
        
            
                
            
        

    
	Александр Яковлев

	 

	АМЬД ЯВСНЫ ХЭРЭГ – 2

	(Зохион бүтээгчийн тэмдэглэл)

	 

	“Прогресс” хэвлэлийн газар Москва хотноо 1978 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: clipart-г агуулсан зураг

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БҮГДЭЭС ӨНДӨР, БҮГДЭЭС АЛС, БҮГДЭЭС ТҮРГЭН!

	Анхдугаар таван жилийн төлөвлөгөөний эхээр тухайлбал 20-иод оны сүүлчээр манай нисэхийн аж үйлдвэр эх орны загварын онгоц мотор болон хэрэглэл тоноглолыг бүрэн үйлдвэрлэдэг боллоо.

	1929 оны 7-р сард «ЗСБНХУ-ын батлан хамгаалах чадварын тухай» Намын Төв Хорооны тогтоолд тэмдэглэхдээ: «Агаарын улаан флотыг бий болгосон явдал бол өнгөрөгч таван жилийн нэг чухал үр дүн мөн гэж үзэх хэрэгтэй. Улаан нисэх хүчнийг байгуулах талаар ойрын хугацаанд түүний чанарыг тэргүүний хөрөнгөтөн орны түвшинд яаралтай хүргэх, улмаар зөвлөлтийн шинжлэх ухаан-зохион бүтээх хүчийг ялангуяа мотор үйлдвэрлэх талаар бүхий л хүчээр дэлгэрүүлэн сайжруулж хөгжүүлэх явдлыг ойрын жилүүдэд гүйцэтгэвэл зохих маш чухал зорилт гэж үзсүгэй» гэжээ.

	Энэ үеэр тус орны зохион бүтээх хоёр том төв буюу А. Н. Туполевын удирдаж байсан АГДТИ, Н. Н. Поликарповын удирдаж байсан ЗБТ (зохион бүтээх товчоо) ихээхэн бэхэжсэн юм.

	30-аад оны эхээр Туполевын зохион бүтээх товчоо АГДТИ-аас тасарч, биеэ даасан туршлага-зохион бүтээх байгууллага боллоо. АГДТИ эрдэм шинжилгээнийхээ ажлыг үргэлжлэн хийж, Туполевын зохион бүтээх товчоо нь шинэ зохиомжийн онгоц хийх ажлыг эрхэлдэг болов. Туполев бол А. А. Архангельский, В. М. Петляков, П. О. Сухой, В. М. Мясищев зэрэг олон сурагчдыг дагуулж хүмүүжүүлсэн юм. Тэд хожим нь шинэ зохиомжийн онгоцыг биеэ дааж хийдэг болж билээ.

	Туполевын зохион бүтээх товчоо гол төлөв суудлын болон бөмбөгдөгч чиглэлийн олон мотортой онгоцыг бүтээх ажил дагнадаг болов. Ийм онгоц хийхийн тулд манай оронд дюралюмин хэмээх хөнгөн цагааны тусгай хольцыг анх удаа зохион бүтээх материал болгож хэрэглэсэн юм.

	Поликарповын зохион байгуулах товчоо эх орны янз бүрийн хэрэгцээний онгоцны шинэ загвар боловсруулж бүхэл бүлэг сөнөөгч онгоцнуудыг бүтээсэн юм. Нисэхийнхэн Н. Н. Поликарповыг «сөнөөгч онгоцны хаан» гэж нэрлэдэг болсон юм. Үнэндээ ч бараг 10 жилийн турш гагцхүү түүний бүтээсэн машинаар тус орны сөнөөгч нисэх хүчнийг зэвсэглэж байсан юм.

	Туполев, Поликарпов нарын удирдсан хүчирхэг зохион бүтээх товчооны хажуугаар багахан хэмжээтэй зохион бүтээх товчоод бас ажиллаж байв. Жишээлбэл Украинд зохион бүтээгч Калинины удирдлагаар К-5 гэдэг суудлын онгоц хийсэн бөгөөд энэ онгоцыг иргэний агаарын флотын хэрэгцээнд зориулан цөөн тоогоор үйлдвэрлэж байлаа.

	Хөнгөн мотортой нисэх хүчний талаар гэвэл спортын хэд хэдэн загварын онгоц хийсэн манай зохион бүтээх товчоо ажилладаг байв.

	Мотор үйлдвэрлэгчид 450 морины хүчтэй, салхин хөргүүртэй М-22, 700 морины хүчтэй усан хөргүүртэй М-17 гэдэг моторуудыг хийдэг болов.

	1930 он гэхэд гол гол онгоц, онгоцны моторыг шалгаж, эх орны завод дээр, эх орны материалаар, зөвлөлтийн ажилчин инженерүүдийн гараар хийдэг болов. Цэргийн агаарын хүчин хэдийгээр цөөн тоотой боловч Поликарповын хийсэн сөнөөгч И-3, тагнуулын Р-5, Туполевын хийсэн ТБ-1 гэдэг бөмбөгдөгч онгоцнуудыг хүлээн авч байлаа. Шинэ бөгөөд нэлээд сайжруулсан байлдааны онгоцнуудыг турших загвараар хийж олноор үйлдвэрлэхэд бэлтгэж байлаа. Хоёр мотортой ТБ-1-ийг мөн Туполевын бүтээсэн дөрвөн мотортой ТБ-3-аар, И-3-ыг Поликарпов, Григорович нарын бүтээсэн И-5-аар солив.

	Эдгээр бүх онгоцыг олноор нь үйлдвэрлэхийн тулд үйлдвэрлэлийн баазыг олон дахин өргөтгөх, шинэ том нисэх заводууд байгуулах хэрэгтэй байсан бөгөөд Намын Төв Хороо, онгоц, мотор, хэрэглэл үйлдвэрлэх хүчирхэг заводууд байгуулах тухай тогтоол гаргасан билээ.

	1933 он гэхэд таван жилийн төлөвлөгөөний эхээр байгуулсан заводууд нь сөнөөгч И-5, тагнуулын Р-5, бөмбөгдөгч ТБ-3 онгоцнуудыг олон тоотой гаргадаг боллоо.

	Нисэхийн аж үйлдвэр эхний таван жилийн төлөвлөгөөнүүдэд өвөрмөц өндөр их далайцтай хөгжиж байлаа. Энэ салбар нь тус орны аж үйлдвэрийн юуны өмнө төмөрлөг, радио, цахилгаан техник, багаж хэрэглэл болон химийн үйлдвэрийн бааз дээр, түүний дээд ололтыг өөртөө шингээх замаар өсөн өрнөж байсан юм. Намын Төв Хороо, Цэргийн агаарын хүчний дарга агсан Петр Ионович Баранов гэдэг нэрт зүтгэлтнээр нисэхийн аж үйлдвэрийг толгойлуулсан юм.

	Нисэх техникийг чанарын хувьд байнга сайжруулахын тулд нисэх хүчний эрдэм шинжилгээний ажлыг өргөн фронтоор дэлгэрүүлэх хэрэгтэй байлаа. 1922 оноос эхлэн ажилласан АГДТИ бол нэг ёсондоо эрдэм шинжилгээний иж бүрэн байгууллага байлаа. Жишээлбэл тэнд аэродинамик, онгоцны материал, онгоцны моторын талаар эрдэм шинжилгээний судалгаа хийдэг байлаа. Тэгээд уг институтийг биеэ даасан хэдэн байгууллага болгож салгах хэрэгтэй болсон юм.

	Зохион бүтээгч Туполевын туршлагын зохион бүтээх товчоо тасран гарснаас гадна бас онгоцны материалын хэлтэс тасарсан нь улмаар Бүх зөвлөлтийн онгоцны материалын институт болсон юм (БЗОМИ). АГДТИ-ийн сэнс моторын хэлтсийг, авто мотор судлах институтийн онгоцны моторын хэлтэстэй нэгтгээд онгоцны мотор үйлдвэрлэлийн төв институт (ОМҮТИ) байгуулсан билээ.

	Эдгээр бүх байгууллага нь үнэмшмээргүй богино хугацаанд дээд зэргийн эрдэм шинжилгээний байгууллагын түвшинд хүрсэн юм.

	30-аад онд зөвлөлтийн эрдэмтэд нисэхийн зарчмын нэлээд асуудлыг шийдвэрлэсэн нь эх орны онгоц үйлдвэрлэлийн чанарын өсөлтийг түргэн хангалаа. Тухайлбал өрөм, флаттерын асуудлыг шийдвэрлэсэн нь үүнд хамаарагдана.

	Өрөм бол онгоц цэх доошоо унахын хамт тэнхлэгээ тойрч эргэлдэхийг хэлнэ. Өрөмд ордоггүй онгоц гэж практик дээр бараг байхгүй. Гэхдээ онгоц бүр өрөмд ордог бол харин онгоц бүр түүнээс гарч чадна гэж батлах огт аргагүй юм. Ингэхлээр өрмийг жолооддог болгох, онгоцоо өрмөөс гаргаад хэвийн тэгш нислэгт оруулах бололцоог нисгэгчдэд олгох нь шинжлэх ухааны зорилт мөн.

	Зөвлөлтийн эрдэмтэд өрөмд оруулж байгаа нөхцөлийг нягт нарийн судлаад онгоцыг өрмөөс гаргахад онгоцоо жолоодох хамгийн үр дүнтэй аргыг илрүүлэн олсон юм. Энэ асуудлыг аэродинамикийн салбарын мэргэжилтэн, зөвлөлтийн хоёр эрдэмтэн В. С. Пышнов, А. Н. Журавченко нар шийдвэрлэсэн билээ.

	Онгоцны хурд цагт 300-гаас илүү километр болсон 30-аад оны тэргүүн хэсэгт флаттер хэмээх урьд нь мэдэгдээгүй байсан шинэ үзэгдэлтэй зөвлөлтийн нисэх хүчин тулгарсан байна. Онгоцны далавч, сүүлний жолоонууд (чигийн жолоо, өндрийн жолоо) гэнэт өөрөө хүчтэй чичгэнэж хэлбэлзэх явдлыг тэгж нэрлэсэн юм. Маш хүчтэй чичгэнэлт гарч онгоцны бүтэц эвдэрдэг явдал олонтоо гарч байлаа. Энэ чичрэлт үүсдэг тэр хурдыг (осолтой хурдыг) инженерийн үүднээс тооцох аргыг аль болох түргэн боловсруулах, улмаар флаттер үүсэх явдлыг арилгах тодорхой заавар боловсруулах зорилт зөвлөлтийн эрдэмтдийн өмнө тулгарсан юм.

	Флаттерийн онол хийгээд, тэр асуудлыг судалсан бүхэл бүтэн ухааны үндсийг тавигч нь гарамгай эрдэмтэн, ЗСБНХУ-ын Шинжлэх ухааны Академийн ерөнхийлөгч агсан М. В. Келдыш билээ.

	Түүнчлэн туршилт нислэг, онолын судалгааг үндэслэн онгоцны бөх батын түр зуурын нормыг боловсруулсан бөгөөд цаашдаа эдгээр судалгааг В. П. Ветчинкин, С. Н. Шишкин, А. И. Макаревский, М. В. Келдыш нарын ажлын ачаар системтэйгээр шинэтгэж байлаа. Тэрхүү нормд нь тайван бус агаарт нисэх нислэг, флаттер, их хурдлахад агаар нягтрах гэх мэтийн шинэ тутам судалсан зүйлүүд тусгагдаж байлаа.

	Онгоцыг бөх бат болгох тухай шинжлэх ухаан нь хурд, өндөр, ачаа нэмэгдэхэд онгоцны бүтэц, аэродинамик хэлбэр өөрчлөгдөх болсонтой холбогдож маш чухал болсон юм. Жишээлбэл олноор нь үйлдвэрлэж байсан зөвлөлтийн анхны (1925 онд хийсэн) И-2 гэдэг сөнөөгч нь цагт дөнгөж 230 километр хурдалдаг байсан бол 10 жил хүрэхгүй хугацаанд И-16 гэдэг сөнөөгч онгоц хоёр дахин илүү 450 километр хурдтай болж, дахиад 10 жил болоход 1944 онд ЯК-3 гэдэг сөнөөгч онгоц цагт даруй 720 километр нисдэг болсон юм.

	Онгоцны материал судлалын салбарт ч их өөрчлөлт гарсан. Дайны өмнөх үед цул төмөр хийцтэй дюрали бүрхүүлтэй хүнд онгоц болон төмөр, мод, даавуу хольж хийсэн хөнгөн шалмаг онгоцнуудыг хослуулан хөгжүүлж байв. Түүхий эдийн бааз өргөжиж ЗСБНХУ-д хөнгөн цагааны аж үйлдвэр хөгжихийн хэрээр онгоцны үйлдвэрлэлд хөнгөн цагааны хольцыг улам их хэрэглэдэг боллоо.

	Нисэхийн завод, институт болон ер нь нисэхийн аж үйлдвэрийн бүх газрыг боловсон хүчнээр хангасан явдал шийдвэрлэгч ач холбогдолтой боллоо. Хувьсгалын өмнөх үеийн мэргэжилтэн хийгээд цэргийн нисэх академи төгссөн залуучууд хүрэлцэхгүй дутагдаж байлаа. Академи төгсөгчид нь гол төлөв цэргийн агаарын хүчний командын бүрэлдэхүүнийг нөхөхөд зориулагдаж байв.

	1930 онд Москвагийн нисэхийн институт (МНИ) байгуулсан нь удалгүй нисэхийн техникийн янз бүрийн мэргэжилтэй инженерүүдийг бэлтгэдэг тус орны шилдэг дээд сургуулиудын нэг боллоо.

	Нисэхийнхэн хоёрдугаар таван жилд (1933—1937 он) орохдоо тэргүүний шинжлэх ухаанаар гүйцэд зэвсэглэсэн бөгөөд мэргэжлийн боловсон хүчинтэй, жил ирэх тутам шинэ шинэ завод байгуулагдахад улам өргөжиж байсан үйлдвэрлэлийн хүчирхэг баазтай болсон байв.

	Бололцоо л байвал онгоц, мотор үйлдвэрлэх технологийг тасралтгүй дамжуулах конвейрын аргаар гүйцэтгэж, хэсгүүдийг цутгах, хэвлэж хийх аргыг өргөн нэвтрүүлж байв. Энэ нь хөдөлмөрийн бүтээмжийг эрс дээшлүүлж, онгоцны гаргалтыг нэмэгдүүлэхэд хүргэсэн юм.

	Нисэхийн шинэ заводын зураг төслийг нисэхийн аж үйлдвэрийн системд шинээр байгуулсан зураг төслийн институт эрхэлдэг боллоо.

	Зөвлөлт засгийн газрын эдгээр арга хэмжээний дүнд хоёрдугаар таван жилд нисэх техник цаашдаа тоо чанарын талаар өсөх боломжтой болов.

	Давхар далавчтай онгоцноос дан далавчтай онгоц хийх, модон бүтэцтэй онгоцноос цул төмөр буюу наанадахад холимог бүтэцтэй онгоц хийх, модон сэнсний оронд нислэг дундуур алхмаа өөрчилдөг төмөр сэнс хийх, нисгэгчийн бүхээг задгай байсныг болиулж шилэн бүрхүүлтэй болгох явдалд шийдвэртэй бүрэн шилжсэн юм.

	Эцэст нь эвхдэг дугуйтай болсон нь нислэг дундуур учрах духны эсэргүүцлийг эрс хорогдуулж, онгоцны хурдыг их нэмэгдүүлэх боломж олгосон юм.

	Хөдөлгүүр болон багаж хэрэглэл үйлдвэрлэх талаар мөн ийм дэвшилт гарлаа. 715 морины хүчтэй салхин хөргүүртэй М-25, бас 750 морины хүчтэй усан хөргүүртэй М-100 гэдэг моторуудыг хийсэн юм. Энэ нь эцсийнхээ дүнд манай онгоцнуудын хурд, тааз, алс нислэгийг дээшлүүлэх асар их боломж олгов.

	«Бүгдээс өндөр, бүгдээс алс, бүгдээс түргэн нис!» гэсэн Зөвлөлт засгийн газрын уриалгыг эрдэмтэн, зохион бүтээгчид болон нисэхийн аж үйлдвэрийн ажилчид халуунаар хүлээж авсан юм.

	Турших нислэгийн аэродром дээр И-15, И-16, СБ, ДБ-3, АНТ-25 гэх мэтийн шинэ онгоцнууд даруй даруйгаар гарсан нь тухайнхаа үед гайхуулагдаж байсан бөгөөд зөвлөлтийн нисгэгчид тэдгээр онгоцоор нислэгийн нэлээд дээд амжилтыг Зөвлөлт Холбоот Улсын нэр төртэй холбосон юм. Энэ бүхэн нь зөвлөлтийн хүмүүст зүй ёсны бахархал төрүүлж байв. Учир нь зөвлөлтийн нисэх хүчин бол бүх ард түмний үр бүтээл байсан шүү дээ.

	1933—1934 онуудад Н. Н. Поликарповын удирдлагаар их хурд нь цагт 360 километрт хүрсэн маш дуулгавартай давхар далавчтай И-15, бас цагт 460 километр хурдалдаг дан далавчтай И-16 гэдэг дугуйгаа эвхдэг сөнөөгч онгоцнуудыг хийлээ.

	А. Н. Туполевын удирдлагаар 1934 онд хийсэн М-100 гэдэг хоёр мотортой СБ (хурдан бөмбөгдөгч) бол фронтод зориулан анх удаа олноор нь үйлдвэрлэх болсон эх орны бөмбөгдөгч онгоц байлаа.

	СБ-г гараад дөнгөж нэг жил болоход С. В. Ильюшиний зохион бүтээсэн холын хурдан бөмбөгдөгч ДБ-3 гэдэг салхин хөргөлттэй М-85 гэдэг хоёр мотортой онгоц аэродром дээр гарч ирлээ.

	1932 онд Туполевын зохион бүтээх товчоо АНТ-25 буюу РД гэдэг онгоц хийх ажилд орсон юм. Тэгээд 1937 онд нисгэгч Чкалов, Байдуков, Беляков нар энэ онгоцоор Москвагаас АНУ хүртэл 9 мянга гаруй километр газрыг 63 цаг нисэж очиход энэ сайхан онгоц дэлхий дахинд алдаршиж билээ.

	Сарын дараа Громов, Юмашев, Данилнн нар РД онгоцоор уг нислэгийг давтахдаа 11 мянга гаруй километрийг 62 цагт туулсан юм. Энэ нислэгийг амжилттай болоход А. А. Микулины зохион бүтээсэн АМ-34 мотор гойд найдвартай байсан нь ихээхэн дөхөм болжээ.

	1930-аас 1938 онуудад А. Н. Туполевын удирдлагын дор олон мотортой цул төмрөөр хийсэн АНТ-14, АНТ-16, АНТ-20 гэдэг хэд хэдэн асар том онгоцны зураг төслийг боловсруулж үйлдвэрлэн гаргасан юм.

	1934 онд найман мотортой «Максим Горький» гэдэг АНТ-20 онгоц хийснийг нисгэгч М. М. Громов анх нисэж шалгав. «Максим Горький» 80 хүн даадаг, 280 километр хурдалдаг, 2 мянган километр хол нисэж чадах байлаа.

	Хоёрдугаар таван жилд манай оронд нисэхийн бат бэх аж үйлдвэртэй болсон байв. Зөвлөлтийн нисгэгчдэд нисэх юмтай байлаа. Нисгэгчид нь үүргээ гүйцэтгэж байсныг амьдрал харуулсан юм.

	Планерчууд, шүхэрчид рекорд амжилтыг зай завсаргүй тогтоож байлаа.

	Орон даяар нисэхийнхний амжилтыг сайшаан магтаж байв.

	Бид «бүгдээс өндөр, бүгдээс түргэн, бүгдээс хол» нисэж байна гэж манай сонин уншигч өргөн олноор барахгүй нисэхийн олон мэргэжилтэн ч үнэн голоосоо итгэн үнэмшиж байв.

	Ийм санал сэтгэлтэй байгаагийн илрэл бол 1939 оны 3-р сард БХК(б)Н-ын XVIII их хурал дээр Батлан хамгаалах ардын комиссар болон нисэхийн аж үйлдвэрийн ардын комиссарын хэлсэн үг байлаа.

	«Цэргийн нисэх хүчин 1934 оныхтой зүйрлүүлэхэд нийт бүрэлдэхүүний хувьд 138% өссөн буюу бараг хоёр хагас дахин их боллоо. Онгоцны тоо нь 130% өссөн нь 2 илүү дахин өслөө.

	Хэрэв агаарын флотын хүчин чадал өсөн нэмэгдсэнийг 1934 оныхтой зүйрлүүлж моторын морины хүчээр илэрхийлэх юм бол 7900000 морины хүчээр нэмэгдсэн буюу 5 жилийн өмнө байснаас 213 хувиар өссөн байна.

	Агаарын флотын тооны өсөлтийн зэрэгцээгээр түүний чанарын тал нь бас өөрчлөгдлөө.

	Энэ дурдсан зүйлийг гэрчлэх товч тоо баримт авч үзье.

	Энэ хугацаанд цэргийн агаарын флотын доторх төрөл ангиудын хоорондох харьцаа бас өөрчлөгдсөн нь тун чухал байна.

	Хүнд бөмбөгдөгч 10,6 хувь байснаа 20,6 хувь эзлэх болж даруй 2 дахин өслөө.

	Хөнгөн бөмбөгдөгч, дайран сөнөөгч, тагнуулын онгоцнууд 50,2% байснаа 26% хүртэл хорогдсон нь 2 дахин буурсан байна.

	Сөнөөгч онгоц 12,3% байснаа 30 хувь хүртэл буюу 2 дахин өслөө...

	Одоо манай цэргийн аэродромууд дээр зөвхөн сөнөөгч онгоцоор барахгүй харин цагт 500 километрээс хол илүү хурдалдаг 14—15 мянган метрээс дээш өндөрт нисдэг бөмбөгдөгч онгоцнуудыг олноор харах болсныг илтгэх хэрэгтэй...» гэж Ворошилов хэлжээ.

	Нисэхийн аж үйлдвэрийн ардын комиссар М. М. Каганович хэлсэн үгэндээ доорх мэдээ баримт дурдсан үүнд: 1938 оныг 1933 оныхтой зүйрлүүлэхэд үйлдвэрлэлийн хэмжээ 5,5 дахин нэмэгдэж хоёрдугаар таван жилийн төлөвлөгөөний жилүүдэд дээд зэргийн техникээр тоноглогдсон нэлээд хэдэн шинэ сайхан завод байгуулагдана. Нисэхийн аж үйлдвэр нь хөдөлмөрийн бүтээмжийг дээшлүүлж, бүтээгдэхүүний өртгийг хямдруулах явдлыг хангасан технологийн хамгийн төгс боловсронгуй процессыг үйлдвэрлэлд нэвтрүүллээ. Тухайлбал эд ангиудыг нэгдсэн хэвээр гаргах, гар хөдөлмөрийг механикжуулах, конвейрын хийгээд дамжуургаар үйлдвэрлэх, орлуулж хэрэглэх зэрэг арга ажиллагаа нэвтрэв. Манай нисэгчид дэлхийд бүгдээс өндөр, түргэн, хол нисэхийн тулд хойшид ч манай машинуудын тоог нэмэгдүүлэх, чанарыг дээшлүүлэх, өртгийг хямдруулахын төлөө тэмцэх хэрэгтэй байна. Нисэх хүчний хувьд давуу байдлыг бид өөртөө бат бэх эгнэгт авах хэрэгтэй... гэжээ.

	Эдгээр үг нь үнэн бодитой үнэт тоо баримт агуулсан боловч манай цэргийн нисэх хүчний жинхэнэ байдалтай тэр болгон бүрэн тохироогүй байжээ.

	30-аад оны дундуур нисэхийн талаар ихээхэн ялалт байгуулсан нь үнэн юм. Үүний өмнө нисэх хүчин зөвлөлт төрийн амьдралд ийм байр суурь хэзээ ч эзэлж байгаагүй юм. Манай нисгэгчдийн алс нислэг, рекорд амжилтыг бүх нийтээр шагшин магтах боллоо. Нислэгтэй шууд холбоо бүхий хүн бүхэн үнэхээр түүндээ бахархдаг байлаа.

	Энэ бол манай нисэгчид агаарын уралдааны дэлхий дахины тавцанд тэмүүлэн гарч ирсэн үе билээ. Зөвлөлтийн нисэх хүчний амжилт нь манай зохион бүтээгчдийн бүтээлч эрэл хайгуулд, нисэхийн аж үйлдвэрийн түргэн өсөлтөд түшиглэж байв.

	Нисэхийн салбарт асар их амжилт олоход зүй ёсны бахархал төрүүлэхийн зэрэгцээгээр бас зарим хүн тайвшран алмайрах ч явдал мэр сэр гарчээ. Зөвхөн манай спортын онгоц төдийгүй бас байлдааны нисэх хүчин ч дэлхийд тэргүүн байранд баттай гарлаа гэж итгэх явдал бий болжээ.


ИСПАНИЙН СУРГАМЖ

	30-аад оны дундуур манай нисгэгчдийн олсон амжилтад би ч хязгааргүй урамшин бахархаж байлаа.

	Би манай нисэх хүчний байлдааны цаглашгүй хүчин чадалд үнэн голоос итгэж, Поликарповын сөнөөгч онгоцнуудын тэр үедээ гайхагдмаар байсан чанаруудыг бишрэн шүтэж байсан юм. Туполевын бөмбөгдөгч онгоцнууд асар том байгааг хараад бас л их сайхан сэтгэгдэл төрдөг байлаа.

	Алс нислэгүүд, рекорд амжилтуудын улмаас аж үйлдвэрийн удирдагчид, зохион бүтээгчид, сонинууд тэр үеийн манай нисэх техникийг магтан сайрхдаг байлаа.

	Гэтэл энэ талаар Сталин нэг удаа хэлэхдээ, зохион бүтээгчид өөрийн шүүмжлэлгүйдэж байна. «Эх хүн төрсөн үр нь зэрэмдэг байгааг мэдсээр байгаад хамгийн сайхан хүүхэд гэж боддог шиг зохион бүтээгчид бас л төрүүлсэн хүүхдийнхээ дутагдлыг харахгүй байна» гэсэн юм.

	1936 оны 5-р сарын 1-нд Улаан талбай дээгүүр асар том ТБ-3-ууд хөвөх мэт өнгөрч онгоцны олон зуун мотор дүнгэнэхэд агаар доргих ч байтугай, харин Улаан талбай өөрөө доргиж байгаа юм шиг болж билээ.

	Энэ сүр жавхлант үзэгдэл бүхнийг эзэмдэн бишрүүлж, би ч тус талбайд урилгаар ирсэн мянга мянган хүний нэг адил тэнгэр өөд ширтэн зогсож, хэрэв шаардагдвал «бага цус урсгаж, дайсны нутаг дээр ялалт хангах» чадвартай Агаарын Флотын цаглашгүй хүчин чадалд үнэн голоос итгэж байлаа. Энэ бол анхны таван жилийн төлөвлөгөөнүүдэд намын зориг эрмэлзлийн дагуу байгуулсан манай нисэхийн аж үйлдвэрийн хүчин чадлыг илтгэн харуулж байгаа нь энэ билээ. Аж үйлдвэр ийм машиныг үй олноор үйлдвэрлэх чадалтай болсныг харуулсан юм. Тэр үед манай байлдааны нисэх хүчний зүс царай нь алмайруулан мансууруулж байв. Түүгээр ч үл барам испанийн байлдааны эхний үед агаарын байлдаанд амжилт олсондоо харалган болсон цэргийн том дарга нар ч гэсэн бас л манай сөнөөгч онгоцнуудыг тэгж магтан сайшааж байв. Гэхдээ түргэн хугацаанд сэргэж сэхээ орсон юм.

	1938 оны шувтаргаар, Испани дахь иргэний дайны дундуур германчууд өөрийн шинэхэн «Мессершмитт», «Юнкерсүүдээ» харуулмагц бидний хоцрогдол маань гэв гэнэт үнэхээр илэрхий болж билээ. Поликарповын И-15, И-16 сөнөөгч онгоцнууд «Мессершмиттүүдээс» аль ч талаараа дутаж байв. Фронтын бөмбөгдөгч СБ ч германы Ю-88 гэдэг шумбан дайрах бөмбөгдөгч онгоцтой бас л зүйрлэшгүй дорой байв. Ийнхүү байлдааны бүх төрлийн онгоцоор германы тал давуутай байгаа нь илэрхий болов.

	Засгийн газар энэ байдлыг сүрхий анхаарч үзэх ёстой болов. Үүний учир гэвэл:

	1936 онд Испанид иргэний дайн дэгдсэн юм. Герман, Италийн фашистуудын турхиран өдөөсөн генерал Франко бүгд найрамдах улсын эсрэг цэргийн бослого дэгдээв. Тэгээд генерал Франко бүгд найрамдахчуудыг өөрийнхөө хүчээр дийлэхгүйг нь мэдмэгц Гитлер Муссолин хоёр Испанид цэрэг хийгээд их буу, танк, нисэх онгоц зэрэг байлдааны зэвсэг техникийг хөдөлгөн оруулсан юм.

	Гэвч испанийн бүгд найрамдахчуудад туслахаар дэлхийн олон орны дэвшилт хүмүүс-англи, франц, америк, герман, италийн фашистын эсрэг үзэлтнүүд очсон юм. Зөвлөлтийн хүмүүс ч Испанийн бүгд найрамдахчуудад тусламжийн гараа сунгасан. Манай сайн дурынхан фашизмыг эсэргүүцэгч интернационалын цэргийн эгнээнд хамтран тулалдахын тулд 1936 оны намар өөрийн байлдааны техникийн хамт хөдөлсөн юм.

	Испанийн зохиолч М. Аскарате, X. Сандоваль нар өөрийнхөө «986 өдрийн тэмцэл» гэдэг номдоо бичсэн нь:

	«Хамгийн ширүүн аюул тулгараад байсан өдрүүдэд Мадрид хот үнэлж баршгүй тусламж авлаа. Мадридын хүүхэд, эмэгтэйчүүдэд үхэл авчирдаггүй харин ч аврал авчирсан онгоцнууд анх удаа Мадридын тэнгэрт үзэгдэх болсон нь зөвлөлтийн «чатос» («мээтгэр хамарт»), «москас» («шумуул») байлаа.

	Мадридынхан анх удаа байшингийн дээвэр тагт дээр гарч цонхоороо толгойгоо цухуйлган тэнгэр өөд харж, анд нисгэгч нарт баяр хүргэн алчуураар даллаж энэ удаа баярласандаа нүднийхээ нулимсыг унагаж байлаа.

	10-р сарын шувтаргаар Испанид анхны онгоцнууд ирсэн нь хэдэн өдрийн дараа Мадридын тэнгэрт нисэж эхлэв. Эдгээр онгоцны ачаар испани, зөвлөлтийн «Алдарт» гэдэг эскадрилийн нисгэгчид итали, германы онгоцнуудын ялт дайралтыг няцаах боломжтой боллоо.

	Мөн тэр сард эхний 50 танк ирлээ, ингээд бүгд найрамдахчуудын явган цэрэг дайсныг дайрах давших боломж олгосон өөрийн хуягтай болсон юм.

	Зөвлөлтийн сайн дурынхан Испанийн Ардын армийн командлалд өөрсдийн туршлага зөвлөгөөн, баатарлаг үйлсээрээ үнэлж баршгүй тус хүргэв. Эдгээр баатруудын дотроос Воронов, Батов, Малиновский, Павлов, Кузнецов, Меренков, Родимцев, Серов, Смушкевич, Хользунов, Мадридыг хамгаалж амь үрэгдсэн Минаев нар болон Горев, Птухин, Кривошеин, Смирнов, Нестеренко зэрэг олон олон хүн гарамгай роль гүйцэтгэсэн билээ» гэжээ.

	Испанийг өөрийнхөө шинэ зэвсгийг шалгах буудлагын талбай гэж үзэж байгаагаа гитлерчүүд илэрхий ярьж байлаа.

	Испанид манай И-15, И-16-нууд «Мессершмиттүүдтэй» анх удаа учирсан юм. Энэ нь 610 морины хүчтэй Юнкерсийн ЮМО-210 гэдэг мотортой цагт 470 километрээс илүү хурдалдаггүй МЕ-109В гэдэг сөнөөгч онгоц байв.

	Манай сөнөөгчид ч хурдны талаар «Мессершмиттүүдээс» дутахгүй, зэвсэг нь бараг адилхан 7,6 миллиметрийн пулемётуудтай, харин манай сөнөөгчид хөнгөн дуулгавартай болохоор «мессерүүд» үүнээс болж их хохирч байсан юм.

	Байдал ийм байхад манай нисэх хүчний удирдлага их баярлаж байв. Ингээд тайвшрах байдалд автагдаж эх орныхоо сөнөөгч онгоцыг сайжруулах талаар яарахгүй болжээ.

	Гэтэл энэ зуур гитлерчүүд ум хумгүй яарч, Испанийн тэнгэрт болсон анхны агаарын байлдааны туршлагыг харгалзан анхаарчээ.

	Тэд МЕ-109 онгоцондоо 1100 морины хүчтэй «Даймлер-Бенц-601» гэдэг мотор тавьж эрс сайжруулсны үрээр нислэгийн хурд нь цагт 570 километр болтлоо нэмэгдсэн юм. Тэд тэр онгоцоо 20 миллиметрийн их буугаар зэвсэглэснээр түүний галын чадлыг бас нэмэгдүүлсэн юм.

	Сөнөөгч «Мессершмитт» онгоцыг ийм байдлаар нь МЕ109Е гэдэг нэрийн дор олноор нь үйлдвэрлэж эхэлсэн юм.

	Би зөвлөлтийн эдийн засгийн төлөөлөгчдийн бүрэлдэхүүнд багтаж 1939 оны намар Аугсбург болон Регенсбург дэх Мессершмиттийн заводуудыг үзэхдээ МЕ-109Е-г хэрхэн яаж олноор нь үйлдвэрлэж байгааг үзсэн юм. 1939 онд тэр онгоцыг 500 орчмыг үйлдвэрлэсэн байлаа.

	Ингэж сайжруулсан «Мессершмиттүүдийг» Испанид илгээсэн нь германы сөнөөгч онгоцны шилдэг нисгэгч Мельдерсийн удирдлагын дор испанийн эмгэнэлт явдлын төгсгөлийн шатны агаарын тулалдаануудад оролцсон юм. Эдгээр онгоц нь манай И-15, И-16-нуудаас давуу байгаа нь үзтэл илэрхий байлаа.

	Испанийн иргэний дайны сургамжийг германчууд ийнхүү биднээс илүү шуурхай ашиглаж билээ.

	Испанийн байлдааны фронт дээр «Правда» сонины сурвалжлагчаар бараг дайны турш ажилласан зөвлөлтийн нэрт сэтгүүлч Михаил Кольцов германы онгоцнууд манайхаас давуу байсан тухай над маш харамсан ярьж байв. Михаил Ефимович бол нисэх хүчинд их дур сонирхолтой, өөрөө ч их зоригтой нисэж авьяас билигт үзгээрээ нисэх хүчнийг алдаршуулан сурталчилж энэ салбар дахь манай ололт амжилтад туйлын их баярлаж байсан хүн юм. Тэр бээр Максим Горькийн нэрэмжит ухуулах эскадрилийг толгойлж байсан бөгөөд тэр эскадрилийн хошууч хөлөг нь «Максим Горький» гэдэг асар том онгоц байлаа.

	Кольцовтой уулзахдаа: «Яахлаараа германы онгоцнууд манайхаас давуу болчихдог бил ээ?» гэсэн маш эгдүүтэй асуудлыг би сонсдог байв.

	Тэр хүн бусад олон хүний адил манай нисэх хүчний ялагдашгүй хүчинд чин үнэн голоос итгэж явсан бөгөөд Бүгд Найрамдах Испанид тохиолдсон бүтэлгүй явдалд сэтгэлээр унажээ. «Бүгдээс өндөр, бүгдээс алс, бүгдээс түргэн ниснэ гэдэг маань яачив..?» хэмээн дахин дахин асуудаг сан.

	Михаил Кольцовын «Түүвэр зохиолуудын» гуравдугаар ботид «Испанийн тэмдэглэл» гэдэг маш сайхан зүйл байдаг юм. Түүндээ Испани дахь иргэний дайны байдлыг хурц тод тусгаж манай нисгэгч, танкчин, их буучдын баатарлаг гавьяаг дэлгэрэнгүй өгүүлсэн байдаг.

	Кольцов нэг тэмдэглэлдээ бүгд найрамдах улсын нисэхийн нэг генералын хэлсэн үгийг иш татсан. Үүнд:

	«Өөрсдөө бодоод үз. Биднүүс бол германы хамаг шинэ тэргүүний техникээр зэвсэглэсэн фашизмын цохилтыг анх удаа хүлээх ёстой болов. Ер нь дэлхийн дайны жилүүдэд германы арми нисэх хүчний талаар гарамгай байлаа. «Агаарын генерал» Геринг өөрөө ч албыг нь хааж явсан Рихтгофены сөнөөгч онгоцны эскадрилийн баатарлаг уламжлалын тухай дэлхий даяар хашхирч байна. Мянга есөн зуун гучин зургаан оны загварын герман онгоцоор нисэж байгаа Герингийн нисгэгчид бол Парис, Лондоны засгийн газруудыг дагжааж чичрүүлж байсан чухам тэр хүчин мөн. Италийн нисэх хүчин ч Европын шилдэг авиацын нэг гэж тоологдсоор байна. Товчоор хэлбэл ирээдүйн дайны тухай романуудад янз бүрийн мэргэдийн бичсэн чухамхүү тэр зүйлтэй бид Мадридын тэнгэрт золгосон юм» гэжээ.

	Манай сөнөөгч онгоцнууд хэдийгээр уян гавшгай байсан ч гэсэн германы шинэ онгоцноос хурд, ялангуяа галын хүч, хол буудах талаар дутуу байлаа. СБ бөмбөгдөгч маань сөнөөгчөөр хамгаалуулахгүйгээр нисэж чадахгүй байлаа. Гэтэл сөнөөгчид маань германыхаас дутуу болохоор бөмбөгдөгч онгоцоо найдвартай хамгаалж бас чадахгүй байв.

	Бүгд найрамдах улсын нисгэгчид хэчнээн эрэлхэг баатарлаг тулалдавч эцсийн эцэст байлдааны хэрэгслийн чанар чансаа л амжилтыг шийдвэрлэж байв.

	Энэ нь манай өнөөх олон рекорд амжилт тогтоосны дараа тохиолдсон тун ч эвгүй, харан харсаар тайлбарлаж боломгүй санамсаргүй зүйл болж байлаа. Гэвч энэ бол бодит баримт бөгөөд бид өөрийнхөө гарцаагүй дайсан - гитлерийн фашизмаас нисэх хүчний хувьд хавьгүй хоцрогдсоныг харуулсан юм. Шуугиан дэгдээсэн рекорд тогтоосон өнөөх онгоцнууд өнөөх асар том онгоцнуудын аль аль нь ойртож байсан дайнд шаардагдах онгоцыг орлож чадахааргүй байлаа.

	Хоцрогдлоо арилгахын тулд шийдвэртэй, хойшлуулшгүй арга хэмжээ авах хэрэгтэй боллоо. Гэтэл олон улсын байдал улам бүр хурцдаж байв. 1938 оны 3-р сард гитлерийн Герман аншлюс (нэгтгэх) гэдэг бодлого явуулж Австрийг даруй «энх тайван» замаар эзлэн аваад, дараа нь Европ дахинд чонын соёогоо ярзайлган Чехословакийг атгадаа оруулж билээ.

	Манайхан Испанид бүтэлгүйтсэн явдал Сталины сэтгэлийг маш их гомдоов. Тэгээд түүний тэр гомдол нь тун саяхан баатар гэгдэж бүрэн зүй ёсоор бахархал болж байсан хүмүүсийн эсрэг чиглэсэн юм.

	Хамгийн түрүүнд Зөвлөлт Холбоот Улсын баатар Смушкевич, Рычагов зэрэг Испанийн дайнд оролцсон бусад нисгэгчид хэлмэгдсэн бөгөөд тэд ямар ч гэм зэмгүй байсан нь хожим сүүлд илэрхий болсон юм.

	Николай Михайлович Харламов тэргүүтэй АГДТИ-ийн бүлэг ажилтныг бас баривчилсан юм. 

	Тэдний олонх нь баривчлагдахынхаа өмнөхөн Туполев, Харламов тэргүүтэй техникийн комиссын бүрэлдэхүүнд оролцож Франц, АНУ-аар явсан бөгөөд тэнд тухайлбал дэлхий дахинд алдартай «Дуглас» гэдэг суудлын онгоцыг ЗСБНХУ-д үйлдвэрлэх зөвшөөрлийн бичиг худалдаж авчирсан юм.

	Тэднийг зүйл бүрээр буруутган хэрэгт холбогдуулжээ.

	Нисэх хүчний аж үйлдвэр болон Цэргийн агаарын хүчний ажилтнуудын дотор баривчилгаа явуулсны улмаас үхширсэн бэртэгчдийн дотор янз бүрийн цуурхал дэгдэж байлаа. Жишээлбэл «Мессершмитт» сөнөөгч онгоц зөвлөлтийн зураг төслөөр хийгдсэн бөгөөд дайны өмнөхөн боловсруулж гүйцээд байхад хорлон сүйтгэгчид зургийг нь Германд худалдсан юм гэж ярьцгааж байв. Энэ бол оргүй хоосон зүйл авч Москвагийн хов зөөгчдийн дотор удаан яригдаж байлаа.

	Тэр үед бүтэлгүй юмны олонхыг хорлон сүйтгэлт гэж нэрлэдэг байлаа. Онгоцны нэг заводын цехийн өмхөрсөн модон дээвэр цөмөрчихвөл хорлон сүйтгэсэн хэрэг болно. Моторын заводод үйлдвэрлэсэн онгоцны хөдөлгүүрийн бортогоны бүсүүд хугарчихвал бас л хорлон сүйтгэсэн гэнэ. 1938 оны 12-р сарын 15-нд Поликарповын И-180 сөнөөгчөөр Чкалов нисэж байгаад амь осолдоход мөн л хорлон сүйтгэсэн гэж байв. Үүнээс болоод Нисэхийн аж үйлдвэрийн ерөнхий газрын дарга Беляйкин, И-180 онгоцыг хийсэн туршлагын заводын дарга Усачев, зохион бүтээгч Поликарповын орлогч зохион бүтээгч Томашевич нар хэлмэгдсэн юм.

	Уг хэрэг үнэндээ ямар байсан бэ?

	Эхний хоёр удаагийн таван жилд байгуулагдсан манай нисэх заводуудын үйлдвэрлэлийн хүчин чадал нь онгоц, мотор хэрэглэлийг олноор нь үйлдвэрлэх боломж олгосон юм. Нисэхийн аж үйлдвэрийн түвшин нь бүхэлдээ хангалттай өндөр байлаа. Аж үйлдвэр армидаа шаардагдах хэмжээний онгоц өгч байлаа. Гэхдээ эдгээр онгоц бол дайны шаардлагад тохироогүй хуучирсан онгоц байсанд хамаг учир оршиж байв.

	Дэлхийн хоёрдугаар дайны эхэнд өөрөөр хэлбэл 1939 он гэхэд манайд олноор нь үйлдвэрлэж байсан зөвлөлтийн гол гол онгоцнуудыг германы мөн тийм онгоцтой зүйрлүүлбэл манай талд ашиггүй болох нь илэрхий.

	«Мессерүүдтэй» тулалдаж чадахуйц МиГ, ЯК, ЛАГГ гэдэг сөнөөгч онгоцнууд бол дөнгөж 1940 онд туршлагын загвар нь гарч байлаа.

	СБ бөмбөгдөгчийг Ю-88-тай зүйрлүүлэхэд бас л манай талд ашиггүй болно. Германчуудын бөмбөгдөгч онгоцных нь хурд, бөмбөг даац нь бас манайхаас илүү байлаа.

	Зөвлөлтийн ПЕ-2 гэдэг шумбан бөмбөгдөгч онгоц бас л өнөөх шинэ сөнөөгч онгоцныхоо адил дөнгөж 1940 он гэхэд туршлагынх нь загвар гарч байлаа.

	Германы шумбан бөмбөгдөгч «Юнкерс-87»-тай адил тийм хуурай замын цэрэгтэй харилцан ажилладаг онгоц ЗСБНХУ-ын агаарын флотод үнэндээ байгаагүй юм.

	Манайхан ийм онгоцыг хэрэгтэй гэж үздэггүй байлаа. 1939 оны 10-р сард германы нисэх техниктэй танилцах төдийгүй, харин худалдан авах боломж бидэнд олдоход тэр хэцүүдсэн тактиктай хүмүүс Ю-87-г худалдаж авах явдлыг эрс татгалзсан юм. «Мөнгө дэмий үрээд яана? Хуучирсан хурд багатай» гэж тэднүүс шалтаглаж байв. Гэтэл дайны эхний өдрүүдэд тэр «хуучирсан хурд багатай» онгоцнууд нь бидэнд тоолж баршгүй гай гамшиг учруулж билээ.

	Германчууд олон тооны Ю-87 онгоцтой байсан явдлыг манай цэргийн зүтгэлтнүүд анзаарахгүй байсан бөгөөд энэ бол хачин муухай харалган явдал байсан юм.

	1939 онд шалгах нислэг хийгдэж байсан бөгөөд аль ч талаараа Ю-87-гаас давуу байсан Илюшиний ИЛ-2 гэдэг хуягласан дайран сөнөөгчийг бас л хуяг нь хангалтгүй, хурд нь бага гэх зэргээр мөн л хүйтэн хандаж байлаа.

	Байлдааны талбар дээр ажилладаг буюу явган цэрэг, танк их буутай харилцан дэмжиж ажилладаг нисдэг онгоцыг хайхрахгүй байсан гайхалтай зүйлийг 1939 оны 3-р сард БХК(б)Н-ын XVIII их хуралд батлан хамгаалах ардын комиссарын хэлсэн үгэнд тодорхой дурдсаныг нь би дээр нэгэнт иш татсаны дотор хөнгөн бөмбөгдөгч, дайран сөнөөгч, тагнуулын онгоцны үйлдвэрлэл хоёр дахин багасав гэжээ.

	А. Б. Юмашев зэрэг цэргийн нисгэгчид хүнд онгоцоор ачаа даацын дэлхийн олон рекорд тогтоосон билээ. Эдгээр рекорд нь манай хүнд онгоцнуудын хамгийн чадалтайг харуулж дэлхий дахины нисэхийнхний дотор гойд сэтгэгдэл төрүүлж байлаа. Гэхдээ бөмбөгдөгч онгоц бол зөвхөн их бөмбөг даах төдийгүй харин ачаагаа зохих газар нь хүргэх зорилготой юм. Үүнд л гол учир нь оршиж байв. Гэтэл манай бөмбөгдөгч онгоцнууд дэндүү удаан, хол нисэх талаар хангалтгүй байлаа.

	Тэр үед бас л үүний адилаар манай сөнөөгч онгоцнуудын их дуулгавартай байгаад бахархан энэ бол гол зүйл гэж үзэх явдал бас байлаа. Ингэхдээ сөнөөгч онгоцны үндсэн зорилтыг умартаж байв. Гэтэл сөнөөгч онгоцны гол зорилт бол юуны өмнө дайсныг гүйцэж очоод устгах явдал мөн. Үүний тулд гагцхүү дуулгавар сайн байх төдийгүй хамгийн түрүүнд хурд, галын хүч их байх хэрэгтэй. Гэтэл 1937—1938 онуудад олноор нь үйлдвэрлэж байсан манай сөнөөгч онгоцнуудад эдгээр чанарын аль нь ч байгаагүй юм.

	Германы онгоцнуудын байлдааны болон тактикийн чанар нь бүр хоёрдугаар таван жилд хийсэн зөвлөлтийн онгоцнуудынхаас нэлээд сайн байлаа... Манай И-16 сөнөөгч онгоц цагт 462 километр хурдалдаг байсан нь германы бөмбөгдөгчөөс ч дор байсан юм...

	1938 оны бүр сүүлчээр эх орны цэргийн нисэх хүчний хувьд хоцрогдож байгаа тухай түгшүүр манайд бүрэн тодорсон юм.


ДАЙН ХАЯАНД ТУЛЛАА

	1939 оны эхээр засгийн газар Кремлийн дугуй танхимд онгоцны зохион бүтээгчийн хувьд бүтээл гаргасан, ер нь сүүлийн үед нисэх хүчний талаар ямар нэг санал оруулсан хүмүүсийг цуглуулжээ. Намайг эх орны спортын онгоц зохион бүтээгчийн нэгнийх нь хувьд бас урьсан байв. Би засгийн газраас зохиож байгаа ийм хариуцлагатай зөвлөгөөнд анх удаа орж байгаа нь энэ.

	Зарим зохион бүтээгчид нисэх онгоц, моторын бүдүүвч зураг төсөл болон олон тооны диаграмм авч иржээ. Уригдагсдын дотор нисэх хүчний аж үйлдвэрийн ажилтнаас гадна Цэргийн агаарын хүчний инженер нисгэгчид бас байв.

	Нисэх хүчний аж үйлдвэрийн ардын комиссар М. М. Каганович, зохион бүтээгч В. Я. Климов, А. А. Микулин, А. Д. Швецов, С. В. Ильюшин, Н. Н. Поликарпов, А. А. Архангельский, АГДТИ-ийн дарга М. Н. Шульженко зэрэг олон хүн байв.

	Тэргүүлэгчдийн байранд И. В. Сталин, В. М. Молотов, К. Е. Ворошилов нар байв.

	Зөвлөгөөнийг Молотов удирдаж зохион бүтээгчдийг урьдаас бэлдсэн жагсаалтаар дуудаж босгоно. Боссон хүн бүр юу хийж байгаагаа бас ойрын үед чухам юу хийх төлөвлөгөөтэй байгаагаа ярих ёстой байв.

	Зохион бүтээгчид дараалан ярилаа. Энэ үед Сталин зөвлөгөөнд ер оролцоогүй юм шиг трубкээр1 тамхи татаж танхим дотор холхиж гүн бодлогоширсон янзтай явж байлаа. Гэхдээ үе үе хөндлөнгөөс оролцож юм асууж байгааг үзвэл тэнд яригдаж буй зүйлийг маш анхаарч байгаа нь илэрхий ажээ.

	Цэргийн агаарын хүчний эрдэм шинжилгээний институтийн дарга Филин ПЕ-8 гэдэг дөрвөн мотортой хүнд бөмбөгдөгчийг өргөн үйлдвэрлэх ёстой гэсэн үг хэлэхэд Сталин татгалзаж ПЕ-2 гэдэг хоёр мотортой бөмбөгдөгчийг хийх тэгэхдээ олон тоотой үйлдвэрлэх хэрэгтэй гэж байсныг би санаж байна. Филинийг зарим хүн дэмжиж байгаа болохоор тэр нь өөрийнхөөрөө зүтгэж байв. Тэгэхлээр нь Сталин эцэст нь буулт хийж:

	— За яах вэ, хэдийгээр та над итгүүлээгүй боловч таныхаар болог гэж хэлсэн юм.

	ПЕ-8-ыг ПЕ-2-той хамтатгаж нэг завод дээр олноор хийх болсон юм. Удалгүй дайны дундуур тэр асуудлыг дахин авч хэлэлцээд ПЕ-8-ыг үйлдвэрлэхийг болиулж уг завод ПЕ-2-ыг дангаар нь хийх болж билээ. Яагаад гэвэл дайн ПЕ-2 шиг тийм хөнгөн, тактикийн, фронтын хэрэгцээтэй бөмбөгдөгчийг олноор шаардсан юм.

	Санаанд ч үгүй байхад Молотов миний нэрийг дуудлаа. Би ийм нэр хүндтэй зөвлөгөөн дээр, бас тэгээд нам засгийн удирдагчдын өмнө үг хэлнэ гэж бодоо ч үгүй байсан юм. Гэтэл яах ч арга алга. Суудлаасаа босож түрүүчийн хүмүүсийн үг хэлсэн тэргүүлэгчдийн ширээний өнцөгт очлоо. Тэгээд сургууль дадлагын онгоцны талаар хийж байгаа ажлынхаа тухай бас манай нисэх хүчин хоцрогдож байгаа шалтгааны тухай саналаа хэлж ер нь өөрийнхөө мэдэж байгаа зүйлийг бас хэлэх гэж хүсэж байсан юмаа чин сэтгэлээсээ ярилаа.

	Зөвлөгөөний дундуур нууц хамгаалах тухай асуудал гардаг байна. Манай нисэх хүчний тухай мэдээ гадаадад алдагдаж буй эсэх? Эрдэм шинжилгээний байгууллагууд улсын нууцыг хэрхэн хадгалж байгаа тухай яригдлаа.

	— Ер нь АГДТИ-ийн байдал ямаршуу байна? Манай АГДТИ-ийн дарга хэн бэ? гэж Сталин гэнэт асуулаа.

	— Шульженко. Тэр энд байна гэж ардын комиссар Каганович хариулав. Михаил Никитич Шульженко сандарсандаа царай нь цонхийчхоод суудлаас босов. Сталин түүний зүг хуруугаараа зангаж:

	— Сайхан мэдээрэй та үүнийг хариуцаж байгаа шүү гэв.

	Зөвлөгөөний төгсгөлд хүн бүхэн одоогийн байдлыг сайтар эргэцүүлэн бодож, авч хэлэлцсэн асуудлын талаар санал бодлоо илэн далангүй, айж эмээхгүй хэлж байхыг бидэнд дахин сануулж захисан юм.

	Кремльд хийсэн зөвлөгөөнд оролцсоны дүнд зөвхөн би ч биш, ер нь тэр үед байсан манай бяцхан хамт олны сэтгэл их хөдлөв.

	Энэ зөвлөгөөний өмнөхөн биднүүс санаачилга гаргах замаар маш богино хугацаанд хоёр мотортой хурд ихтэй тагнуулын хурдан онгоц хийгээд турших нислэгт оруулсан юм. Үүний өмнө зөвхөн спортын онгоц хийдэг байсан манай ЗБТ-ны шинэ онгоцыг нисгэгч Пионтковский шалгалаа. Тэр онгоц цагт 560 километр хурдалсан юм. Тэр үедээ энэ нь их сайн хурд байлаа. Энэ онгоцыг хүмүүс их сонирхож цэргийн агаарын хүчний дарга испанийн дайны баатар нисгэгч Яков Владимирович Смушкевич манай аэродром дээр ирэв. Смушкевич машиныг их сонирхон шохоорхож анхны боломж гарангуут Сталинд мэдэгдэнэ гэж амласан юм.

	Тэр амласнаа даруй биелүүлэв. Манай онгоцыг засгийн газар мэдэх болж түүний нислэгийн шалгалтыг түргэн дуусгахыг шаардах болов.

	Биднүүс эхэндээ тэр онгоцыг тактикийн тагнуулын хурдан онгоц болгож хэрэглэх санаатай байлаа. Гэтэл цэргийнхний шахалтаар түүнийг фронтын бөмбөгдөгч болгох ёстой боллоо. Тэгээд ББ буюу ойрын бөмбөгдөгч гэж нэрлэх болсон юм.

	Анхны турших нислэгүүдийг хийсний дараа ББ бусад мөн тийм төрлийн онгоцноос нислэгийн чанараараа хол илүү байгаа нь маргаангүй болмогц намайг 1939 оны 4-р сарын 27-нд Сталин дээр дуудсан юм.

	Би Тушиногийн аэродром дээр Сталинтай анх танилцсанаас хойш бүр хэдэн жил өнгөрчээ. Энэ хугацаанд би түүнийг Кремльд болсон албан ёсны зөвлөгөөн дээр харж байсан боловч одоо бол түүний өөрийнх нь дуудлагаар очих болов. Кремльд очих гэж явахдаа уулзалт маань ямаршуу болохыг сэтгэлдээ төсөөлж надаас юу асуух, яаж хариулахаа бодож явлаа.

	Улаан хивс дэвссэн шатаар өгсөж явахдаа миний сэтгэл их хөдөлж байв. Тэгээд нарийн бичгийнх нь даргын өрөөнд ирснээ илтгэж танилцуулах гэхэд Сталины нарийн бичгийн дарга нь:

	— Зохион бүтээгч Яковлев уу? Нөхөр Сталин таныг зургаан цагт ир гэсэн одоо таван цаг дөчин таван минут болж байна. Ингэхлээр та жаалхан хүлээх болно доо гэв.

	Яг болзсон цаг болоход намайг тасалгаанд нь орохыг урилаа. Тэнд Сталинаас гадна Молотов, Ворошилов нар байлаа. Тэр гурав надтай их л халуун элэгсэг мэндэлцгээв.

	Сталины албан тасалгааг хараад миний дотор бодогдсон анхны тэр сэтгэгдэл насан турш хадгалагдах болсон юм. Би үнэндээ гэхэд жаахан урам хугарч билээ. Албаных нь тасалгаа дэндүү жирийн даруу байдалтай байж билээ.

	Гэхдээ тасалгаанд нь ормогц миний сэтгэл хөдлөхөө гэв гэнэтхэн больчихсон гэж байгаа юм биш шүү. Харин Сталины жигд намуухан яриа, тасалгаандаа жигдхэн явах алхаа гишгээ нь тайвшруулах нөлөөтэй байлаа.

	Сталин эхлээд ажлын тухай шинэ машины тухай асуулаа.

	Тэгээд яриа маань миний сайн мэдэх техникийн салбарт гүнзгийрэн шилжихэд би улам бүр тайвширч, бүр дасчхаад, айж эмээхээ больж эхний үед хэлэх үгээ бодож байснаа ч болилоо.

	Сталин, Молотов, Ворошилов гурав миний ББ-ийг ихэд сонирхож хурдан бөмбөгдөгч СБ шиг мотортой мөн тийм хэмжээний бөмбөг даадаг атлаа СБ-гээс их хурдтай болгож яаж чадаа вэ? гэж асууцгааж байлаа.

	Хамаг учир нь аэродинамикт байгаа юм. СБ-г таван жилийн өмнө зохион бүтээсэн бол түүнээс хойш шинжлэх ухаан их урагш алхсан юм. Түүнээс гадна биднүүс өөрийнхөө бөмбөгдөгчийг СБ-гээс ихээхэн хөнгөн болгож чадлаа гэж би тайлбарлав.

	Сталин мөн л өрөөний дотор холхин байж:

	— Тун гайхалтай, ердөө л гайхамшиг юм, энэ бол нисэх хүчинд хувьсгал гарч байгаа хэрэг гэж билээ.

	ББ-ийг олноор хийхээр шийдвэрлэж билээ.

	Манай зохион бүтээх товчооны цаашдын ажлын зарим асуудлаар ярилцаж дууссаны дараа Ворошилов цаасан дээр нэг юм бичээд Сталинд өгөхөд Сталин уншиж үзээд зөвшөөрч толгойгоо дохилоо.

	Тэгэхлээр нь Ворошилов намайг Лениний одон, ЗИС суудлын машин, 100 мянган рублиэр шагнах тухай саналыг ЗСБНХУ-ын Дээд Зөвлөлийн Тэргүүлэгчдэд уламжлах гэсэн бичиг уншиж билээ. Уг бичигт тэд шууд гарын үсэг зурлаа.

	Ингэнэ гэж огтхон ч санаагүй болохоор би тэвдэж сандраад тэдэнд баярлалаа ч гэж хэлээгүй шиг санагдана.

	Тэгээд мунгинаж байснаа сэхээ орж би ганцаараа ажиллаагүй бүхэл бүтэн хамт олон ажилласан болохоор ганц намайг шагнавал шударга биш болно гэж хэлсэн минь сайн болсон юм. Надтай хамт шинэ машин дээр ажилласан хүмүүсийг шагналд бас оруулахаар нэрсийн жагсаалтыг нь даруй гаргаж ирүүл гэж Сталин хэлэв.

	Тэд надтай нөхөрсөг ёсоор салах ёс гүйцэтгэж, цаашдын амжилт гаргахыг хүсэж билээ.

	Би Кремлээс нэлээд орой болсон хойно буцаж ирлээ. Ээж минь намайг хэн дээр очихыг мэдэж байсан болохоор миний сэтгэл хөдөлснийг хараад юу ч асуусангүй. Намайг Лениний одонгоор шагнах гэж байгаа тухай би бас л хэлсэнгүй. Хэлээд яах юм бэ, шагнасан тэр цагт л мэднэ биз гэж бодсон юм.

	Би тэр шөнө удтал нойр хулжиж, өнгөрсөн үйл явдлуудыг дурсан бодсоор бүр өглөөгүүр дугхийв. Харин нойрноос сэрж харвал хажууд минь ээж зогсоод уйлж байлаа.

	— Юу болоов, яагаад уйлав? гэж айсхийж асуулаа.

	— Хамгийн сүүлд хүнээс л дууллаа шүү дээ.

	— Юу гэж дуулаав?

	— Чи надаас нууж байжээ. Чамайг шагнасан байна. Сүүлд нь мэдэхэд ээж өглөө босоод сүүнд явахад нь лифт ажиллуулагч авгай:

	— Танд баяр хүргэе. Таны хүү их том шагнал хүртжээ гэсэн байна.

	Тэгэхээр нь ээж сониноос учрыг мэдмэгц урьд орой нь намайг юу ч хэлээгүй болохоор баярлах гомдох хоёр нийлээд тэгж уйлсан юм санжээ.

	Тэр өглөө завод дээрээ очоод шагнуулах ёстой ажилчдын нэрсийн жагсаалт хийлээ.

	Баярлаж сэтгэл хөдөлсөн, бас олон хүн баяр хүргэж ядраасан болохоор би тэр өдөр эрт гэгч хэвтээд даруй таг унтаж билээ.

	Утас дуугарч намайг сэрээв.

	— Зохион бүтээгч Яковлев уу? Нөхөр Сталины нарийн бичгийн дарга нарын газраас ярьж байна. Нөхөр Сталин руу утаст, тэр тантай ярих гэнэ.

	Тэгээд над утасных нь дугаарыг өгөв.

	Юу болдог бил ээ? Би сандран байж тэр утсаар залгахад таних хүний дуу дуулдав.

	— Сайн байна уу? Би одонгоор шагнуулах гэсэн танай зохион бүтээгчдийн жагсаалтыг харж байна. Та чинь нисгэгчээ мартсан шиг байна. Би түүний нэрийг энд олохгүй байна гэв.

	— Хаанаас даа нөхөр Сталин! Нисгэгчийн нэр тэнд байгаа, түүнийг Лениний одонгоор шагнуулахаар оруулсан.

	— А, тийм байна, тийм байна! Би харсангүй. За таны ажил хэрэг ямар байна?

	— Сайн байна аа, нөхөр Сталин аа.

	Чухам энэ үед л шагнасан явдалд баярласнаа илэрхийлж болох тохиромжтой үе байлаа. Гэтэл би бас л:

	— Бүх юм сайн гэж хэлдэг байна шүү.

	— За яах вэ сайн л бол сайн, эрүүл мэнд байж, их амжилт гаргахыг хүсье гэж Сталин хэлж билээ.

	Үүнээс хойш тийм ч их удаагүй нэг өдөр би зохион бүтээх товчоонд зохион бүтээгч Виктор Алексеевтай зургийн ширээний ард сууж байлаа. Нарийн бичгийн дарга маань орж ирээд: «Таныг Поскребышев гэдэг хүн асууж байна. Залгах уу, яах вэ?» гэлээ.

	Харилцуураа аваад чагнахад Сталины гарын нарийн бичгийн дарга Александр Николаевич Поскребышев байлаа. Намайг яаралтай хэргээр Төв Хороонд ирэх хэрэгтэй тусгай машин авахаар очно гэж тэр хэлэв.

	Хориод минут болж байтал цэргийн хувцастай хүн ирээд намайг дагуулж явав. Дуудсан шалтгааныг ч, хэнтэй уулзахаа ч мэдээгүй болохоор замдаа би сэтгэл их зовж явав.

	Хуучин талбай дахь Намын Төв Хорооны байшинд ойртож ирлээ. Намайг дагуулж яваа хүн хивсэн гудас дэвссэн урт хонгилоор дагуулж явсаар нэг тасалгаанд орууллаа. Энд бүдүүн ширүүн бөсөөр бүрсэн диван, хэдэн сандал төв дунд нь цагаан бүтээлгээр бүрсэн жижигхэн дугуй ширээ байна. Ширээн дээр жимстэй ваар, боов шоовтой дийзнүүд, дутуу уусан хэдэн аяга цай байна. Харин тасалгаанд хэн ч алга.

	Сэтгэл хөдлөхийн зэрэгцээгээр хаана ч ороод ирэв дээ, цаашдаа яадаг бол гэсэн юм санагдаж бүр ч сандарч орхилоо. Би ингэж мэл гайхаж хэдэн минут зогсон хөдлөлгүй байж эргэн тойрноо ажиглав.

	Гэнэт хажуугаас хаалга нээгдэж Сталин орж ирлээ. Энэ чинь ид шид үзүүлж байгаа юм биш биз гэмээр боллоо.

	Гэвч Сталин инээмсэглэсээр ойртож ирээд, гар барьж мэндлээд, миний эрүүл мэндийг таалан асуув.

	— Та юунд зогсоов? Суу ярилцъя. ББ чинь ямаршуу болж байна даа?

	Тэр бээр намайг аажмаар дасгаж би ч цэгцтэй юм ярьж чадахтай боллоо. Сталин надаас хэдэн асуудал асуулаа. Тэр нь герман, англи, францын нисэх хүчний байдлыг сонирхож байв. Би түүний их юм мэдэж байгаад нь их гайхав. Сталин ердөө л нисэхийн мэргэжлийн хүн шиг ярьж билээ.

	— Англичууд яагаад «Спитфайр» сөнөөгчдөө их буу тавихгүй, бага калибртай пулемёт тавьж байгааг та юу гэж үзэж байна? гэж надаас асуулаа.

	— Учир нь тэднүүст агаарын их буу байхгүй учраас л тэр байх гэж би хариулав.

	— Би ч бас тэгж бодож байна. Хөдөлгүүрээ их буунд тааруулахгүй бол их буу байгаад нэмэргүй шүү дээ. Тийм үү? гэж Сталин хэлэв.

	— Зөв өө, зөв.

	— Тэднийд бас тийм хөдөлгүүргүй байгаа биз дээ.

	— Байхгүй!

	— Шпитальнийн хийсэн хорин миллиметрийн онгоцны их буу тавьж болох зохион бүтээгч Климовын хийсэн хөдөлгүүрийг та мэдэж байна уу?

	— Мэднэ ээ.

	— Та тэр бүтээлийг яаж үнэлж байна?

	— Сонирхолтой бөгөөд туйлын их ашиг тустай зүйл дээ.

	— Энэ зам зөв үү? Англичуудын зам илүү юм биш биз? Та Климовын мотор, Шпитальнийн их буутай сөнөөгч онгоц хийх ажлыг хүлээж авахгүй сэн бол уу?

	— Би сөнөөгч онгоц хийж ер үзээгүй, гэхдээ энэ нь надад их хувь заяатай хэрэг болно.

	— За тэгвэл энэ тухай та бодож үзээрэй гэв.

	Сталин намайг сугадаж аваад өөрийнхөө орж ирсэн хаалгаар ороход бөөн хүнтэй тасалгаанд орууллаа.

	Би эхэндээ нэг ч таних царай олж харсангүй. Сталин намайг тэргүүлэгчдийн ширээнд өөрийнхөө хажууд суулгаж өнөөх яриагаа аяархан үргэлжлүүлэхэд би хариулж байв.

	Нэлээд тогтоож харсны эцэст хуралдааныг К. Е. Ворошилов удирдаж, эхний эгнээнд манай ардын комиссар М. М. Каганович, цаад талд нь зохион бүтээгч А. А. Архангельский, заводын дарга В. А. Окулов, заводын ерөнхий инженер А. А. Кобзарев зэрэг миний таних нисэх хүчний аж үйлдвэрийн хэд хэдэн ажилтан байлаа. Бас тэр танхимд цэргийн агаарын хүчний удирдах газрын олон хүн байв.

	Нэг хүн үг хэлж байна. СБ онгоцны нислэгийн чанарыг, ялангуяа хурдыг нь цаашид сайжруулж болохгүй байгаа учраас уг бөмбөгдөгчийг олноор нь үйлдвэрлэхэд бэрхшээлтэй байгаа тухай ярьж байгааг би ойлголоо. Гэтэл энэ асуудлыг хэрхэн шийдвэрлэхээс манай фронтын бөмбөгдөгч нисэх хүчний хувь заяа шалтгаалах ёстой байв.

	Би Сталины над үргэлжлэн ярьж байгаа зүйлийг анхааралтай сонсохын хамт бас хажуугаар нь энд үг хэлж байсан хүмүүсийн яриаг давхар ойлгох гэж чармайж байв. Гэтэл би огт танилцаагүй энэ асуудлаар үг хэл гэх бол уу гэж дотроо айна.

	Аз болоход дэмий айжээ. 10—15 минут хэртэй болоод Сталин босож намайг өнөөх танил тасалгаанд оруулав. Бид хоёр дугуй ширээний ар талд суулаа. Сталин намайг цай жимсээр дайлав.

	— За яах вэ сөнөөгч онгоц хийх үү?

	— Нөхөр Сталин би бодож үзье.

	— Сайн байна, бодож үзээд утасдаарай.

	Битгий зовоорой... Амжилт хүсье. Утас дуугарахыг хүлээж сууя. Тэгээд намайг гарч явахад хойноос:

	— Ямар ч гэсэн англичууд их бууг хэрэгсдэггүй тэнэг амьтад юм даа гэж билээ.

	Тэр үед хорин миллиметрийн их буугаар зэвсэглэсэн «Мессершмитт-109» гэдэг онгоц германчуудад бий болчхоод байсан юм. Тэгээд ч Сталины сэтгэл үүнээс болж их зовдог байсан байх. Сталин өөрийнхөө нисэх хүчнийг шинэчлэн зэвсэглэхдээ сөнөөгч онгоцныхоо пулемёт, их бууг сонгож авах талаар алдаа хийхгүй байх гэж хичээсэн байх.

	Хаалганы цаана өнөөх л цэргийн хүн хүлээж байгаад намайг машины дэргэд хүргэж эелдэгхэн ёслоод харин завод руу очиход дагаж яваагүй үлдэж билээ.

	Би тэр өдрийн юмыг бодож үзэхэд СБ онгоц хэцүү байдалтай болсон нь засгийн газрыг их зовоож байгаа юм байна гэж ойлгов. Нэгэнт хуучин мэргэжилтнүүд юм гавихгүй байгаа болохоор залуучуудад түшиглэх хэрэгтэй болжээ гэж бодсон янзтай байлаа. Цагийн байдлын эрхээр бусад нөхдийн хамтаар манай нисэх хүчний хараахан «тоогдоогүй байгаа» залуу зохион бүтээгчдийг төлөөлөх аз над тохиолдов.

	Маргааш нь М. М. Каганович над руу утасдаж ардын комиссарын газарт нэн түргэн ир гэлээ. Тэндээс бид завод руу явлаа. Ардын комиссар намайг цех дундуур дагуулан явж, тус заводын ажилтнуудад намайг зөвлөлтийн зохион бүтээгчдийн «залуу үеийнхний» нэг төлөөлөгч гэж танилцуулаад бас СБ онгоцыг сайжруулах талаар зөвлөн ярилцсан нь ардын комиссарыг дагалдаж яваа бөгөөд бүгдийн хүндэтгэлийг хүлээсэн зохион бүтээгч А. Н. Туполевын орлогч А. А. Архангельскийн өмнө намайг бүр түлж орхилоо.

	Би бол СБ онгоцыг мэдэхгүй болохоор М. М. Кагановичид тэр үед ажил хэргийн чанартай юу ч зөвлөж чадсангүй нь мэдээж. Ер нь ингэж явсан маань над тун эвгүй санагдсан юм.

	Гэхдээ бас ч зохих үүргээ гүйцэтгэсэн юм. Бид СБ-ыг хийсэн тэр туршлагыг харгалзаж СБ-д тавьсан зохион бүтээгч Климовын мөн тэр моторыг тавьж байгаа өөрийнхөө хоёр мотортой онгоцыг боловсруулахдаа аэродинамикийн цоо шинэ ололтыг ашигласан юм.

	Асар удалгүй өнөөх л дугуй танхимд хийсэн зөвлөгөөнд оролцсон зохион бүтээгчдийг дахин Кремльд урьсан бөгөөд энэ удаа зохион бүтээгчид тус бүрийн ажлын практик асуудлыг авч хэлэлцэв.

	Хүлээн авалтын том тасалгаанд онгоцны ахмад зохион бүтээгчид төдийгүй, бас залуучуудыг урьсан байв. Энд Лавочкин, Гудков, Горбунов, Ильюшин, Флоров, Боровков, Таиров, Шевченко, Пашинин, мотор зохион бүтээгч Климов, Микулин, Швецов нарын зэрэг нийтдээ хорин таваад хүн цугларчээ. Энэ удаа хүн тус бүртэй жич ярилцсан болохоор биднүүс сэтгэл хөдлөн хүлээнэ.

	Сталины нарийн бичгийн дарга Александр Николаевич Поскребышев хүлээн авалтын тасалгаанд үе үе орж ирээд уригдсан хүний нэрийг дуудна. Эцэст нь миний ээлж болов. Манай зохион бүтээх товчоонд Климовын мотор тавьсан сөнөөгч хийх бололцооны тухай бодож үзье гэж үүний өмнө Сталинаас үүрэг авсан болохоор би ярих юмаа эртнээс зэхчихсэн байлаа.

	Тасалгаанд Сталин, ардын комиссар М.М. Кагановичаас гадна Ворошилов, Молотов бас Улс төрийн Товчооны нэг гишүүн (хэн байсныг санахгүй байна), Цэргийн агаарын хүчний даргын орлогч Филипп Александрович Агальцов нар байв.

	— За яав, Климовын мотортой сөнөөгч хийнэ гэж шийдэв үү? гэж Сталин асуулаа.

	— Тийм ээ. Би Климовтой ярьж түүний хөдөлгүүрийн бүх мэдээ сэлтийг авсан. Бид уг асуудлыг нягт нарийн боловсрууллаа, тэгээд манай зохион бүтээх товчоо сөнөөгч онгоц хийх санал илэрхийлэхэд бэлхэн байна.

	Би ирээдүйнхээ сөнөөгчийн нислэгийн мэдээ: хурд, тааз, хол нисэх чадварыг илтгэв.

	— Та түүнийгээ яаж зэвсэглэх вэ? Түүн дээр чинь их буу байх уу?

	— Тэгэлгүй яах вэ. Манай сөнөөгч онгоц бол 20 миллиметрийн их буутай, бас хурдан бууддаг хоёр пулемёттой байх болно.

	Сталин тасалгааны дотор бодлогошрон явж байгаад:

	— Сайн байна... Бид мөн л ийм сөнөөгчийг бусад зарим зохион бүтээгчдэд бас захиалж байна. Нислэг, байлдааны чадварын хувьд сайн онгоц хийх төдийгүй харин уг онгоцыг нь олноор нь яаралтай үйлдвэрлэхийн тулд хэн түргэн хийсэн нь ялсанд тоологдох болж байгааг та дуулсан уу? гэж Сталин надаас асуулаа.

	— Би ойлгож байна нөхөр Сталин

	— Ойлгох ч бага хэрэг. Машинаа түргэн хийх хэрэгтэй.

	— Хугацаа нь ямар байх вэ?

	— Хэчнээн түргэн бол төчнөөн сайн. Шинэ жилийн наана амжуулах уу?

	— Би тийм онгоц хийж үзээгүй, туршлага байхгүй... Харин америкчууд шинэ сөнөөгчийг хоёр жилд багтаадаг байна. Тэгэхлээр...

	— Та чинь америк хүн гэж үү? гэж Сталин миний үгийг таслаад — Залуу орос инженер юу чадахыг үзүүлэлдээ... Тэгж чадвал сайн эр болно, би ч таныг аяга цайнд урих ёстой болно гэлээ.

	— Баярлалаа, нэгэнт хэрэгтэй болсон хойно заавал хийнэ. Харин нэг асуудал асуухыг зөвшөөрнө үү? Энд хориод инженерийг урин ирүүлж цөмд нь даалгавар өгч байна. Манай оронд тийм олон бөмбөгдөгч сөнөөгч онгоц хэрэгтэй гэж үү? Тэдгээрийг цөмийг нь олноор нь үйлдвэрлэх бололцоо байх уу?

	— Бидэнд ийм олон янзын онгоц хэрэггүй гэдгийг бид өөрсдөө ч сайн мэдэж байна. Энэ олон онгоцноос чинь сайндаа л тав зургаа нь олноор үйлдвэрлэж болох биз. Харин тав зургаан төрлийн шинэ онгоцтой байхад бид зовох юмгүй гэж Сталин хариулав.

	Уригдагсадтай цөмтэй нь ингэж ярилцав. Хүн бүр даалгавар авлаа. Бидний сэтгэл хөдөлж «эсрэг этгээдээ» ялна гэсэн хатуу санаа өвөрлөж бүтээлч уралдаанд урам зориг бадарч тус тусын ЗБТ-д тархан одож билээ.

	Микоян, Лавочкин, Сухой, Пашинин, Флоров, Боровков, Шевченко, Козлов, Поликарпов, Яценко нар сөнөөгч онгоц хийхээр уралдаж байв. Онгоцныхоо зураг төслийг түргэн гаргаж түргэн бүтээж бий болгох нөхцөлийг зохион бүтээгч бүрд хангаж өглөө. Байлдааны бусад төрлийн онгоцыг хийх ажлыг бас ингэж зохиосон юм.

	1939 оны зуны сүүлчээр Сталин над руу утасдаж сөнөөгч хийх ажил ямар явагдаж байгааг асууж билээ.

	Испани, Монголд байлдаж байсан нисгэгч Денисов одоо миний дэргэд байна. Таны онгоцны талаар үнэтэй зөвлөгөө өгч магад. Түүнтэй уулзаарай гэв.

	Тэгээд хагас цаг хэртэй болоод байхад өндөр гоолиг биетэй хар үстэй, бригад командлагчийн петлиц хадсан кительтэй энгэртээ Зөвлөлт Холбоот Улсын Баатрын Алтан таван хошуу тэмдэгтэй хүн миний тасалгаанд даруй орж ирлээ.

	Тэр бээр герман, японы нисгэгч нартай агаарын байлдаан хийж явсны хувьд олон сонин сайхан юм ярьснаар барахгүй, бас орчин үеийн агаарын байлдаан гэж чухам юу болохыг үнэхээр гүн гүнзгий, их юм мэддэг хүний хувьд над ярьж өгсөн болохоор испанид И-16 сөнөөгч онгоцны бүлгийг командалж байсан Сергей Прокофьевич Денисовтой уулзсан маань зохион бүтээгч над үнэхээр их сонин ашиг тустай зүйл боллоо.

	Бид түүнтэй удаан ярилцлаа. Герман, Япон, Зөвлөлтийн сөнөөгч онгоцнуудын давуу тал, дутагдлуудыг хооронд нь харьцуулан ярилцав. Денисов хэрэв байлдахад хүрдэг юм гэхэд бөмбөгдөгч, сөнөөгч онгоцны өнөөдрийн биш, харин ирээдүйнх нь роль ямар байхыг өөрөө хэрхэн үзэж байгаагаа ярьж өгөв. Сөнөөгч нисэх хүчний тактикийн тухай ярихдаа: Манай И-16 сөнөөгч онгоцны далавчинд зоосон пулемётын калибр бага, хоорондоо зөрөө ихтэй болохоор дайсны сөнөөгчийг тун цөөн устгасан гэнэ.

	Сталинтай ярилцахад тэр нь нисэхийн асуудлыг их мэдэж байгаад нь Сергей Прокофьевич их гайхаж гэнэ. Денисовын үгээр бол Сталин английн «Спитфайр» гэдэг сөнөөгчийн зэвсэглэсэн байдлын тухай нарийн асуудлыг хүртэл мэдэж байжээ. «Спитфайр» бол онгоцныхоо гол шугамаас хол хоёр далавчиндаа пулемётоо зоосон байдаг. Гэтэл Германы «Мессершмитт» бол моторынхоо голоор бууддаг нэг их буутай, синхроны (сэнснийхээ эргэлдэж байгаа алгуудын хоорондуур бууддаг) хоёр пулемётоор зэвсэглэсэн байдгийг Сталин мэдэж байв. Сөнөөгч онгоцыг яаж зэвсэглэвэл ашигтай вэ? Их буу пулемётын аль нь илүү ашигтай байх вэ, ямар гал оновчтой болох вэ, тухайлбал нэг том калибрын их буугаар шагайж буудах дээр үү, эсвэл таруу байрлуулсан хэдэн пулемётын гал дээр үү? гэдэг асуудлыг Сталин их сонирхжээ.

	Денисов бүр 1937 онд Испанийн иргэний дайны эхний үеийн туршлагыг харгалзан энэ тухай, ер нь бусад иймэрхүү асуудлаар өөрөө санаачлан Цэргийн Агаарын хүчний болон Нисэх хүчний аж үйлдвэрийн удирдлагад илтгэх хуудас бичсэн юм-санжээ. Гэтэл уг хуудсыг анхаарахгүй орхиж ямар ч арга хэмжээ аваагүй учраас хоёр жилийн дараа Халх голын тулалдаан болоход манай И-16, «Чайка» гэдэг сөнөөгч онгоцнуудын дутагдал өнөөх л хэвээр байсныг Денисов анзаарчээ. Тэгэхлээр нь Сергей Прокофьевич Монголоос буцаж ирээд Сталинд мэдэгдэхэд түүнийг даруй дуудсан байжээ. Денисовын эхний илтгэх хуудасны мөрөөр ямар ч арга хэмжээ аваагүйг мэдээд Сталин их хилэгнэжээ. Сталин Денисовын яриаг маш анхааралтай сонсоод анхааруулах бүх зүйлээ бичээд над ирүүл гэж даалгажээ.

	Денисов тийм хуудас дахин бичихэд түүнийг Сталин хүлээн авчээ. Сталин энэ удаа нисэх хүчний аж үйлдвэрийн ардын комиссар М. М. Кагановичийг бас дуудаж ирүүлээд Денисовын хоёр жилийн өмнө бичсэн дохионы талаар хайнга хандав гэж М. М. Кагановичийг зад хангинажээ.

	Каганович өөрийгөө зөвтгөж байсан боловч Денисов шиг мэргэжлийнхээ асуудлыг гарамгай мэддэг хүнтэй маргах аргагүй болж мухардахад Сталин ардын комиссарыг эцэс сүүлд нь албан тасалгаанаасаа улаан цайм хөөж гаргаад Денисовыг зохион бүтээгч Лавочкин, Микоян, бас надтай шууд харилцаатай байхыг зөвлөсөн байна.

	Денисовын шүүмжлэн анхааруулсан зүйлсийн гол нь гэвэл:

	Сөнөөгч онгоцыг жолоодлого дуулгавартай, хурдтай гэж хуваах явдал учир дутагдалтай. Манай сөнөөгч онгоцнуудад радио холбоо байх хэрэгтэй.

	Зэвсгийнх нь калибр, байрлуулсан байдал нь хангалтгүй.

	Германы сөнөөгч онгоцнууд хурдаараа ч их буу, пулемётоороо ч манайхаас давуу байна.

	Би Денисовын эдгээр анхааруулсан зүйлийг манай анхны сөнөөгч онгоцондоо тусгах талаар чадлынхаа хэрээр хичээсэн юм.

	Засгийн газар шинэ онгоцнуудыг аль болох түргэн гаргаасай гэж хүсэж байсан болохоор бидний ажлын явцыг хүн бүр дээр гойд анхаарч байв. Нэг сонин юм болсныг одоо ч санаж байна.

	1939 оны сүүлчээр манай ББ-ийг олноор үйлдвэрлэж байсан нэг завод дээр би очсон юм.

	Поскребышев намайг тэнд эрж олоод одоо Сталинтай утсаар яриулна гэж мэдэгдэв.

	— За ажил ямар байна. Амлалтаа яаж биелүүлж байна? 12-р сард сөнөөгч чинь бэлхэн болох уу?

	— Нөхөр Сталин аа амласан хугацаандаа бэлхэн болгоно.

	— За тийм бол аяга цай уулгах л болж дээ гэж билээ. Шинэ онгоц хийх ажилд оролцож байсан бусад зохион бүтээгчдийг бас ингэж утасдаж байсан байх гэдэгт эргэлзээгүй биз ээ. Бас нэг жишээ дурдахад хөдөлгүүр зохион бүтээгч Владимир Яковлевич Климовт ийм хуудас өгсөн байв:

	 

	«Нөхөр Климов!

	 

	Бидний өчигдрийн яриаг үндэслэн хойнох зүйлийг мэдэх гэсэн юм. Үүнд:

	1) Ойрын өдрүүдэд зохион бүтээгч Яковлевт зориулан М-105 мотор хоёр ширхэг бас их буу зоодог М-105 мотор мөн хоёр ширхгийг ирүүлж чадах уу?

	2) Чадах бол чухам хэзээ ирүүлэх вэ?

	Маш яаралтай юм шүү.

	 

	И. Сталин»

	 

	Энэ бүгд бол манай нисэх хүчнийг шинэчлэн зэвсэглэх талаар нам засгаас асар их анхаарч байсны гэрчилгээ юм.

	Манай бүх хамт олон сөнөөгч онгоцоо хийх ажилд маш сонирхолтой, шуурхай орцгоосон юм. Би Поликарповын шилдэг сөнөөгчдийг анх харсан тэр цагаас аваад сөнөөгч онгоц хийх юм сан гэж аль эртнээс тэсгэлгүй мөрөөддөг болсны биелэл нь энэ онгоц болох ёстой байсныг нуух юу билээ. Поликарповын тэдгээр сөнөөгч онгоц Чкалов, Серов мэтийн шилдэг-ас нисгэгчдийн сэтгэл санаанд захирагдан хамгийн байж болшгүй гэмээр хэцүү маягуудыг хийж байсан билээ.

	Бид Владимир Яковлевич Климовтой нягт холбоотой ажилладаг байв. Климов манай сөнөөгч онгоцонд зориулан өөрийнхөө хөдөлгүүрийг зориуд угсрахдаа синхронгүй буудаж болох их бууг зоох боломжтой болгосон юм. Ингэснээр бид эргэлдэж байгаа сэнсний алгануудын завсраар бууддаг тэр дутагдлаас салсан юм. Климовын моторын редукторынх нь дээрх хагас хөндий голын дундуур их буу зоож болох тул түүгээр буудахад хөдөлгүүр сэнс хоёр яаж ч эргэлдэхээс шалтгаалахгүй дуртай цагтаа буудаж болох ажээ.

	Климов бид хоёр засгийн газраас тогтоосон хугацаанд нь заавал амжуулахаар шийдсэн юм. Тэгээд бидний ажил тун аятайхан явагдаж байгаа мэт санагдаж байв. Владимир Яковлевич уг онгоц дээр жинхэнэ мотор тавихаас бүр өмнө моторынхоо загварыг ирүүлсэн юм.

	Нэлээд бага хугацаа өнгөрөхөд манай машин бүр угсрах цехэд тавигдлаа. Онгоцныхоо мотор, их буу, хоёр пулемётыг тавьчихлаа. Цахилгаан, радиогийн янз бүрийн тоноглол, онгоцны жолоо, дугуй эвхэх, буулгах, саах зэргийг тохируулан угсрав. Нисэгчийн бүхээгийг олон тооны хэрэглэлээр тоноглох ажил хийгдэж байв.

	Ажил дуусах ойртож, бид ч даалгавраа хугацаанд нь багтаана гэдэгт эргэлзэхгүй байлаа. Би болон миний шадар туслагч — Вигант, Синелыщиков, Адлер зэрэг нөхөд өглөөнөөс үдэш орой болтол цех дотор онгоцныхоо дэргэд салалгүй ажиллана.

	Нисгэгч Юлиан Пионтковский ч зохион бүтээгчид, ажилчдаас дутахгүй онгоцныхоо дэргэд байлцана. Яагаад гэвэл тэр онгоцыг шалгах учир түүнийгээ сайн болгох гэж бас санаа тавина.

	Бидний хэн нь ч өөрийнхөө ууган сөнөөгч онгоцноос өөр юмны тухай бодохгүй байлаа.

	Гэтэл 1939 оны 10 - р сард машинаа дуусгах хугацаа ойртоод байх үед намайг Иван Федорович Тевосян тэргүүтэй худалдааны төлөөлөгчдийн нисэхийн комиссын бүрэлдэхүүнд оролцож явах болсон гэж ардын комиссариатын газраас над мэдэгдэв. Гэтэл бараг л маргааш нь нисэх хүчний аж үйлдвэр болон цэргийн агаарын хүчний хэсэг нөхдийн хамт Герман руу нисэх ёстой байв. Зорилго нь Германы нисэх техниктэй танилцах явдал байлаа.

	Би бүр сандарч орхилоо. Яагаад ийм болдог бил ээ? Онгоц хийх үүрэг засгийн газраас авчаад ийм хариуцлагатай үе болоод байхад хийж байгаа юмаа орхичхоод явж яаж болох билээ. Тэр даруй батлан хамгаалах ардын комиссарын газар луу утасдаж Ворошилов хүлээн авлаа. Ажлаа дуусах үе болчхоод байхад орхиод явж болохгүй байна гэж би хэлээд байдаг уран цэцэн үгээ хэлж яалаа ч гэсэн би явж болохгүй гэдгийг Ворошиловт итгүүлэх гэж оролдлоо.

	— Та чинь төрсөн үрээ нэг сар орхихоос айдаг яасан хачин удирдагч вэ? Танаас ч дутахааргүй ажлаа амжуулдаг туслагчид танд байх ёстой шүү дээ гэж Климент Ефремович хэлэв.

	Намайг явуулах асуудлыг хөдөлшгүй шийдсэн, та онгоцоо аэродром дээр гаргахын наана Москвад буцаж ирж амжина гэж Ворошилов хэлэв.

	Татгалзаад нэмэргүй байлаа.

	Маргааш өдөр нь манай төлөөлөгчид Балти орчмын Кёнигсбергийг дайран Берлин орохоор хөдлөв.

	Би Германд сар хэртэй саатаж инженер зохион бүтээгч хүнд ашиг тустай олон сонин юм үзэж билээ.

	 


ФАШИСТЫН ГЕРМАНД

	30-аад оны сүүлчийн жилүүд бол гитлерийн Герман байн байн дээрмийн халдлага хийж, Европын олон орныг бут цохисон жилүүд гэж миний үе тэнгийн хүмүүсийн ой тойнд шингэсэн юм. Бараг өглөө босох бүр нэг санамсаргүй хэрэг гарчихсан байдаг сан.

	Англи, Францын эрх баригчдын өөгшүүлсний харгаагаар 1938 онд гитлерийн Герман Австри, Чехословак хоёрыг залгичихсаны дараа хөнгөн ялалтдаа эрдсэн Гитлер бас Польшийг эзлэн авах гэж санаархаж байв.

	Хэрэв түрэмгийлэлд өртөхөд хүрвэл харилцан туслалцах тухай гэрээг нэг талаас Польш, нөгөө талаас Англи, Францын хооронд байгуулсан болохоор уг хэрэг нэлээд төвөгтэй байсан нь үнэн юм. Гэхдээ Англи, Франц хоёр Польшийн төлөө байлдахгүй гэдгийг Гитлер сайн мэдэж байсан авч дайран довтлох шалтаг гаргахын тулд өдөөн хатгалга явуулахаар шийджээ.

	Тэгээд ч 1939 оны 8-р сарын 30-нд германы гяндангаас суллагдсан хэсэг эрүүгийн гэмт хэрэгтэн польш цэргийн хувцас өмсөөд СС-ийн офицер Скорцени гэгчээр удирдуулан германы хил дээр оршигч Глейвиц хотын радиостанц руу дайрсан юм. Өдөөн хатгалга бүтэмжтэй болж аян шалтаг гарав. Фашистын радио, сонинууд Польшийн эсрэг дайсагнан дайрч, хахтлаа хашхирч гарлаа. Тэгээд 1939 оны 9-р сарын 1-ний шөнө гитлерийн цэрэг Польшийн хилийг давсан юм.

	Гитлерчүүд польшийн армийн эсэргүүцлийг түргэн няцаагаад, богино хугацаанд ялалт байгуулав. Ердөө л 10-р сарын 6 гэхэд Польш дахь байлдаан дууссан байв. Польшийн зэвсэгт хүчний үлдэгдэл нь бууж өгөөд Варшавын засгийн газар гадаадад дүрвэн зайлав.

	Германы цэрэг Польшид цөмрөн оронгуут Англи, Франц хоёр Германд дайн зарласан юм. Дайн зарласан... гэхдээ өөрийнх нь талд дайн хийх маш тохиромжтой нөхцөл бүрдээд байсан боловч байлдаагүй юм.

	Англи, Франц хоёр хэзээ дайнаа эхэлдэг бол гэж дэлхий дахин өдөр бүр хүлээж байлаа. Гэтэл 1939 оны шувтарга, 1940 оны эхээр Англи, Франц, Германы хэнийх нь ч цэрэг хилээ алхаагүй юм.

	Холбоотнуудын цэргийн мэдээнд дандаа л: «Шинэ сонин юм алга...», «Фронт дээр өөрчлөлт гарсангүй...» гэж байв.

	Энэ чинь Европын олон орны эсрэг, түүний дотор цэргийн хувьд хамгийн том гүрэн гэгдэж байсан Англи, Францын эсрэг ганц орон тухайлбал Герман улс байлдаж санаачилгыг байнга гартаа авч, цаадуултайгаа нэг нэгтэй нь байлдаж, тухай бүрдээ заавал ялж байхад нөгөө тал нь байлдахаасаа таахалзах гэгчээр зүгээр маяглаж байдаг ямар хачин дайн бэ? гэсэн асуудал гарч байлаа.

	Үнэхээр ч хачин дайн байлаа. Хачин дайн гэдгийг холбоотнууд өөрсдөө ч хүлээн зөвшөөрч байв.

	Английн нисэх хүчний дэд маршал Ж. Кингстон-Макклори «Дайны удирдлага» гэдэг номдоо: «Европт болсон хачин дайны турш нисэх хүчний тэргүүний цохих бүлэгт Германыг дайрах зөвшөөрөл олгохгүй байсан учраас зөвхөн ухуулах хуудас л хаяж байлаа» гэж бичсэн юм.

	Эдгээр хуудсыг гитлерийн Герман уншиж европын орнуудыг ээлж дараагаар залгисаар л байлаа.

	Тэр үеийн чухал хэрэг явдлыг өгүүлье.

	1940 оны 4-р сарын 9-нд германы цэрэг Данийг гэнэт эзэлж авахын зэрэгцээ Норвегийн эрэг дээр десантаа буулгав.

	Германы десант буусны дараа англичууд гэнэт ухаан орж, Норвегийн Нарвикийн районд өөрийнхөө десантыг бас буулгав. Ийнхүү англи германы дайн уг чанартаа Норвегийн газар нутаг дээр эхэлсэн юм. Гэвч англичууд Норвегт маш «даруу» байсан учир гитлерчүүд тэднийг даруйхан буцааж гаргав. 1940 оны 6-р сарын 10-наас аваад гитлерчүүд Норвегийн бүрэн эрхт эзэн нь боллоо.

	Ингэх хооронд Францын цэрэг болон Франц дахь английн экспедицийн корпус нь Германы «Зигфрид» гэдэг хориглолтын шугамын дэргэд холхиж байв. Энэ шугам тэр үед хараахан дуусаагүй байсан учраас англи, францчуудыг харсаар байхад германчууд тэр шугамаа үргэлжлэн бэхлэх ажил хийхийн зэрэгцээгээр Польшийг бут цохиж дуусгаад чөлөөлөгдсөн дивизүүдээ өрнө зүг рүү нууцаар татаж байлаа. Тэгээд Гитлер бэлтгэлээ гүйцлээ гэж үзмэгц «икс өдөр» буюу 1940 оны 5-р сарын 10-нд цэргээ Францын хил рүү оруулсан юм. Цэргийн агаарын нисэх хүчин нь францын аэродромуудыг хүчтэй цохиж, Францын бараг бүх нисэх хүчнийг устгав.

	Германы фашистын цэрэг үүний зэрэгцээ Голланд, Бельгийг эзэлж аваад германы танкнууд хүчрэгдэшгүй халуун лавын урсгал шиг францын нутаг руу цутган орлоо. Хэдхэн өдрийн дотор Франц улс биеэ даасан орон байхаа болив.

	6-р сарын 10-нд Итали улс Германы талд дайнд оров. Эрх баригчид нь урван тэрсэлж бут цохигдсоны улмаас сандарч сарнисан францын арми, агаараас дэмжлэггүй болохоор эсэргүүцэж чадахгүй болж улмаар 6-р сарын 14-нд нээлттэй хот гэж зарлагдсан Парисыг гитлерчүүд байлдаангүй эзэлж авсан билээ.

	Германы фашистууд Францыг ингэж үрэн таран болгоод Англи руу агаараар давшилтаа эхлэв. 1940 оны 8-р сарын 23-нд гитлерийн бөмбөгдөгч онгоцнууд анх удаа Лондоныг маш их бөөн хүчээр дайрлаа.

	Хэрэг явдлын цаашдын бүх явц нь Зөвлөлт Холбоот Улсын эсрэг дайн эхлэх хүртэл гитлерчүүд үлгэр домогт гардаг шиг амжилт олж, маш түргэн хугацаанд явагдаж дуусдаг байлаа. Гитлерийн армийн эзлэн дагуулсан улс орон, хотуудын нэр нь сонин хэвлэлд харж амжмааргүй түргэн солигдоно...

	Цэргийн маш том зүтгэлтэн, английн фельдмаршал Монтгомери Германтай хийсэн дайны эхний үеийн тухай дурсан бичихдээ:

	«Польшийг Герман залгиж байхад Франц, Британи хоёр огтхон ч хөдөлсөнгүй. Биднийг дайрах гэсэн маш илэрхий зорилгоор германчууд цэргээ өрнө зүг татаж байхад ч бид зүгээр л суусан хэвээр байлаа... Бид өөр лүүгээ дайрахыг нь хүлцэнгүй хүлээсээр байлаа. Энэ нь дайн мөн эсэхийг би ойлгохгүй байсан» гэжээ.

	Монтгомери ойлгоогүй байж ч болох юм... Гэвч Англи, Францын эрх баригч харгис бүлэг германы фашизмыг ЗСБНХУ-ын эсрэг чиглүүлэх гэсэн мөрөөдөлд автагдсаны улмаас тэр хачин дайн хийж байсан нь одоо нэгэнт илэрхий болсон юм.

	Дашрамд хэлэхэд энэ байдлыг 1939 оны 8-р сар буюу Гитлер Польш руу дайрахаас хэдхэн өдрийн өмнө англи, франц, зөвлөлтийн цэргийн төлөөлөгчид Москвад хийж байсан цэргийн хэлэлцээ харуулсан юм. Гитлерийн Германы зүгээс түрэмгийлэл үйлдэхэд хүрвэл цэрэг дайны талаар хамтран ажиллах хэлэлцээр байгуулах тухай асуудлыг тэр төлөөлөгчид авч хэлэлцсэн юм.

	Энэ хэлэлцээ амжилт олоогүй нь илэрхий билээ. Англи Францын засгийн газрын төлөөлөгчид тийм амжилт гаргах гэж мэрийх ч үгүй байсан бөгөөд зөвхөн биднийгээ «туршиж үзэхийг» чухалчилж байлаа. Зөвлөлтийн цэргийн төлөөлөгчдийг батлан хамгаалах ардын комиссар К. Е. Ворошилов, Улаан Армийн жанжин штабын дарга Б. М. Шапошников нар толгойлсон бол англи францын төлөөлөгчдийг ямар нэг шийдвэр гаргах бүрэн эрхгүйгээр үл барам дайны дараа нийтлэгдсэн бичиг баримтаас үзэхэд уг хэлэлцээг удаашруулан, тасалдуулах шугам баримталж байсан цэргийн хоёрдугаар зэргийн түшмэд толгойлж ирсэн нь илэрхий байна. Английн засгийн газар үүнийхээ зэрэгцээгээр Гитлертэй нууц хэлэлцэж, харилцан үл довтлолцох тухай гэрээ байгуулах, эзэмшлээ хуваах тухай хэлэлцээр байгуулах санал тавьж байсан нь одоо нэгэнт илэрхий болов. Тэр үеийн Английн засгийн газар Гитлерийн өлмийг долоож мэхэлзэн Хятад, Зөвлөлт Холбоот Улсын газар нутгийг хуваалцах... саналыг илэн далангүй тавьж байжээ.

	Москвад төлөөлөгчид нь уулзсан гурван гүрний зэвсэгт хүчний байдлын тухай мэдээллийг харилцан солилцсоноос үзэхэд Франц, Англи хоёр нь гитлерийн нисэх хүчний эсрэг идэвхтэй тэмцэж чадахуйц байлаа. Жишээлэхэд францын нисэх хүчний генерал Вален мэдээлэхдээ, Францын тэргүүн шугамын нисэх онгоцны тоо 2 мянга орчим байна гэжээ. Эдгээрийн гуравны хоёр нь бүр орчин үеийн онгоцнууд байжээ. «Энэ нисэх хүчин манай аж үйлдвэрийн бололцооны үрээр сүүлийн үед түргэн хурдацтай хөгжиж байна. 1940 он гэхэд манай нисэх хүчин тэргүүн шугамын онгоцны тоог 3000 болгохоор төлөвлөж байна» гэж генерал Вален ихэмсгээр мэдэгдсэн байв.

	Мөн тэр Москвагийн зөвлөгөөн дээр маршал Бернетийн мэдэгдсэнээр бол Английн нисэх хүчин 3 мянга орчим нисэх онгоцтой байсан бөгөөд английн аж үйлдвэрийн тэр үеийн бололцоо нь сард 700 онгоц үйлдвэрлэх явдлаас хол давсан гэж байлаа.

	Английн «Харрикейн» гэдэг сөнөөгч, «Уитли» гэдэг бөмбөгдөгчид тэр үед Германд байсан онгоцнуудтай нислэгийнхээ чанараар өрсөлдөхөд амаргүй байлаа. Гэхдээ англичуудад «Спитфайр» гэдэг сайхан сөнөөгч байлаа. Түүнийг ч олноор нь үйлдвэрлэх болсон байв. Тэгэхлээр Польш, Дани, Норвеги, Францыг хамгаалах юм англичуудад байжээ.

	Гитлерийн герман болон өрнөд европын орнуудын хооронд болсон дайны сургамж нь Германтай зайлшгүй мөргөлдөх явдлыг хойшлуулах гэсэн зөвлөлт засгийн газрын чиг шугам зөв байсныг баталж өгсөн юм.

	1939 оны 8-р сарын сүүлчээр гитлерийн Германы Гадаад явдлын Яамны сайд Риббентроп дөрвөн мотортой «Кондор» хэмээх суудлын нисэх онгоцоор Москвад нисэж ирлээ. Тэр нь Зөвлөлт Холбоот Улс, Герман хоёрын хооронд үл довтлолцох тухай гэрээ байгуулах санал өвөрлөж ирсэн юм.

	Зөвлөлт засгийн газар түрэмгийлэгчийн эсрэг хамтран ажиллах тухай Франц, Англи хоёртой хэлэлцээр байгуулах гэж үр бүтээлгүй оролдож бүр арга тасраад үл довтлолцох тухай гэрээ байгуулах гэсэн Германы саналыг арга буюу зөвшөөрөхөд хүрсэн билээ. Зөвлөлт засгийн газар энэ гэрээг байгуулахдаа эрт орой алин боловч Герман манай орны эсрэг дайн дэгдээнэ гэж мэдэж байв. Гэлээ ч гэсэн энэ гэрээ нь империалист орнуудаас зөвлөлтийн эсрэг нэгдмэл фронт байгуулах бололцоог арилгаж, батлан хамгаалах хүчээ зузаатгахад маш чухал байсан цаг хожих боломжийг ЗСБНХУ-д олгосон юм.

	1939 оны эцсээр англи, францын сонинууд Зөвлөлт Холбоот Улсын эсрэг ичгүүр сонжуургүй кампани зохиож байсныг санаж байна. Тэд биднийг Гитлертэй хэлэлцээ хийж байгааг зэмлэхдээ Гитлерийн эсрэг бүх хүчээ нэгтгэе гэж ЗСБНХУ нэг бус удаа санал тавьж байсныг Англи, Францын засгийн газар няцааж байснаа мартчихсан юм шиг дүр үзүүлж байлаа.

	Үл довтлолцох тухай гэрээ байгуулсны дараа эдийн засгийн хэлэлцээр бас байгуулж түүнийхээ дагуу Зөвлөлт Холбоот Улсаас Германд зарим төрлийн түүхий эд нийлүүлэх, хариуд нь германы тоноглол, машин түүнчлэн нисэх онгоц худалдаж авах болсон билээ.

	Энэ хэлэлцээрийг хэрэгжүүлэх зорилгоор И. Ф. Тевосян тэргүүтэй худалдааны төлөөлөгчид Германд очлоо. Төлөөлөгчдийн нисэхийн хэсэгт нь А. И. Гусев (удирдагч нь), И. Ф. Петров, Н. Н. Поликарпов, В. П. Кузнецов, П. В. Дементьев, би бас бусад янз бүрийн мэргэжлийн инженерүүд оролцов. Тус хэсэг бол германы нисэх техниктэй танилцах, худалдаж авууштай хамгийн сонин зүйлүүдийг сонгож олох зорилттой байлаа.

	Ингэж л дайны өмнөхөн би Германд очсон юм даа. Хэдийгээр манай орнуудын хооронд үл довтлолцох тухай гэрээ байгуулсан авч фашизм бол фашизм учир эрт орой аль нэг цагт фашизмтай байлдах л болно гэдгийг бид цөм мэдэж байв.

	Эхлэнгүүт л дотрыг минь харлуулсан тэр сэтгэгдлийг би хэзээ ч мартахгүй.

	Бид гэрэл гэгээ нь цацран гялалзсан хот тосгонуудтай энх тайван улсынхаа хилийг давмагц харанхуй бүрхэг, аюул түгшүүртэй нутагт орчихлоо. Вагоных нь цонхнуудад битүү хөшиг татсан галт тэрэг Берлинийг чиглэн пад харанхуй хот тосгон, төмөр замын буудлуудыг дайран хурдална.

	Берлинд үдшийн 8—9 цагаас эхлээд л английн нисэх онгоцнууд дайрахыг хүлээж хамаг амьдрал зогсож, театруудаа хааж гудамж нь эзгүйрч, түгшүүрийн дохионы орилох чимээгээр хүмүүс зоорь руу гүйж орох нь олонтоо байлаа. Харин өдөр нь хотод тайван байна. Элс, хайр асгасан зам дээр хүүхдүүд наадаж, сагс барьсан герман эзэгтэйчүүд идэж уух юмаа авахаар явцгаана. Хүнсний дэлгүүрийн үүдэнд дугаарлан зогсох юм.

	Ихэнх эрчүүл нь цэргийн, СС-ийн, цагдаагийн ханцуй дээрээ хас тэмдэгтэй хүрэн пиджак зэрэг ямар нэгэн тусгай формын хувцас өмсөнө. Тэр ч байтугай гудамж цэвэрлэгч, сонин худалдагчид нь ч тусгай хийцтэй малгай өмсөх юм. Ер нь ямар ч байлаа гэсэн тусгай хийцтэй хувцас өмсөх их дуртай улс байлаа.

	Гитлерийн түшмэд сайхан зантай хүн болох гэж байдгаараа хичээнэ. Энэ нь юм бүр дээр харагдаж байлаа. Биднийг хүрэлцэн очиход Берлиний галт тэрэгний буудлыг зөвлөлт германы далбаагаар чимэглэж биднийг хотын болон цэргийн эрх баригчид угтаж авлаа. Нөхөрсөг чин сэтгэлтэй байгаа дүр үзүүлэх гэж цөм инээмсэглэж гар барьж, Унтер-ден-Линден гудамж дахь «Адлон» гэдэг гоёмсог зочид буудалд буулгав.

	Миний тасалгааны цонхоор америк, францын элчин сайдын яамнууд хийгээд Бранденбургийн хаалгаар ялалт гудамж хязгааргүй сунах мэт харагдана. Зочид. буудлын гол хаалгыг зөвлөлтийн далбаагаар чимэглэсэн болохоор өглөө бүр биднийг гадаа хүлээж буй машинд суух гэж гарахад юманд дуртай хүмүүс шавааралдан зогсож байдаг сан.

	Би Берлинд анх удаа ирж байгаа болохоор их сониучирхан харж явлаа. Тэр үеийн Берлинийг Европын бусад нийслэлүүдтэй зүйрлүүлэх аргагүй байсан нь мэдээж. Берлин бол Парис, Ром, Ленинград хотуудаас ондоо, өөрийн гэх онцлоггүй хот байв. Гэхдээ Берлин бол маш цэвэрхэн нэг л зохиомжтой боловч ямар нэг уйтгартай тохьгүй юм шиг байлаа. Сайхан музей, театр, цэцэрлэгтэй, гоёмсог, өргөн сайхан барилга байшинтай, дэлгүүрийнх нь цонхны дотор тансаг баян тавилгатай, олон гудамжтай жишээлбэл Курфюрстендамм гудамж над их таалагдсан гэхдээ л дайнчид юм бүхэнд ул мөрөө халдаажээ.

	Би тэр үед Германд байхдаа нутгийнх нь умардаас өмнө рүү, дорнодоос өрнөд рүү нь захаас захад нь тултал явсан, гэхдээ хүнсний карт, шөнө болоход харанхуй байдгийг эс тоолбол хаана ч гэсэн дайны ул мөр олж үзсэнгүй. Холбоотны нисэх хүчин ажиллахаасаа айлгах нь их байлаа. Германы хотууд туйлын энх тайван үеийн байдалтай байлаа. Зөвхөн нэг л удаа Бремений буудал дээр Берлин орох галт тэрэг хүлээж байхдаа хажуугаар минь өнгөрсөн суудлын галт тэргэнд шинэ цэргүүд чихцэлдэн шуугилдаж явааг харсан. Вагоных нь цонхнууд нээлттэй байсан болохоор залуу согтуу цэргүүд хашхиралдаж гараа сарвагануулж байгаа нь харагдсан. Тэдний нэг нь вагоны цонхоор цээжээ гаргачхаад «Муу мондиуд аа та нар бас тэнд очно доо!» гэж, буудлын талбай дээгүүр холхиж байгаа бидэн рүү хашхирч билээ. Тэр нь биднийг германы арын албаныхан гэж бодсон юм шиг байна билээ. Галт тэрэг нэлээн холдчихоод байхад өнөөх цэрэг гараа сарвагануулаад хашхирч хараал тавиад л байв. Биднийг дагалдаж явсан германы пүүсийн төлөөлөгч сэтгэл нь зовсон янзтай:

	— Битгий анхаар, цаадуул чинь фронт руу явж байгаа шинэ цэргүүд гэж билээ.

	Зөвхөн энэ үзэгдэл дайны тухай юм бодогдуулж, Германд байх хугацаанд сэтгэлд хоногшиж билээ. Үнэндээ Берлинд байхдаа английн агаарын дайралтыг үзэх нь үзсэн, гэхдээ тэр үед энэ дайралт нь олон онгоц оролцоогүй болохоор Германы нийслэлд хохирол учруулж чадахгүй байв. Тэр дайралт нь ихэвчлэн агаарын сургуулийн түргэн жагсаалтай төстэй санагдана.

	Берлинд ирсэн эхний нэг өдөр тэр үед нисэх хүчний сайд агсан Герман Герингийн орлогч хурандаа генерал Удет биднийг хүлээж авсан. Генерал Удет бол Нисэх хүчний яамны бүх техникийн талыг хариуцдаг хүн болохоор Мессершмитт, Дорнье, Хейнкель зэрэг нисэх аж үйлдвэрийн эзэдтэй маш нягт холбоотой байлаа. Тушаалынх нь гуншин маш сүржин генерал-фельдцейхмейстер гэнэ.

	Удет бол дэлхийн нэгдүгээр дайны байлдааны нэртэй нисгэгч, инженер зохион бүтээгч хүн билээ. Тэр нь биднийг очихын өмнөхөн өөрийнхөө дотнын найз Хейнкелийн нэг онгоцоор дэлхийн рекорд амжилт тогтоогоод байлаа.

	Удеттэй анх нүүр учрангуут над аятайхан сэтгэгдэл төрсөн бөгөөд тэр хүн намхавтархан, махлаг, нүдэнд дулаахан зүс царайтай, яриа хөөрөөч хүн байв. Герингийн тушаал ёсоор германы цэргийн агаарын хүчний зэвсэглэлд байгаа бүх онгоц, мотор, тоног хэрэгслийг бүгдийг нь үзүүлнэ гэж Удет шууд хэлж билээ..

	Эхлээд Берлиний дэргэдэх Иоганишталь аэродром дээр германы нисэх техникийг газар дээр, дараа нь нисгэж үзүүлнэ, дараа нь Юнкерс, Хейнкель, Мессершмитт, Фокке- Вульф, Дорньегийн нисэх онгоцны заводуудыг үзүүлнэ, тэнд зохион бүтээгчидтэй уулзана, биднүүс авах гэсэн юмаа сонгоно, тэгээд хэлэлцээ хийх эцсийн уулзалт болно гэж Удет хэлэв. Ийм программд бидний зүгээс татгалзах зүйл байсангүй учир маргааш нь Иоганишталь аэродром дээр үзлэг болов.

	Аэродромын шугам дээр ёслолын жагсаал шиг янз бүрийн цэргийн техникийг жирийтэл жагсаасан үүнд: хоёр мотортой бөмбөгдөгч «Юнкерс-88», «Дорнье-215», нэг мотортой сөнөөгч «Хейнкель-100», «Мессершмитт-109» тагнуулын «Фокке-Вульф-187», «Хеншель», хоёр мотортой сөнөөгч «Мессершмитт-110», шумбан бөмбөгдөгч «Юнкерс-87» зэрэг бусад онгоцнууд байлаа. Онгоц тус бүрийн дэргэд багийн нисгэгч, техникч нар модойтол номхон зогсжээ.

	Биднийг Удет тэргүүтэй нисэх хүчний яамны янз бүрийн тушаалтнууд угтлаа. Удет үзмэрийн эхлэлт болгож бидний тэргүүн Тевосяныг «Шторх» («Цэн тогоруу») гэдэг холбооны онгоцонд суухыг уриад, өөрөө нисгэгчийн суудалд сууж, Тевосяныг зорчигчийн суудалд суулгав. Тэгээд мотороо асааж шууд байрнаасаа маш богинохон зайд гүйлгэж агаарт тасраад намхан өндрөөр бидний дээгүүр хэдэн минут шунгинан нисэж, яг л өнөөх байран дээрээ буулгав. Тевосян онгоцноос гарч түүнийг магтан сайшаав. Сүүлд нь Геринг тэр онгоцыг бидэнд бэлэглэж билээ.

	Үүний дараагаар бид жагсаасан онгоцнуудыг үзлээ. Тэр онгоцнуудын нислэг тактикийн чадал, зэвсэглэл, тоноглолын онцлогийг бидэнд тайлбарлаж байв. Тэгээд үзэж дууссаны дараа онгоцнууд нэг хоёр минутын завсартай цувралдан хөөрч бидний дээгүүр хусалт нислэгээр өнгөрөөд мөн л дарааллаа алдалгүй эргэж буулаа. Энэ бүхнийг үлгэр дуурайл болмоор зохион байгуулжээ. Бодвоос ийм үзлэгийг анх удаа зохиож байгаа биш, манай төлөөлөгчдөд анх үзүүлж байгаа биш нь ил байлаа.

	Бид үзсэн юмандаа их сэтгэгдэл төрж «Адлон» буудалдаа эргэж ирлээ. Гэвч манай генерал Гусев, германчууд өөрийнхөө цэргийн нисэх хүчний жинхэнэ түвшнийг биднүүст үзүүлээгүй гэж хар санаж байжээ. «Биднийг тэнэг амьтад гэж бодчихоод орчин үеийнхээ онгоцыг үзүүлээгүй, харин хуучирсан юмаа л үзүүлж байна» гэж тэр ярьж байлаа.

	Зэвсэглэлийнхээ маш нууц хэсгийг үзүүлэхэд нь би ч гэсэн эргэлзэн тээнэгэлзэж байсныг нуух явдалгүй биз ээ. Хуучирсан хийцтэй онгоцоо худалдах гэсэндээ биднийг мэхэлж байгаа байж болох юм гэж ч бодож байлаа. Тэгээд биднүүс сайтар тунгааж бодсоны эцэст эцсийн шийдвэр гаргах гэж яарахын хэрэггүй. Заводууд дээр нь очиж үзье, тэнд байдал тодорхой болно биз гэж шийдэж билээ.

	Үнэндээ ч заводоор явж үзэхэд бидний тээнэгэлзээг нэлээд арилгалаа. Онгоц моторыг олноор нь үйлдвэрлэж байгаа нь ч, заводын цехүүдийг тоноглосон технологи нь ч Иогаништальд үзүүлсэн зүйлүүд бол гитлерийн Германы «Люфтваффе» буюу цэргийн агаарын хүчний техник хангамжийн үндэс мөн гэдгийг илтгэн харуулсан билээ. Гэтэл манай комиссын зарим хүн үүнээс өөрөөр бодож байжээ. «Хуучин хог новшоор орчин үеийн шинэ техникээ нууж байна, худалдаж авахаар юм огт алга» гэж тэд хэлж байлаа.

	Берлинд эргэж ирмэгц Удет амласныхаа дагуу биднийг хүлээж авлаа. Гэвч бидний ахлагч генерал Гусев үзсэн онгоцнууд хуучирсан байна, биднүүс сонирхсонгүй, биднүүс цоо шинэ техник сонирхож байна гэж маш эв хавгүй хэлэхэд Удет дүрсхийтэл уурлаж ааш зан нь ч эрс өөрчлөгдөж хэлэхдээ:

	— Би бол офицер хүн хэлсэн үгээ өөрөө хариуцна. Бид байдаг юмаа үзүүлсэн, хэрэв сонирхохгүй байгаа бол худалдаж авахаа болино биз. Бид тулгахгүй та нарын дур шүү гэв.

	Тэгээд бүтэн хагас жилийн дараа Зөвлөлт Холбоот Улсын эсрэг дайн эхлээд германы онгоцнуудыг зөвлөлтийн нисгэгчид унагааж эхлэхэд гитлерчүүд генерал Удетыг буруутан болгож байлаа. Удетыг зөвлөлтийн хүмүүст өөрөөр хэлбэл манай төлөөлөгчдөд «Люфтваффегийн» бүх нууцыг илрүүлсэн гэж зэмлэж байлаа. 1942 оны эхээр Москвад авсан мэдээнд үзвэл «генерал Удет шинэ зэвсэг шалгаж байгаад осолдож амь үрэгдэв» гэжээ.

	Зохион бүтээгч Хейнкелийн дайны дараа нийтлүүлсэн дурсамжаас үзэхэд Герингийн өөр нэг орлогч фельдмаршал Мильх гэгч нь Удетыг хардаж матсан нь илрэв. Геринг тэр хоёрыг эвлэрүүлэх гэж оролдсон нь талаар өнгөрчээ. Тэгээд тэр хоёрын зөрчил улам ихсэж Мильх нь Гитлерт илүү талтай болохоор Удетийн эсрэг ёстой л гүтгэн тухирах ажил явуулжээ.

	Хейнкель бичихдээ: Геринг Мильхийн нэр төрөөр хөөцөлдөмтгийг мэдэж өөрөө болгоомжилдог тул намайг хамгаалах байх гэж Удет найдаж байв. Гэтэл маршал өөрийгөө хамгаалах гэж хичээгээд эвлэрүүлэх арга зам эрж Удетэд ямар ч дэмжлэг үзүүлсэнгүй. Гэхдээ л Геринг Удетыг халж оронд нь Мильхийг тавих гээгүй юм. Уг нь ингэвэл хамгийн зүй ёсны шийдвэр болж болох байлаа. «Чи үлдэх хэрэгтэй, чи Мильхтэй хамт ажиллах ёстой... Хэрэв чамайг би тушаалаас чинь зайлуулбал нэг л биш болж дээ гэж дэлхий даяар мэдэх болно...» гэж Геринг ганц бус удаа хэлж байжээ.

	Мильх далдуур матаж өдөөсөөр л байсан нь Москва руу гитлерийнхний хийсэн дайралт балран нурах үед бүр дээд цэгтээ тулжээ.

	Хейнкелийн бичсэнийг үзвэл:

	«11-р сарын 17-ны үдэд Пфистермайстер (Хейнкелийн ажилтан — А. Я.) Берлинээс над руу утасдаж «Удет үхчихлээ» гэв. Би бүр бөглөчих шиг болж «Яагаад тийм юм болоов?» гэхэд «Өөрийгөө буудчихлаа» гэж билээ.

	... Удет унтлагынхаа тасалгаанд тархи руугаа сум зоожээ. Учир нь бүрэн ойлгомжтой байв. Оросын эсрэг хийсэн цахилгаан дайн нурж Дорно зүгт хаягдсан «Люфтваффе» эцэж туйлдаад оросын талаар сарнин тархаж түүний гол нуруу нь хугарчээ.

	... Өрнөд фронт руу онгоцнуудаа татан ирүүлэх ямар ч нөхцөлгүй болов.

	... Герингийн тушаалаар Удетийн амиа хорлосныг маш нууц дарж яс баригчаас өөр бусад хэнд ч түүний хүүрийг харуулахгүй байх гэж эрх баригчид их хичээсэн юм» гэжээ.

	Би Германд байх хугацаандаа янз бүрийн мэргэжилтэй, соёлын янз бүрийн түвшинтэй герман хүмүүстэй уулзаж байлаа. Тэд зохион бүтээгчээсээ эхлээд тээш зөөгчид хүртлээ ялгаагүй цөм өөрсдийгөө цаглашгүй давуу гэж ухамсарсан нь мэдэгдэж байлаа. Энэ нь юм бүхэнд ил харагдах бөгөөд фашист суртал нэвтрүүлгийн үр дүн ажээ.

	Дээд газрын заалтаар биднүүстэй эелдэг зөөлөн харилцаатай байхыг хичээж байсан авч ихэмсэг зан, өөрсдийгөө давуутай гэж үздэг нь нүдэнд ил тусаж байв. Тэр үед биднийг илэрхий шоолж доромжлоогүй нь ойлгомжтой, гэхдээ англичуудыг бол олон улсын болон улс төрийн сэдэвтэй юм ярих бүрдээ шоолж доромжлох их дуртай байсан юм.

	Би гол төлөв зохион бүтээгч, нисгэгч, нисэх хүчний яамны ажилтан гэх мэтийн нисэхтэй ямар нэг талаар шууд холбоотой герман хүмүүстэй уулзаж байлаа. Тэгээд англичуудтай хийж байгаа агаарын дайны тухай ярих бүрдээ английн нисэх хүчнийг өөрийнхөө «давагдашгүй» нисэх хүчинтэй, өөрийнхөө «шилдэг» нисгэгчидтэй, «хосгүй» фельдмаршал Герингтэй заавал зүйрлүүлж ярина.

	— Англичуудад хэн байна вэ? Та английн нисэх хүчний гарамгай зүтгэлтэн гэж хэнийг нь нэрлэх вэ? Манайд бол Геринг, Удет байна. Бас Мессершмитт, Хейнкель нар байна. Гэтэл та англиас хэнийг нэрлэх вэ? гэнэ.

	Ингэж ярьсныхаа дараагаар Английн нисэх хүчний сул дорой, тэдний нисгэгчид аймтгай хулчгар болохын тухай заавал нэг түүх домог ярьдаг байв.

	Тэр үед англичууд гомдоохоор бөмбөгдөөгүй байсан боловч тэд англичуудыг үзэн ядна. Метро дотор ер нь гадаа гудамжинд ч Черчиллийг зурчхаад дор нь «Нэгдүгээр дайсан» гэх буюу, «Английг бурхан цээрлүүлэг» гэж бичсэн лоозонтой хуудас олныг би харж байлаа.

	Бид нэг удаа Мессершмиттийн заводуудын төв нь болох Аугсбургт очоод Тироль дахь Инсбрук хотоор авто машинаар зугаацах урилгыг Мессершмиттээс авч билээ.

	Аугсбург бол Умард Германд Мюнхений ойролцоо оршино. Зам нь гойд сайхан юм. Аугсбургээс гарахад эхлээд хоёр талаар нь мод тарьсан цэв цэх сайхан асфальт замаар явна. Хоёр талаар фермүүд харагдана. Газар нь аажимдаа товцог толгодтой болж алсад цэнхэр уулс харагдана. Альп нутгийн шовгор дээвэртэй модон байшингууд, гот маягийн хонхот цамхагтай сүмүүд байн байн харагдаж эхэлнэ. Дараа нь уулын шимт ногоон өвстэй нугууд эхэлнэ, агаар нь гайхмаар цэвэр шингэн болно. Тал бүрээс уул хавчиж зам нь тууз шиг мушгиралдаж яг л манай кавказ, крымийн зам шиг нэг өгсөж нэг уруудаж хөврөлдөнө.

	Тэгээд л эцэст нь Инсбрук хэмээх австрийн Тироль нутгийн нийслэлд хүрнэ. Энэ бол нарийхан тахир гудамжнуудтай маш цэвэрхэн хуучны сонирхолтой аятайхан хот юм. Тэнд нутгийн үндэстний хувцас хэвээр хадгалагдсан байх тул эрэгтэйчүүд богино өмд урт оймс хийгээд өд хатгасан Тироль нутгийн ногоон бүрх малгай өмсөнө.

	Байгалийн сайханд бидний сэтгэл санаа ч маш тавигдаж ийшээ гарахын өмнө дарсаар даруулж цадталаа идэж уусан болохоор биднийг дагалдагчид ч илэн далангүй болж биднийг хөгжөөн баясаах гэж алиа хошныг ярина.

	Явах замд ноорхой хувцастай сахал самбай нь ургаж царай зүс нь харлачихсан бохир муухай, цэргийн хагас дутуу хувцастай бөөн бөөн хүмүүс үе үе дайралдана. Тэд зам засах ажил хийж бидний машинд дурамжхан зайлж өгнө. Тэр хүмүүс буутай манаа харуулын хяналтын дор ажиллана. Тэдний хувцас дээр цэргийн олзлогдогсдын таних тэмдэг хаджээ. Нэг герман хэлэхдээ:

	— Францын цэргийн олзлогдогсод, сүрхий эрүүд байгаа биз? гэв.

	Францчуудыг ярьж байснаа англичуудыг ярьж англичуудаас польшчуудын тухай ярианд шилжинэ. Янз бүрийн үндэстний цэргийн олзлогдогсдыг хорих лагерьд хэрхэн хооронд нь тухирч өдөөдөг, хоорондынх нь дайсагнал хэрхэн аллагад хүрдгийг илэн далангүй ярьж байв. Хүнд хүчир хөдөлмөрийн дэг журмын эсрэг сэм хуйвалдаж бослого гаргахад хүргэхгүйн тулд лагерийн эрх баригчид цэргийн олзлогдогсдыг дотор нь дайсагнуулан янз бүрийн үндэстний хүмүүсийг тухиран өдөөдөг ажээ.

	Биднийг дагалдагчид гитлерийн үгийг иш баримт болгож италичуудын талаар маш хошин шог ярилаа:

	— Италичууд бидний холбоотон байх юм бол тэднийг хамгаалах хорин дивиз бидэнд хэрэгтэй. Хэрэв тэд манай дайсан болбол тэднийг бут цохиход бидэнд бас л хорин дивиз хэрэгтэй. Ингэхлээр италичууд бидэнд хорин дивизийн үнэтэй юм гэж Гитлер хэлсэн гэнэ.

	Бас нэг «нарийн» шог ярьсан нь:

	— Италичуудын танк нь ухрах гурван араатай, урагшлах ганц араатайгаараа германы танкнаас ялгагдана гэнэ.

	Гитлерчүүд германы ард түмнийг хүнийг үзэн ядах, бусад үндэстнийг доромжлон басамжлах үзлээр хүмүүжүүлж байсан бөгөөд үүгээрээ ичгүүргүй бардах ажээ. Еврей хүн бол зүүн ханцуй дээрээ («юде») гэж бичсэн хар үсэгтэй боолттой явах үүрэгтэй «Еврейчүүдэд үйлчлэхгүй» гэсэн бичигтэй такси цөөнгүй харагдана. Зарим кино театрын кассын дэргэд билетийн үнэний жагсаалтын хажууд «Еврейчүүдэд билет зарахгүй» гэсэн зарлал байх юм. Дэлгүүрт ороход: «Еврейчүүд тийм тийм өдрүүдэд (долоо хоногт гурван удаа 5 цагаас хойш орно) гэж бичсэн байна. Цэцэрлэгт гудамжнаа нийтэд зориулсан ванданг цагаан ногоон өнгөөр будсан байхад еврейчүүдэд зориуд шараар будаж, түшлэгийг нь зорчих зам руу харуулж тавиад «Фюр юден» («Еврейчүүдэд») гэж бичсэн байдаг.

	Бүх Герман даяар ийм юм.

	Энэ нь бүр байж болшгүй юм шиг, ер нь ухаанд нэг л багтаж өгөхгүй байв. Нэг талдаа гаднаа өндөр соёлтой, техник ахуйн орчин үеийн түвшинд хүрсэн бүх шинж тэмдэг бүрдсэн, хаа хаагүй гойд цэвэр, дэг журам, зохион байгуулалттай атлаа нөгөө талдаа балар бүдүүлэг дундад зууны байдал харагдана.

	Баян чинээлэг европын соёлт байдлын хажуугаар еврейчүүдийг бүрэлгэн сүйтгэх ажил явагдана. Бид үүнийг ойлгохгүй байв. Гэвч үнэхээр тийм л байсан даа. Бид фашизмыг нүдээрээ тэгж үзсэн юм.

	Германаас ирсэн тэр орой намайг галт тэрэгний буудлаас гэртээ оронгуут Поскребышев утасдаж даруй Кремльд ир гэв.

	Сталины тасалгаанд хүмүүс цугларч, ямар нэг асуудал хэлэлцэж байгаа бололтой.

	Сталин надтай мэндлээд:

	— Таныг ёстой тохом чинь хатаагүй байхад л дуудчихав аа даа, суугаад сонсож бай. Бид удахгүй дуусна тэгээд тантай ярилцамз гэв.

	Удсан ч үгүй явсан тухайгаа дэлгэрэнгүй ярь гэж Сталин хэлээд үг тасалдуулахгүй маш анхааралтай сонсоцгоов.

	Манай нисэхийнхний бүлгийн дотор санал зөрснийг би нуусангүй. Манай цэргийн удирдагчид бол германчууд биднийг хуурч мэхэлж байна, хуучин юмаа үзүүлэв гэж үзэж байв. «Мессершмитт», «Юнкерс» болон бусад онгоцнууд бол хуучирсан, орчин үеийн онгоц биш, тэгээд орчин үеийн техникээ бидэнд үзүүлсэнгүй гэлцэв. Харин аж үйлдвэрийн ажилтнууд сөнөөгч «Мессершмитт», бөмбөгдөгч «Юнкерсүүд» бол германы цэргийн өнөөдрийн шилдэг онгоцнууд гэж үзлээ. Гэхдээ хэрэв энэ нь орчин үеийн техник юм бол яагаад бидэнд үзүүлэв гэдэгт бид ч эргэлзэж байв.

	Гэхдээ бид энэ техникийг худалдан авч сайтар судлах нь зүйтэй гэж үзсэн юм гэдгээ ярьсан билээ.

	Сталин германы онгоцнуудын зэвсэглэлтийг тухайлбал пулемёт их бууны тухай, бөмбөг даацын тухай, бас манай мөн тийм төрлийн онгоцтой зүйрлүүлбэл нислэг техникийн үзүүлэлт нь ямар болохыг их сонирхов.

	Яриа үдэш орой болтол үргэлжилж Сталины гэрт үдшийн цайгаар дуусаж билээ.


АНХНЫ СӨНӨӨГЧ

	Москвад буцаж ирэхэд сөнөөгч маань цехдээ л байж байлаа.

	12-р сарын сүүлчээр Сталин ажлын явцыг утсаар сонирхож 1-р сарын 1 гэхэд онгоцоо бэлхэн болгоно гэсэн амлалтаа биелүүлэх үү гэж асуув. 

	Би засгийн газарт өгсөн амлалтаа биелүүлэв. 1940 оны 1-р сарын 1 гэхэд И-26 (ЯК-1) сөнөөгч онгоц аэродром дээр гараад байлаа. Түүний дараа 1940 оны хавар МиГ, ЛАГГ-ууд гарч, бусад нь мөн оны зун бэлэн болов.

	Засгийн газрын захиалсан сөнөөгчдийн дотроос МиГ, ЛАГГ болон манай ЯК-ын ажил амжилттай болж байлаа. Микоян, Лавочкин бид гурвыг маш их яаруулж байв. Бидний гуйсан зүйл бүхэнд тусалж байв. Гүйцээх, турших нислэг хийх ажлыг түргэтгэхийн тулд олноор нь үйлдвэрлэдэг заводуудыг ч бидэнд туслуулдаг боллоо.

	Хамгийн түрүүнд хийсэн ЯК-1 сөнөөгчийг манай зохион бүтээх товчооны угсрах цехээс гаргаж тус орны нэг шилдэг, хүчирхэг заводын ангарт2 шилжүүлэв. Энэ үед, тус заводын даргаар Павел Андреевич Воронин, ерөнхий инженерээр нь Петр Васильевич Дементьев нар ажиллаж байв. Энд уг онгоцыг нислэгийн шалгалтад бэлтгэх талаар бидэнд асар их тусламж үзүүлэв.

	Заводын бүх хамт олон гойд чармайлттай ажиллав. Тэгээд ажил дуусах ойртох тусам улам дээд зэргээр чармайж байлаа. Хэрэв эхний үед илүү цагаар удаан ажиллахыг зарим хүнд тушааж, гуйж ятгаж байсан бол харин ажил дуусах шахахад хүмүүс өөрснөө зохион бүтээх товчоо, цехүүдээс явахаа байж билээ.

	Тэгсээр эцсийн эцэст онгоц маань аэродром дээр гарлаа шүү. Тэр маань цэмцгэрхэн, далавчаа тэлчихсэн, өөрөө нисчих гээд байгаа юм шиг харагдана.

	Манай бүх хамт олон, хэдэн зуун хүн цөмөөрөө сэтгэл нь их хөдөлсөн байлаа. Хүн бүр тэр онгоцонд зориулсан хөдөлмөрийнхөө хувь нэмрийг харж зогсоно. Онгоц маань ямар болдог бол, найдвар алдуулах юм биш байгаа даа? гэж хүн бүрийн зүрх түгшинэ.

	Анхны нислэгт бэлтгэж эхлэх үед сэтгэл түгшиж санаашрах явдал дээд цэгтээ хүрэв. Онгоцоо гаргах сүүлчийн хэдэн шөнө би бараг унтаагүй дэг. Бүгдийг сайтар бодож тооцсон шиг санагдавч, бас л ямар нэгэн санамсаргүй юм болох вий дээ, ганц нэгэн тооцоо буруу болчихсон байх вий дээ гэж айна.

	Эхний нислэг хийх мөч боллоо. Дахиад л Юлиан Пионтковский шалгасан юм.

	Онгоцоо ангараас түрж гаргаад бүх юмыг нь мянгантаа шалгалаа. Пионтковский бүхээгт орж суугаад моторын ажиллагааг шалгав. Мотор шалгаж байхад онгоц урагшаа гүйчихгүйн тулд дугуй доор нь ивдэг ивүүрийг авахад, онгоц маань урагш ухасхийн хөдлөв.

	Тоормос, дугуй, жолооны дуулгаврыг шалгаж үзэхийн тулд нисгэгч маань тогтсон ёсыг дагаж эхлээд газар дээгүүр хэдэнтээ гүйлгэж үзлээ. Тэгээд бүх юм нь зүгээр байгааг магадлан онгоцоо аэродромын нөгөө захад аваачаад салхины эсрэг харуулж зогсоолоо.

	Яаж ч мэдсэнийг бүү мэд, гэхдээ л заводынхон бараг цөмөөрөө онгоц шалгах өдөр, цагийг мэдчихсэн байв. Манай ажилчид, зохион бүтээгчид нислэгийн талбай дээр, заводын дээвэр дээр гарчээ. Тэд манай төрсөн үрийн анхны алхмыг надаас дутуугүй сэтгэлээ хөдөлгөн харна.

	Би шадар туслагчдынхаа хамт ангарын ойролцоо зогсож байхад, үнэнээ хэлэхэд бүх бие минь дагжталаа чичирч байсан шүү. Онгоцны сэнс нь мөнгөн таваг шиг болтлоо эргэлдэж, онгоцны ар талд нь бөөн тоос босохыг харвал нисгэгч газаа гүйцэд өгсөн нь ил байв. Тэгээд онгоц гүйлээ. Онгоц газар хоёрын хооронд нарийхан зурвас зай гарснаа секунд тутам улам нэмэгдэнэ. Эцэст нь онгоц бидний дээгүүр тархи дүйрэм дуугарч өнгөрөнгүүт огцом өндөр авч эхлэв.

	— Мөн ч мундаг аа! гэж нэг хүн хэллээ. Цөм сэтгэл амарч амьсгаа авав. Пионтковский бүр итгэл төгс янзтай аэродром дээгүүр хоёр дахь удаагаа эргэв.

	Одоохондоо ч хэрэг явдал сайн байна. Гэхдээ үүгээр бүх юм дуусаж байгаа юм биш, харин буухдаа яадаг бол? Машин доошилж буухаар ойртлоо. Энэ бол шинэ онгоцны хамгийн эгзэгтэй мөч байгаа юм. Нисгэгч ажиг ч үгүй хурдаа багасгасаар доошилж, аэродромын төв дунд газардаж, богинохон зайнд гүйлгээд, онгоцоо ангар тийш залав. Энэ үед бид сэтгэлээ барьж чадахаа байлаа. Нас сүүдэр, цол тушаал гэлгүй цөм онгоцны хойноос гүйлдэн очиж, нисгэгчийг бүхээгээс нь татаж гаргаад дээш нь шидэж эхлэв.

	Пионтковскийг ямар нэг үг хэлэхээс нь өмнө, түүний баяртай царай нүдээрээ инээмсэглэж байгааг хараад бүх юм алзахгүй байгаа юм байна гэж би ойлголоо.

	МиГ, ЛАГГ, ЯК-Уудыг бараг зэрэг буюу хоёр гурван сарын зайтай шалгасан бөгөөд 1940 оны тав, зургаадугаар саруудад гурван онгоцыг гурвуулыг нь олноор нь үйлдвэрлэж эхэлсэн юм.

	ИЛ, ПЕ, МиГ, ЛАГГ, ЯК онгоцнуудыг хийснээр манай цэргийн нисэх хүчнийг орчин үеийн сөнөөгч, дайран сөнөөгч, бөмбөгдөгч онгоцоор үндсээр нь шинэчлэн зэвсэглэсэн төдийгүй, харин тус оронд зохион бүтээгчдийн залуу бүтээл хүчин бүрэлдсэнээрээ их ач холбогдолтой болсон юм.

	Бүр 1939 оны зуны эхнээс л Сталин намайг дуудаж нисэхийн талаар зөвлөдөг болов. Эхэндээ чухал асуудлаар итгэмжлэн зөвлөмж авах гэж олонтоо дуудахад нь ялангуяа:

	— Та энэ асуудлаар юу гэж бодож байна, та юу хэлэх вэ? гэж Сталин шууд асуухад нь би зовдог байлаа.

	Заримдаа ямар нэгэн ажилтны тухай асууж намайг бүр мухардуулдаг ч байсан.

	Тэгээд намайг хүнд байдалд орж, зовж байгааг мэдчихээд зоригжуулах гэж:

	— Юу гэж бодож байгаагаа зовохгүй хэл, та хэдийгээр залуу боловч бид танд итгэж байна. Та бол ажил хэргээ сайн мэддэг хүн, өнгөрсөн үеийн алдаатай холбоогүй хүн, иймээс хуучин мэргэжилтнүүдээс илүү илэн далангүй байж чадна. Бид хуучин мэргэжилтэнд их итгэж байсан, гэтэл тэднүүс биднийг манай нисэх хүчний талаар намагт суулгачихлаа шүү дээ гэдэг сэн.

	Сталин чухам тэр үед:

	— Бид хэнд итгэхээ мэдэхээ байлаа гэж над хэлж билээ.

	1939 оны зуны нэгэн халуун өдөр байлаа. Поскребышевыг утасдахад би түргэн бэлдээд, арван таван минут болоход зэгж Кремльд орчихсон байв. Александр Николаевич намайг харангуут: «Түргэн ор, таныг хүлээж байна» гэв.

	Тасалгаанд Сталин, Ворошилов хоёр ямар нэг зүйлийн тухай ярилцаж байв. Сталин надтай мэндэлчхээд шууд ингэж асуулаа:

	— Сөнөөгч онгоцонд хурд, дуулгавар хоёрын аль нь илүү чухал бэ? гэдэг талаар Ворошилов бид хоёр маргаж сууна. Нисгэгч нарын санал өөр өөр байна. Зарим нь хурд чухал гэнэ, зарим нь дуулгавар чухал гэнэ. Зохион бүтээгчээс асуухаар шийдлээ. За та юу гэж хэлэх вэ? гэв.

	Испанид хийсэн агаарын байлдааны туршлага энэ асуудалд маргашгүй хариу өгчээ. Тэнд германчууд хурдтай «Мессершмиттыг» хэрэглээгүй байхад нь манай нисгэгчид дуулгавартай И-15, И-16 онгоцнуудаар дайсныг цохиж байлаа, харин «мессерүүд» гараад ирмэгц манай дээрх онгоцнууд хэцүүдсэн юм гэж би хариулав.

	— Биднүүс хурд ихтэй сөнөөгчийг голлосноор алдахгүй гэдэгт та итгэж байна уу?

	— Нөхөр Сталин аа, итгэж байна гэж би хариулав.

	— Би бас тэгж бодож байна, харин энэ хүн эргэлзэж байна гэж Сталин хэлэв.

	— Өнөөдөр их бүгчим байна гээд Ворошилов маршал кителийнхээ захыг тайлж, цаашдаа маргахаас зайлсхийж, над руу толгойгоо дохиж, Сталинд ингэж хэлэв:

	— Энэ хүнд бол зовох юмгүй амар юм! Зохион бүтээгч л хүн гэв.

	Ворошилов намайг хөнгөн маягаар богино ханцуйтай цамц, биеийн тамирын хөнгөн өмд өмссөнийг битүү хэлж байгаа бололтой. Би зовоод, яарсан болохоор хувцсаа сольж амжсангүй гэж өөрийгөө зөвтгөх гэж бодтол...

	Сталин миний үгийг тасалж:

	— Зүгээр, зүгээр би өөрөө ч ингэж явмаар байна. Албан тушаал л болохгүй байна гэв.

	Шингэх нарны хурц гэрэл албан тасалгаанд тусна. Сталин аанай л бичгийн ширээ, тасалгааныхаа хаалганы хооронд холхиж, анхааралтай сонсоно.

	Би Сталин өөд харж, ширээ түшиж зогсох тул нарны гэрэл өөд юм харж ядан гялбаж, нүдээ анивалзаж байв.

	Сталин энэ байдлыг ажиглачхаад цонхныхоо дэргэд очиж хөшгөө буулгаад:

	— Одоо зүгээр болоо биз? гэж асуув.

	— Их баярлалаа. Нөхөр Сталин.

	— Юуны чинь баярлалаа гэж, аль эрт хэлэх ёстой байсан шүү дээ.

	Хэдэн өдрийн дараа намайг дахиад л Сталин дуудлаа. Энэ удаад тэнд Молотов байв.

	Ажлаа ярьж дууссаны дараа би босоод:

	— Нөхөр Сталин, явахыг зөвшөөрнө үү? гэв.

	— Та яарч байна уу? Суу л даа, цай уух уу? гэв.

	Лимонтой3 гурван аяга цай авчирлаа. Сталинд тусгай дийзэнд тэг дундуур нь хуваачихсан лимон авчирлаа. Сталин нэг талыг нь аваад шаазан руугаа шүүсийг базаж шахав.

	— За сонин юу байна, Москвагийнхан юу ярьцгааж байна даа? Сталины санаа сэтгэл уужуу талбиун байгаа тул, жаалхан амсхийж, өдөр тутмын ажлаас түр хөндийрч, «чөлөөтэй» ярилцах гэсэн бололтой.

	Москвагийн зөвлөлийн шийдвэрээр цэцэрлэгт тойргийн модыг устгасныг тэр үед би ч гэсэн москвагийнхны нэгэн адил дургүйцэж байсан юм. Москвагийн сайхан цэцэрлэгт гудамжнууд түүний дотор түүхт Новины цэцэрлэгт гудамжны олон зуун настай далдуу модуудыг хайрлах сэтгэлгүй тас хяргаж билээ. Олон километр үргэлжилсэн тойргийн дагуу хотын төвийг эмжиж байсан үргэлжилсэн ногоон мод ургамлыг суга татаж, асфальтаар бүрхсэн юм.

	Бас Тверийн цэцэрлэгт гудамжийг тэгэх юм гэнэ гэсэн цуурхал сүрхий гарлаа. Тэгэхлээр энэ тухай ярих хамгийн эвтэйхэн үе шиг санагдлаа.

	— Минийхээр бол Цэцэрлэгт тойргийн модыг устгасан явдал одоогийн хамгийн гол асуудлын нэг шиг санагдана. Москвагийнхан үүнд их гашуудаж, яах гэж ингэж байгаа юм бол гэж учрыг олохгүй байна. Тэгээд маш олон янзаар цуурхан ярилцаж байна...

	— Тэгээд юу гэж тайлбарлаж байна даа? гээд Сталин чагнаж хүлээх янзтай болов.

	— Зарим нь дайн болох юм бол хотоор цэрэг, танк нэвтрүүлэхэд дөхмийг бодсон гэнэ. Зарим нь бас л дайн болоход мод нь хорт утааг тогтоодог учраас гэнэ. Зарим нь ч ердөө л Сталин ногоон модонд дургүй болохоор гудамжны цэцэрлэг ургамлыг устгах тушаал өгсөн гэнэ.

	— Ямар дэмий яриа вэ? Миний тушаалаар гэж хэн ярьж байна?

	— Олон хүн ярьж байна шүү.

	— Гэхдээ хэн тэгж ярьж байна?

	— Би саяхан Москва хотын уран барилгын газарт очиж, ногоон, модыг ухаан бодолгүй огтолж байгаа тухай нэг даргатай нь маргалаа. Тэр хүн өөрөө бас л сэтгэл нь хөдөлж, Москваг шинэчлэн байгуулах төлөвлөгөөг хэлэлцэж байхдаа таныг тийм заалт өгсөн юм гэж хэлж байна. Нэг үгээр хэлбэл «сталины төлөвлөгөөгөөр» тэгж байна гэв.

	Сталин хилэгнэж:

	— Бид хэнд ч тийм заалт өгөөгүй! Гудамжнуудыг янзалж, хотыг чимэглэхээсээ бузарлах нь илүү, хөдөлгөөнд саад болж байгаа тийм хатангир ургамлуудыг арилгах тухай л ярьсан юм гэв.

	— Хараа биз дээ, таныг үг цухуйлгангуут л зарим хүн хэт хичээнгүйлэн идэвхийлж олон зуун настай далдуу модыг огтолдог байна шүү дээ.

	Хэдийгээр Сталин маш харамсан гутарч байгаа нь тод байсан авч, би тэсэж чадсангүй ингэж асуучихлаа.

	— Тэгэхлээр Тверийн цэцэрлэгт гудамжийг яах бол?

	— Сонсоогүй юм байна. Та үүнийг хаанаас сонсдог хүн бэ?

	— Бүгдээрээ л тэгж ярьж байна шүү дээ.

	— Арай ч тэгэхгүй байх аа гэж бодож байна. Молотов оо, яах вэ, Тверийн цэцэрлэгт гудамжийг сүйтгүүлэхгүй биз дээ? гээд Сталин инээмсэглэж билээ.

	Сталин аяга цайгаа дуугүй ууж дуусгаад, цаас харандаа авч уг хэрэг ямар байсныг над тодорхой тайлбарлаж өгөв.

	Москваг шинэчлэн байгуулах төлөвлөгөөг авч хэлэлцэх үеэр Нэгдүгээр Мещанская гудамж бол бүтэлгүй ногооруулсны үлгэр мөн гэж би үздэг. Би өөрөө ч тэнд очиж үзэж байсан гэж Сталин хэлсэн юм. Нэгдүгээр Мещанская гудамж (одоогийн Энх тайвны чөлөө) бол тийм ч өргөн биш, мөртөө хоёр талаараа хатангир ургамал зүлэгтэй байсан юм. Тэр зүлэг нь явган хүний замыг нарийсган шахаж, зүлгийг нь гишгэчиж, бут сөөгийг нь хугалж тожийлгосон болохоор үнэндээ чимэг болохоосоо бузарлах нь ихдэж байлаа.

	— Москвагийн гудамжийг «ногооруулна» гэдгийг ойлгохдоо хойшид тиймэрхүү байхаар бүү ойлгоосой гэж л би үүнийг хэлсэн юм. Гэтэл Хрущев, Булганин4 хоёр өөрсдийнхөөрөө тайлбарлаж «Тэнэг хүнийг бурханд мөргө гэвэл, духаа хагална» гэгч болгожээ гэв.

	Харж байна уу? Молотов аа ямар л бүтэлгүй юм болно цөмийг бидэн рүү чихэж гэмээ бусдын толгой дээр тохчихдог болж байх шив дээ гээд Сталин инээж билээ.

	Нэг удаа нисэхийн асуудал авч хэлэлцсэний дараа Молотовыг байж байхад тохиромжтой мөчийг ашиглан би Сталинтай барилгын ажлын тухай санал бодлоо солилцохоор шийдэж билээ. Би тэр үед манай зохион бүтээх товчоо, угсрах цехийн барилгын тухай бодож явдаг байсан юм. Барилгын явцад тохиолдсон хүнд суртлын бэрхшээл намайг их шаналгаж гутраадаг байв.

	Би манай барилгачдын хайнга хөшүүн, бас тэгээд норм хэмжээ, стандарт, элдвийн дүрэм заавраар халхавч хийж учруулдаг саад бэрхшээлийн тухай жишээ авч ярилаа. Стандарт стандарт гэж ярих дуртай боловч цонхны түгжээнээс эхлээд хаалганы бариулыг хүртэл шинээр зураг төсөл гаргах юм гэлээ.

	— Хэрэгтэй хэрэггүй юманд оролцож, сав хийвэл барилгын ёс горим гээд ер хөдлөхгүй юм. Би бол өөрийнхөө ЗБТ-г түргэн, бас тэгээд өрнөдийнхөөс дутуугүй хийх гэж хүсэх юм гэж гомдол мэдүүллээ.

	— Тэгвэл та тэдний үгийг бүү сонс, өөрийнхийгөө зөв гэж итгэсэн юм бол түүгээрээ хий гэж Сталин хэлэв.

	— Сонсохгүй гээд яах билээ. Бариулахгүй шүү дээ!

	— Тун амархан, Сталин Молотов хоёр зөвшөөрсөн юм гээд л хэлчих.

	— Хэн үнэмших юм вэ?

	— Биднээс асууг, бид батлаад өгнө.

	Бас нэг ийм тохиолдол санаанд орж байна. Намайг нэг удаа дуудан ирүүлж чухал даалгавар өгөөд Сталин ингэж хэлсэн:

	— Яаралтай ажил тул түргэн биелүүлэх хэрэгтэй. Юугаар туслах вэ? гэв.

	— Юу ч хэрэггүй. Үүнийг хийхэд шаардагдах юм над цөм байна гэж би хариулав.

	— Сайн байна. Хэрэв хэрэгтэй юм гарвал битгий зов, утасдаад, гуйгаарай.

	Гэтэл гэнэт санаанд орж:

	— Нөхөр Сталин аа хүсэх юм байна! Гэхдээ энэ бол бага зүйл танд хэлээд ч дэмий юм уу даа?

	— Алив, юу вэ?

	— Энэ даалгаврыг биелүүлэхэд аэродромуудаар их явах болно. Манай завод унаа муутай. Над хоёр М-1 машин хэрэгтэй байна.

	— Өөр юмгүй юу? Ердөө л хоёр машин уу?

	— Тийм ээ, өөр юмгүй.

	Намайг Кремлиэс завод дээрээ очиход орлогч маань угтаж аваад:

	— Сая машин тракторын ардын комиссараас утасдаж, хоёр ширхэг М-1 машин хүлээн авах итгэмжлэх бичигтэй хүн явуул гэлээ гэв.

	Тэгээд орлогч маань итгэмжлэх хуудсан дээр гарын үсэг зурав. Маргааш нь хоёр цоо шинэ М-1 машин манай заводын гарааш дотор байж билээ.

	Орой нь ТХ-оос утасдаж хоёр машин авсан уу? гэж асуув. Энэ бол гүйцэтгэлийг шалгаж байсан хэрэг.

	1939 онд би Патриаршийн цөөрмийн дэргэд ардын комиссариатын байшингийн нэг шинэ сууцанд орлоо. Мөн тэр байшинд зохион бүтээгч Ильюшин, Поликарпов нар бас орсон юм.

	Байшин шинэ болохоор зөвхөн Поликарповынд л утас тавьсан байлаа. Сталиныг хэдэн удаа утсаар дуудахад нь би манай доод давхарт байдаг Поликарповынд орж ярьсан юм. Тэгэхэд над тун эвгүй санагддаг байв. Тиймээс нэг удаа Поликарповынд ажил хийдэг эмэгтэй над руу гүйж ирээд даруйхан Поскребышев рүү утаст, өөрөөр хэлбэл Сталин руу утаст гэж хэлэхэд би Поликарповыг зовоохгүй гэж бодоод гүйж гараад хажуугийнхаа дэлгүүрт орж автомат утсаар ярьж билээ. Ярианы дундуур утасдахдаа юунд удаав гэж Сталиныг асуухад нь автоматаас утасдаж байна гэж би хэлэв.

	Сталин их гайхаж:

	— Яагаад тэр вэ, танайх утасгүй юм уу? гэв.

	Маргааш орой ажлаасаа харихад манай гэрт хотын утас тавьчихсан байлаа.

	Үүгээр бүх юм дуусаагүй, дараа нь ойрмогхон бас нэг ярилцахад Сталин нэг шинэ онгоцны зэвсэглэлийг нарийвчлан их сонирхож, юм асуухад нь би хариулахаас татгалзав.

	— Нөхөр Сталин, энэ тухай би тантай ярьж болохгүй.

	— Яагаад?

	— Ийм асуудлыг хотын утсаар ярилцахыг хориглосон шүү дээ.

	— Нээрээ тийм, би мартчихжээ. Танай гэрт чинь шууд утасгүй юм уу?

	— Байхгүй шүү.

	— Орон тоогоор тавих ёсгүй юм биз дээ? гээд Сталин инээж, — За яах вэ, тавтай нойрсоорой гэв.

	Бас түрүүчийнх шиг маргааш нь миний бичгийн ширээн дээр хотын утасны аппаратын дэргэд өөр нэг аппарат тавиастай байлаа. Энэ бол «эргүүлэг» гэж нэрлэдэг байсан засгийн газрын утас байлаа. Яагаад «эргүүлэг» гэж нэрлэдэг болсон юм бэ? гэвэл тэр үед Москвагийн хотын утас нь хороогоор дамжуулж ярих газрынхаа утасны номерыг хэлдэг байсан. Харин Кремльд бол Москвагийн анхны автомат станцыг тавьсан юм. Засгийн газрын энэ цөөн тоотой утастай станцаар ярихдаа одоогийнх шиг аппаратынхаа номерыг эргүүлдэг болохоор «эргүүлэг» гэж нэрлэсэн юм. Сүүлдээ тэр утсыг «кремлевка» гэж ч нэрлэж байлаа.

	1939 оны 12-р сарын шувтарга.

	Сталин их сайхан ааштай, алиалж инээж байлаа. Тасалгаа дундуураа холхиж, унтарсан трубкээ шор шор сорно.

	— Ингэхэд залуу хэдэн настай бил ээ?

	— Гучин гуравтай. Нөхөр Сталин аа.

	— Байз, байз, хэд гэнэ ээ? Гучин гурав гэнэ ээ? гэж намайг хүүхдээрээ юм гэж онцлон тохуурхах янзтай, — Сайн байна гэв.

	Трубкэндээ тамхи чихэж, асааж аваад, миний өмнө их л ноцтой янзтай зогсоод:

	— Та чинь коммунист уу? гэв.

	— Тийм ээ, нөхөр Сталин аа.

	— Коммунист бол бүр сайн... сайн хэрэг.

	Сталин дахиад нааш цааш холхиж, бодлогоширсон янзтай явахдаа «Сайн, сайн»... гэж давтсаар байлаа.

	Энэ орой яагаад Сталин миний нас сүүдэр, намын гишүүн эсэхийг сонирхсон учрыг би удаа ч үгүй ойлгож билээ.

	 


АРДЫН КОМИССАРИАТЫН ГАЗАРТ

	1940 оны 1-р сарын 9-нд миний ирээдүйн бүх ажилд, ялангуяа дайны жилүүдийн ажилд ихээхэн нөлөөлсөн үйл явдал болов.

	Би зохион бүтээх товчооныхоо албан тасалгаандаа суугаад манай сөнөөгч онгоцыг шалгасан явцын тухай илтгэл бичиж байлаа. Кремлийн утасны хонх дуугарч, Сталин ярих гэж байна гэж мэдэгдэв.

	— Та их ажилтай байна уу? Та одоо ирж чадах бол уу? Бид таны туслалцаатайгаар зохион байгуулалтын нэг асуудал шийдвэрлэх хэрэгтэй байна гэв.

	Би машинаа дуудаад 15 минутын дараа Кремльд очлоо.

	— Таныг хүлээж байна. Түргэн ор гэж Поскребышев хэлэв.

	— Тасалгаанд Улс төрийн Товчооны хэдэн гишүүнээс гадна, махлаг тагдгар, хүрэн үстэй үл таних хүн байв.

	Сталин надтай мэндлээд урьж суулгаад, ажлаа хүчрээгүй учраас М. М. Кагановичийг ТХ Нисэх хүчний аж үйлдвэрийн ардын комиссарын тушаалаас чөлөөлөхөөр шийдлээ гэж хэлээд Кагановичийн ажил төрлийнх нь хувьд нэлээд эвгүй үнэлэлт өгч билээ.

	— Ийм хүн юуны нь ардын комиссар байх вэ? Нисэхийн талаар юугаа мэдэх бил ээ? Орос оронд хэчнээн жил суусан мөртөө, оросоор ч сайн ярьж сураагүй байна! гэв.

	Ингэж хэлэхэд нь над нэг юм санаанд орлоо. Үүний өмнөхөн Ильюшиний онгоцтой холбогдсон асуудал хэлэлцэж байхад М. М. Каганович: «Энэ онгоцны «Хоншоорыг» засаж хийх хэрэгтэй» гэхэд нь Сталин үгийг нь тасалж: «Онгоцны хоншоор гэж хэлдэггүй хошуу гэж хэлдэг юм. Их биеийн хошууны хэсэг гэж хэлбэл бүр ч зөв болно. Онгоцонд хоншоор байхгүй. Энэ талаар нөхөр Ильюшин өөрөө бидэнд тайлбарлавал дээр байх» гэж билээ.

	Алексей Иванович Шахуриныг шинэ ардын комиссараар томилоод, бид хоёрыг хооронд нь танилцууллаа.

	— Харин таныг нөхөр Шахурины орлогчоор томилох гэж шийдсэн. Нисэхийн шинжлэх ухаан, туршилтын ажлыг эрхлэх болно гэв.

	Би бүр мэл гайхаж орхилоо. Ийм юм хэлнэ байх гэж үнэхээр бодоогүй юм сан. Тэгээд татгалзаж эхлэв. Ойлгомжтой болох бол уу гэсэн олон шалтаг тоочиж, ялангуяа удирдах ийм өндөр тушаалын ажил хүчрэхгүй, туршлага бага гэж их нотоллоо.

	Ингэсний хариуд Шахурин бас тийм туршлагагүй хүн, Горький мужийн намын хорооны дарга байсан хүн юм гэж над хэлэв.

	— Би бол мэргэжлийн зохион бүтээгч болохоос, удирдах ажилтан биш.

	— Энэ чинь л яг сайн таарч байна даа.

	— Би бас залуудах байх.

	— Тэр чинь саад биш, харин ч давуу тал юм.

	Эцэст нь зохион бүтээгчийнхээ ажлыг орхиж чадахгүй, тэгвэл амьд явсны ч хэрэггүй гэж хэллээ.

	Намайг зохион бүтээгчийнхээ ажлыг орхи гэж хэн ч шаардаагүй харин танд ардын комиссарын орлогчийн үүргийг, онгоц зохион бүтээх ажилтай хослуулах бололцоог шинэ ардын комиссар олгоно гэж над хариулдаг байна.

	Ардын комиссариатын газарт өдөр бүр өглөөний 2—3 цаг, тэр ч байтугай 4 цаг хүртэл суудгийг битүүхэн тэмдэглэж ажлынх нь горимыг давахгүй гэж би хэллээ. Тэхлээр нь ажлынхаа горимыг өөрөө тогтоо, харин ажил хэрэг л амжилттай явбал барав гэж няцаав.

	Би бол зохион бүтээгч хүн, тэгээд ардын комиссариатын туршлагын онгоц хийх ажил эрхэлсэн орлогч болохоор ам хэл татаж, зохион бүтээгчдийн зүгээс бусдыг боогдуулдаг гэсэн яриа гарна гэж бас зовж байв.

	Энэ талаар Сталин намайг няцааж хэлэхдээ: ардын комиссарын туршлагын онгоц хийх ажил эрхэлсэн орлогчийн хувьд бүх хамт олны хөгжих явдлыг чөлөөтэй болгож, хамгийн их ашиг тус өгдөг болгох сонирхолтой байх болно. Тэхлээр хэрэв чин сэтгэлээсээ ажиллах юм бол манай бүх зохион бүтээгчдийг амжилттай ажиллах бололцоотой болгоно гэлээ. Үүнээс гадна хэн ч намайг зохион бүтээгчээр ажиллах бололцоогүй болгох гээгүй, харин хойшид ч гэсэн сайн онгоц хийнэ гэдэгт чамд итгэж байна гэж Сталин дахин онцлон тэмдэглэсэн билээ.

	Нэг үгээр хэлбэл миний ганц ч нотолгоог анхаарсангүй няцаасан боловч би зүтгээд л байлаа.

	— Тэгэхлээр ардын комиссарын орлогч байх дүргүй байна уу?

	— Дургүй байна. Нөхөр Сталин аа.

	— Та тэгвэл ардын комиссар болохыг хүсэж байгаа юм биш биз?  гээд инээмсэглэснээ Сталин царайгаа төв болгож:

	— Та чинь коммунист хүн биз? Та намын сахилга батыг зөвшөөрдөг үү? гэж асуув.

	Намын сахилга батыг зөвшөөрдөг, гэвч асуудлыг ингэж шууд тавих юм бол би захирагдах л болно, гэхдээ энэ бол хүчирхийлэл болно доо гэж би хэллээ.

	Сталин инээд алдаж:

	— Бид хүчирхийлэхээс буцахгүй, хэрэгтэй болбол хүчирхийлнэ. Хүчирхийлэл чинь заримдаа ашигтай байдаг юм. Хэрэв хүчирхийлэл байгаагүй сэн бол хувьсгал байхгүй байх сан. Ер нь хүчирхийлэл бол хувьсгалын эх баригч нь шүү дээ гэв.

	Над нам итгэл найдвар хүлээлгэж байгаад нь би бахархаж байлаа. Гэхдээ миний хувьд цоо шинэ, хариуцлагатай, их ажлыг хүчрэх бол уу гэж сэтгэлийнхээ гүнд үнэн голоос айж байлаа.

	1940 оны 1-р сарын 11-нд намайг Нисэх хүчний аж үйлдвэрийн ардын комиссарын туршлагын онгоц хийх, эрдэм шинжилгээний асуудал эрхэлсэн орлогчоор томилсон тухай ЗСБНХУ-ын Ардын комиссариатын зөвлөлийн тогтоол нийтлэгдсэн юм.

	Маргааш өглөө нь би ардын комиссариатын газрын шатаар гүйсээр ардын комиссар түүний орлогч нарын байдаг гуравдугаар давхарт гарлаа. Энд над зориулан тусгай тасалгаа бэлтгэсэн байв.

	Тэр мөчид янз бүрийн юм бодож зовж байж билээ.

	Манай нисэх хүчний зохион бүтээгчид, бусад зүтгэлтнүүд миний энэ томилолтод яаж хандах бол? Ер нь би бол тэдний дотроос хамгийн залуу нь шүү дээ гэж бодогдоно.

	Намайг сургуулийн сурагч, онгоцны загвар хийж байсан тэр үеэс эхлээд л ганц нэрийг нь сонсоход л би хүндэтгэн биширдэг байсан тэр хүмүүсийг би яаж удирдах бил ээ? Тэд миний үгийг дуулж, миний заалтыг дагах бол уу?

	Эцэст нь ажлаа юунаас эхэлдэг бил ээ? гэж бодно.

	Үнэнээ хэлэхэд «томчуул» намайг тоохгүй байх гэж би айдаг байсан.

	Гэтэл хаалга онгойход сөнөөгч онгоц хийдэг алдарт зохион бүтээгч Николай Николаевич Поликарпов орж ирлээ. Тэр бээр сайхан инээмсэглэж намайг томилогдсонд баяр хүргээд, наргисан янзтай:

	— За нөхөр дарга аа, одоо ч ажил төрлийн талаар таныг ч зовооно доо. Нэгэнт нэр зүүсэн болохоор хийх л болно доо гэв.

	— Николай Николаевич аа, та болиоч доо, битгий айлгаач даа!. Би чинь тэртэй тэргүй ийм хэцүү их ажилтай болчхоод яахаа ч, юунаас эхлэхээ ч мэдэхгүй сууж байна... гэв.

	— За, за битгий уруу царайлаад бай. Хэрэг болбол бид туслах болно гэж тэр үнэнээсээ нэмж хэлэв. Бид хоёр жижигхэн дугуй ширээний хоёр талд түшлэгтэй зөөлөн сандал дээр сууж сайхан чөлөөтэй ярилаа. Бид хоёрын сэтгэлийг хөдөлгөсөн асуудал олон байсан. Тэгээд ажлын бэрхшээл нь ч зорилго нь ч адил байдаг зохион бүтээгчдийн хувьд тухтай ярилцав.

	Туршлагын онгоц хийх ажлыг дагнасан миний орлогчоор томилогдсон профессор Сергей Николаевич Шишкин гэдэг онгоцны хийцийн бат бэх талын том мэргэжилтэн миний тасалгаанд орж ирлээ. Бидний яриа бүр ч хөгжилтэй боллоо.

	Ардын комиссарын цохолттой яаралтай бичиг ирэв. Утас тачигнан дуугарав. Өглөөгүүр эргэлзэж зовж байсан бол одоо сонирхолтой шинэ ажлууд гарч тэр бүгд мартагдлаа. Тэгээд над юу хийх, юунаас эхлэхээ бодож суух зав ч үгүй боллоо.

	Ажил тарах үеэр зохион бүтээгчдийн залуу үеийнхний төлөөлөгчид «шадар гурван цэрэг» гэж тэр үед хошигнон нэрлэдэг байсан Лавочкин, Горбунов, Гудков нар орж ирлээ. Тэр гурав бол Поликарпов бид хоёр шиг мөн л фронтын сөнөөгч онгоц бүтээх нэг адил чиглэлийн ажил хийж байсан юм. Тэр гуравтай гэмгүйхэн уулзаад өнгөрчихнө гэж санамааргүй мэт байв. Гэтэл надтай өрсөлдөгчид маань над их найрсаг байлаа. Тэр ч байтугай тэр гурав маань намайг «хулгайлчихна» гэж айлгүйгээр мэргэжлийнхээ зарим «нууцыг» надтай зөвлөн ярьж билээ. Би үүнд нь их баярлаж ажил тарахын алдад миний санаа бүр амарч хэвийн байдалдаа оров.

	Үдэш нь ардын комиссар намайг дуудаж ажил хэрэг ямар явагдаж байгааг асуухдаа намайг хөгжилтэй, сэтгэл ханамжтай байгааг царай зүс ажиж мэдчихээд:

	— Таны ажил бүрэн бүтэмжтэй байгаа юм шив дээ... Тэр ч байтугай хүнд сурталд автагдаж амжаад орхисон байх шив гэж миний сугавчилж яваа «Ардын комиссарт илтгэх зүйл» гэсэн гарчигтай улаан хавтсыг хараад инээж билээ.

	Ильюшиний ЗБТ-д анх очихдоо сэтгэл их хөдөлж явлаа. Багштайгаа уулзах хэрэгтэй боллоо. Одоо бид хоёрын харилцаа ямаршуу болдог бол? гэж бодно. Гэтэл гайхалтай нь надтай харьцах харилцаанд нь ямар ч өөрчлөлт анзаарагдсангүй бид хоёрын уулзалт хуучин шигээ жирийн биеэ цэнэж чагнах явдалгүй болж өнгөрөв.

	Сергей Владимирович бид хоёр урьд нь цөөнгүй орж гарч байсан цех, ЗБТ-ны өрөө тасалгаануудаар ороход намайг орлогч сайдын шинэ рольд ямаршуу байх нь вэ гэдгийг сонирхож зарим зохион бүтээгч, шугам зурагчид нүднийхээ булангаар хальт харж байгаа нь над миний шинэ байдлыг санагдуулна.

	Ильюшин миний сонирхсон бүх асуудлыг дуртайяа тайлбарлаж, ардын комиссараас надаар дамжуулж өгсөн бүх заалтыг биелүүлнэ гэж хүлээн авлаа.

	Би ардын комиссариатын газарт эргэж ирэхдээ санаа сэтгэлээр их өөдрөг байв.

	Удсан ч үгүй Шишкин бид хоёр анхны ээлжид бидний хийж гүйцэтгэх ёстой асуудлыг хэлэлцэхийн тулд хамгийн нэртэй эрдэмтэн, зохион бүтээгчдийг цуглуулж нэлээд өргөн хэмжээний зөвлөгөөн хийв.

	Би ийм том зөвлөгөөнийг насандаа анх удаа хийлгэж байгаа болохоор хэдэн өдрийн өмнөөс сэтгэл их хөдөлж байлаа. Гэтэл нохой хамартаа хүрэхлээр усч гэгчээр бүх юм зүгээр болж өнгөрлөө.

	Ардын комиссариатад ажиллах сонирхолтой боловч, би тэр ажлыг бараг найман жил зохион бүтээгчийн ажилтай хослуулсан болохоор маш хэцүү хүнд байсан. Би голдуу өдрийн эхний хагасыг зохион бүтээх товчоо, завод дээр авч, шөнийн 2—3 цаг хүртэл ардын комиссариат дээр суудаг байв.

	Энэ бол нам, засгаас манай бүх нисэх хүчнийг цоо шинэ хийцийн онгоцнуудаар шинэтгэн зэвсэглэх бэлтгэл хийж, нисэх хүчний аж үйлдвэр өрнүүн хөгжиж байсан үе билээ. Ардын комиссариатын, ялангуяа туршлага эрхлэх ерөнхий газрын удирдах ажилтнууд уг зорилтын асар их хэмжээ далайц, шинэ байдлыг гойд сонирхож байлаа. Бидний ихэнхийг ардын комиссариатад саяхан авч ажиллуулсан тэгээд ч бид ёстой шуналтай ажиллаж байсан юм.

	Би ардын комиссариатад хийх ажлаа над захируулсан туршлага онгоц хийх ерөнхий газрын удирдах ажилтнуудыг сонгож авахаас эхэлж билээ. Энэ ерөнхий газрыг үнэн хэрэг дээрээ цоо шинээр байгуулж бүрдүүлэх ёстой болсон бөгөөд тэгэхдээ гол төлөв цэргийн агаарын хүчний инженерүүдээр бүрэлдсэн техникийн өндөр мэргэжилтэй маш чадалтай ажилтнуудыг нэлээд богино хугацаанд татан оруулж чадсаныг хэлэх хэрэгтэй юм.

	Хэлтсүүдийн дарга нарын олонхыг инженер техникийн албаны генералуудаар тавилаа.

	Тус ерөнхий газрын мэдэлд зөвхөн ЗБТ-нууд байгаагүй бас эрдэм шинжилгээний институтүүд түүний дотор тэр үед тун доройтоод байсан АГДТИ бас багтаж байлаа. Манай нисэх хүчний эрдэм шинжилгээний гол төвийн хамаг ажлыг эрдэм шинжилгээний удирдагчид биш, харин бага жижиг захиран тушаагчид шийдэж байдаг юм шиг санагдмаар байж билээ. Тус институтийн эрдэм шинжилгээний ажилтнууд лабораториудаараа чөлөөтэй оролцож байх явдлыг хориглосон байв. Нэвтрэх пропускны систем нь бүр ч утга учиргүй юм болж, ерөнхий зохион бүтээгчид хүртэл АГДТИ-д орохдоо урьдаар нэвтрэх түр хуудас захиалж, заавал тус институтийн даргаар цохуулж орох ёстой байлаа.

	Эрдэм шинжилгээний зарим ажилтан нь амьдрал ер мэдэхгүй жинхэнэ онгоцыг биеэр нь ер үзээгүй байлаа. Тэд гол төлөв хэнд ч хэрэггүй эрдмийн диссертац бичиж эрдмийн зэрэг хүртэж суужээ. АГДТИ-ээс ЗБТ-уудтай холбоо муу тогтоож ор нэр болгож байв.

	Энд нэн даруй эмх журам тогтоох явдал шаардагдаж байв. Эхлээд АГДТИ-ийн нам, аж ахуйн идэвхтнүүдийг хуралдууллаа. Нисэх шинжлэх ухааны зорилтын тухай тус институтийн ажлын тухай илтгэл тавиад дараа нь бүх чухал эмзэг асуудлын талаар эрдэмтэдтэй илэн далангүй ярилцав.

	Идэвхтний хурлыг ч хийлгэх нь хийлгэлээ, гэхдээ гол нь өдөр тутмын нь ажилд эргэлт гаргах явдал байлаа. Хатуу тууштай нэр хүндтэй удирдлагатай болгох тухай бодох хэрэгтэй байв. Энэ зорилгоор цэргийн нисгэгч, туршин нисгэгч, цэргийн агаарын инженерийн академийг төгссөн сүүлийн үед ЦАХ-ийн эрдэм-шинжилгээний институтийн орлогчоор ажиллаж байсан нисэхийн генерал Иван Федорович Петровыг АГДТИ-ийн даргаар томилж билээ. Нисэхэд ажиллаж асар их практик олсон инженерийн ихээхэн мэдлэгтэй, тэргүүний эрчимтэй энэ хүн бүх ажлыг зохих чиглэл өөд нь эрс залж АГДТИ-ийн хамт олны дотор түргэн хугацаанд нэр хүндтэй боллоо.

	И. Ф. Петров эрдэм шинжилгээний ажилтнуудыг нисэхийн практикт ойртуулахын тулд тус институтийн нэртэй эрдэмтдийг нислэг хийлгэдэг болов. Тэдний дотроос олон хүн тухайлбал профессор Ветчинкин, Журавченко, Келдыш зэрэг хүмүүс онгоц жолоодох арга техниктэй танилцах хүслээ илэрхийлж байв.

	Бид энэ тухай Сталинд мэдэгдэв. Зарим хүмүүс: «Осолтой хэрэг нэг нь осолдож амь алдвал яана?» гэж эргэлзэж байсан юм.

	Сталин хариулахдаа:

	— Нисвэл нисэж л байг. Онгоц яаж нисдэг, түүнийг яаж жолоодохыг мэдэхгүй байж яаж онгоц хийх бил ээ? Харин энэ ажлыг зохих ёсоор сайтар зохиож, дадлагатай нисгэгч нарт даалгах хэрэгтэй. Тэгээд яах вэ, нисэж л байг гэв.

	Үл итгэгчид яаж ч ятгаад нэмэр болсонгүй, Б. Н. Юрьев, М. В. Келдыш, В. П. Ветчинкин, И. В. Остославский, Г. В. Мусиньянц нар өглөө бүр аэродром дээр урамтай гэгч ирдэг болжээ. Тэдний зарим нь тухайлбал И. В. Остославский, В. П. Ветчинкин нар бие дааж нисэж сурсан байна. Зохион бүтээгчид АГДТИ-ийн лабораторид эрдэмтэд зохион бүтээх товчоонд харилцан нэвтрэх явдлыг аль болохоор хялбар болгожээ. Ингээд байдал үндсээрээ сайжирсан юм.

	Туршлагын ажил эрхлэх ерөнхий газрын аппаратыг амьдралд, мөн түүнчлэн институт зохион бүтээх товчоодын бүтээлч сонирхолд ойртуулах зорилгоор тус ерөнхий газрын үндсэн хэлтсүүдийн удирдагчдаар эрдэм шинжилгээний институтийн захирлууд нэртэй эрдэмтэд шилдэг мэргэжилтэн С. Н. Шишкин, И. Ф. Петров, Н. И. Петров, В. И. Поликовский нарын зэрэг хүмүүсийг давхар томилж ажиллуулав.

	«Зохион бүтээгчдийн гарын авлага» боловсруулсан нь тэр үедээ чухал арга хэмжээ болсон юм. Энэ бол нэг ёсондоо орчин үеийн онгоцны зураг төсөл үйлдэх, хийх, шалгах тухай үзүүлсэн дүрэм заавар байлаа. Тэр «Гарын авлагын» зарим хэсгийг нисэхийн шинжлэх ухааны сүүлчийн ололтыг харгалзан тус орны нэртэй эрдэмтэд бичсэн юм.

	ЗБТ-нууд нэгдсэн арга барилгүй тус бүрдээ өөрсдийнхөө үзэмжээр ажиллаж байсан нь тэр болгон амжилттай болдоггүй байсан явдалтай уялдан тэрхүү «Гарын авлагыг» боловсруулах шаардлагатай болсон юм. Бүгдэд хамаатай заавал биелүүлэх ганц хууль нь онгоцыг бат бэх хийх хууль байлаа. Энэ хуульд цөм захирагдаж байв. Арга зүйн бусад арга хэмжээг боловсруулаагүй тэр ч байтугай онгоцыг аэродинамикийн хоолойгоор үлээлгэх явдлыг зохион бүтээгчид өөр өөрийнхөөрөө тайлбарладаг байлаа. Онгоцны зураг төсөл үйлдэх, хийх, шалгах процессыг нэгэн журам болгоогүй учраас уг ажлыг бааз болхи гар ажиллагаагаар хийх явдал цөөнгүй байсан нь эцсийн эцэст эд материал, хүч, хөдөлмөрийг их хэмжээгээр үргүй зарцуулахад хүргэж байлаа.

	Тус оронд ердөө л хоёр гурван ЗБТ ажиллаж байсан тэр цагт тэгэхдээ Туполев, Поликарповынх шиг тийм мэргэжсэн ЗБТ ажиллаж байсан тэр цагт нэгдсэн журамгүй ажилласан ч болохоор байсан байж болох юм. Гэхдээ л нэгдсэн удирдлага тэдэнд бас хэрэгтэй байлаа. Гэтэл ЗБТ олширч ирэхлээр арга барилын нэгдсэн «горим» үгүй ажиллахын ч аргагүй болсон юм. Бааз болхи, зохион байгуулалтгүй ажилласны дүнд 1940—1941 онуудад хэд хэдэн шинэ онгоц турших нислэг хийж байгаад сүйдсэний дараа энэ бүгдийг улам сайн ойлгож авсан билээ.

	Онгоц зохион бүтээгчдийн баялаг утга агуулга бүхий нэвтэрхий толь болсон «Зохион бүтээгчдийн гарын авлага» нь зохион бүтээгчдийн туршлагын ба зохион бүтээх товчоонууд (ТЗБТ)-ын ажлыг нарийн цэгцтэй болгоход их роль гүйцэтгэж, шинжлэх ухааныг практик ажил, үйлдвэрлэлтэй холбох явдалд амин чухал сэжим болж өгсөн билээ.

	Ардын комиссариат нь ЗБТ, эрдэм шинжилгээний институтийн үйл ажиллагааг төлөвлөдөг боллоо. Эдгээр институтийн ажлын сэдвийг шигшиж, хэрэггүй сонирхолгүй олон сэдвийг хасаж, тэгснээрээ эрдэмтдийн ажлыг ойрын хийгээд ирээдүйн төлөвтэй гол чухал асуудалд чиглүүлсэн юм. Маш түргэн урсгалтай (үлээгүүр — орч) аэродинамикийн шинэ хоолойнуудыг түүнчлэн статик болон динамикийн шалгалт хийдэг асар том лабораториудыг түргэн шуурхай барьж эхлэв. Эдгээр лабораторид бүх зохион бүтээгчид онгоцныхоо бат бөхийг жинхэнэ шинжлэх ухааны үндсэн дээр шалгах боломжтой болов.

	Онгоцны зохион бүтээгчид нүдэн багцаагаар биш, харин шинжилгээ судалгааны цоо шинэ бааз дээр ажилладаг болгохын тулд бүх юмыг зориулан хийж байлаа. Бүгдэд үйл ажиллагаагаа үр бүтээлтэй өрнүүлэх нөхцөл олгож өгсөн юм.

	Намайг ардын комиссариатын орлогчоор томилсны дараа би Сталин дээр урьдахаасаа илүү олон ордог боллоо. Энд шилдэг загварын байлдааны онгоцыг хийх, түүнийг олноор нь үйлдвэрлэхэд зориулан шигшиж авах программыг хэрэгжүүлэхтэй холбогдсон бидний өдөр тутмын ажлын тодорхой асуудлыг шийдвэрлэдэг байлаа.

	Сталин шинэ онгоцыг шалгаж байгаа явцыг өдөр бүр тайлагнаж байхыг шаардаж зохион бүтээгч туршин нисэгчдийг дуудаж, бүх юманд нэгд нэгэнгүй оролцон биднээс маш нарийн цэгц журамтай ажиллахыг шаардаж байв.

	1940 оны 6-р сарын 12-нд Сталин нисэх хүчний зарим асуудал хэлэлцэв. Зөвлөгөөний төгсгөлд шинэ онгоцыг шалгах нислэгийг цэгцтэй болгох саналыг би гаргалаа. Манайд энэ ажлыг зохион байгуулалтгүй бааз болхи, зохион бүтээх товчоо бүр өөрийнхөө үзэмжээр гүйцэтгэдэг байлаа.

	Би манай ардын комиссариатын системд нислэг судалгааны институт байгуулах нь зүйтэй гэж нотлон ярив. Тэгээд би өөрийнхөө саналыг сайн ойлгуулахын тулд уг асуудлыг маш дэлгэрүүлэн тайлбарласан юм.

	— Та юунд мэрийгээд байна даа гэж Сталин инээж — асуудал тодорхой байна, тогтоолын төслөө бичээд ир гэж билээ. Маргааш нь 1940 оны 6-р сарын 13-нд Нисэх хүчний аж үйлдвэрийн ардын комиссариатын нислэг судалгааны институтийг (НСИ) байгуулах тухай ЗСБНХУ-ын АКЗ, БХК(б)Н-ын Төв Хорооны тогтоол гарсан билээ. НСИ-ийн даргаар алдарт нисгэгч М. М. Громовыг томилсон юм.

	Авсан арга хэмжээнүүд даруй үр дүнгээ өглөө. Гэвч шинэ юм маань хүн бүрийн сэтгэлд тэр болгон таалагдахгүй байв. Янз бүрийн «дохио», тэр ч байтугай хов жив бичдэг тийм дургүйцэгчид ч гарлаа. Зарим зохион бүтээгчид ч өөрсдөө амжилт гаргахгүй болохдоо «Яковлев бололцоо олгохгүй байна» ч гэж хэлэх дуртай байлаа. Тэр ч байтугай нэг хэрэг бүр Улс төрийн Товчоонд хүрчээ.

	1940 оны зун намайг ардын комиссарын хамтаар Кремльд дуудлаа. Биднийг Сталины албан тасалгаанд ороход тэнд зөвлөгөөн хийж байв. Урт ширээний цаана Улс төрийн Товчооны гишүүд бараг цөм байлаа. Сталин угтаж гарч ирээд мэндэлж урьдынхаа адил суу гэж ч хэлсэнгүй, харин ширээ дээрээс нэг бичиг авч, түүнийг ямар ч тайлбаргүй шулуухан өндөр дуугаар уншиж эхлэв.

	Түүний унших тусам миний дотор улам барайна. Тэр нь нэг зохион бүтээгч өөрийнхөө зураг төслөөр хийж боловсруулсан бөгөөд байлдааны хүчин чадлаар маш өндөр онгоцыг бүтээж гаргах зөвшөөрөл гуйсан захидал байв.

	Туршлага онгоц хийх ажлыг нь Яковлев удирддаг, бас тэгээд өөрөө зохион бүтээгч хүн болохоор өрсөлдөөнөөс айгаад миний төслийг оруулахгүй учир ардын комиссариатын тусламж горьдоод нэмэргүй гэж тэр зохион бүтээгч бичсэн байв. Ийм учраас би ТХ-д ийнхүү шууд уламжлан гуйж байна гэжээ.

	Туршлага онгоц хийх мэтийн ийм ажлыг зохион бүтээгч хүн удирдаж байх нь хэзээ ч алаг үзэхгүй байж чадахгүй, бусдыг «хавчин хяхах» тул тийм хүнийг энэ ажилд тавьсан явдалд би их гайхаж байна гэж төгсгөлд нь бичээд эцэст нь хэрэв уг ажлыг өөрт нь даалгах юм бол эх орондоо хамгийн шилдэг, хамгийн хурдан, зэвсэглэлийн талаар хамгийн хүчирхэг сөнөөгч хийж чадахаа үзүүлнэ гэж амлажээ.

	Тасалгаанд байгаа бүх хүмүүс цөм таг чимээгүй анхааралтай сонсож байв. Намын удирдагчид энд цугларсан нь учиртай мэт над санагдах болов.

	Сталин уншиж дуусаад захидлыг нямбай эвхэв.

	— За юу хэлмээр байна?

	Би дотроо их бухимдаж байсан боловч:

	— Энэ зохион бүтээгч надтай уулзаагүй юм гэж хэлэв.

	— Хэрэв уулзсан бол яах байсан бэ?

	— Тэгвэл бид төслийг нь авч үзээд хэрэв сайн төсөл байвал уг онгоцыг хийх тухай саналаа засгийн газарт оруулах байсан даа.

	— Төсөл нь сайн юм уу?

	— Төслийг нь үзээгүй болохоор хэлэхэд хэцүү байна. Захидлын эзэн яагаад шууд Төв Хороонд бичсэнийг ойлгохгүй байна. Би үнэнч шударга байна гэж амласнаа биелүүлэхийг хичээдэг.

	Ардын комиссар ч уг төслийн тухай анх удаа сонсож байгаа болохоор юу ч хэлж чадсангүй. Тэгэхлээр Сталин ингэж хэллээ:

	— Тэр хүн эхлээд та нартай ярилцах ёстой байсан нь мэдээж. Та нартай яриагүй мөртөө та нарт гомдож шууд бичнэ гэдэг бол таарахгүй. Уг төсөл нь ямар болсныг би мэдэхгүй юм. Сайн ч онгоц болж болно, муу ч онгоц болж болно. Гэхдээ тоо тодорхойлолт нь горьдлого төрмөөр байна. Яах вэ зүрхлээд туршаад үзье. Дашрамд нь хэлэхэд ийм онгоц хэчнээн үнэтэй болох вэ?

	— Ес-арван сая болох байх гэж бодож байна.

	— Амлалт нь сүрхий горьдлоготой юм. Аз туршаад үзье. Мөнгө дэмий үрэгдэж ч магад, яах вэ би л гэмийг нь хүлээе. Харин энэ захидлаас болж түүнийг битгий мөшгөөрэй, түүнд онгоцоо хийхэд нь тусалж үзээрэй гэж танаас гуйх байна гэв.

	Машинаа хийх явдлыг хангах талаар бүх арга хэмжээ авна гэж би өчлөө. Ардын комиссар ч бас тэгж амлав.

	Асуудлыг шийдсэний дараа Сталин над ингэж хэлэв.

	— Ийм захидал бичиж байхад танд эвгүй санагдаж байгаа байх. Харин над бол сайн санагдаж байна. Гэхдээ энэ бол эхний захидал биш шүү. Хэн ч гомдол мэдүүлэхгүй байвал муу байх сан. Тэгвэл та чинь улсын хөрөнгөөр хүн бүртэй ая зүйгээ олоод тайван суухыг хүсэж байна гэсэн үг болно. Ажлын төлөө хүнтэй ам зөрөхөөс бүү ай. Энэ чинь улсын хөрөнгөөр найрамдаж суухаас дээр юм. Хүмүүсийн хувийн ашиг сонирхол нь улсынхтай тэр болгон тохирдоггүй шүү дээ. Бас тэгээд та бол зохион бүтээгч хүн та их амжилт гаргасан тэгэхлээр таныг сайн ажиллаж байсан цагт, хүмүүс танд атаархана, атаархах ч болно. Амжилтгүй хүнд л атаархдаггүй юм гэж билээ.

	Тэгээд намайг босго алхахын даваан дээр:

	— Харин тэр зохион бүтээгчийг гомдол мэдүүлэв гэж хавчиж болохгүй шүү, онгоцоо бүтээг, хэдэн саяар туршаад үзье. Нүглийг нь би л хар толгойдоо хүлээе гэж хойноос хэллээ. Тэр зохион бүтээгчид зохих дэмжлэг үзүүлсэн нь мэдээж хэрэг. Гэтэл хэдийгээр их хөрөнгө мөнгө үрсэн боловч түүний онгоц нь болж бүтсэнгүй анхныхаа нислэг хийхэд эвдрэн унасан нь харамсалтай. Харин тэр онгоцыг аврах гэж байгаад цэргийн шилдэг туршин нисгэгчийн нэг Никашин амь үрэгдэж билээ.

	Ардын комиссариатад миний ажилласан эхний үеийн бас нэг тохиолдлыг дурдвал:

	Нэг өглөө миний нарийн бичгийн дарга эмэгтэй шуудангаар ирсэн дугтуйтай бичиг өгөхдөө инээмсэглэж байв. Энэ чинь яаж байгаа нь энэ вэ? гэж би бодоод дугтуй дээр нь харвал «Известия» сонины газрын албан бичгийн нүүр дарж, миний хаягийг зохих ёсоор зөв бичсэн учир ер нь инээмээр юмгүй шиг байлаа.

	— Та дотор нь үз л дээ...

	Дугтуй дотроос сонины хайчилбартай нэг цаас гарч ирлээ. Уншвал «Известия» сонины тусгай сурвалжлагч, нэрт сэтгүүлч Э. Виленский над бичсэн байв:

	 

	«Хүндэт нөхөр Яковлев аа!

	Намайг Баруун Беларуст байхад таны «нас барсан» тухай бичсэн «Оросын дуу хоолой» сонин олдлоо.

	Танд тэр тэмдэглэлийг илгээв. Танд сонирхолтой болж юу магад. Гарсан хугацаа нь 1939 оны юм.

	«Известия» сонины тусгай сурвалжлагч Виленский ёслов» 

	 

	гэжээ.

	Тэр сонины хайчилбарт бичсэн нь:

	 

	«ИНЖЕНЕР ЯКОВЛЕВ МОСКВАД АЛАГДСАН ТУХАЙ

	(Зөвлөлт оросын талаар)

	 

	Зөвлөлтийн цэргийн онгоцны нэрт зохион бүтээгч Яковлев Москвад алагдсан тухай шинэ зүйлийг Лондоны сонинууд дэлгэрэнгүй бичиж байна.

	Английн сонинуудын нотолж байгаагаар бол Яковлев зөвхөн онгоцны авьяаст зохион бүтээгчийн хувьд нэр төрөө мандуулсан төдийгүй бас Зөвлөлт төрийн удирдах зүтгэлтнүүдэд бүрэн гүйцэд итгэгдсэн хүн байлаа. Сталин Яковлевыг байн байн дуудаж ирүүлээд нисэхтэй холбогдсон янз бүрийн асуудлыг удаан хугацаанд хэлэлцдэг байв. Яковлев гол ажлаа гэртээ хийж байсан бөгөөд гэрт нь янз бүрийн онгоцны зураг төсөл хадгалагдаж байжээ.

	Саявтархан Яковлев Батлан хамгаалах ардын комиссариатад зөвлөгөөнд ирж цэргийн цоо шинэхэн онгоцны зургийг үзүүлэх ёстой байв. Гэтэл Яковлев тэр хуралдаанд ирсэнгүй. Яковлев бол маш нямбай хүн гэж тооцогддог байсан болохоор учир ургав гэж бодоод Батлан хамгаалах ардын комиссариатаас Яковлевын гэр лүү утасдахад утсаа авсангүй гэнэ. Тэгэхлээр нь Дотоод Хэргийн ардын комиссариат руу утасдахад тэндээс Берия тус комиссариатын удирдах бусад хүмүүсийг дагуулж, даруй Яковлевын гэрт очжээ. Инженер Яковлевын сууцны хаалгыг цөм цохичихсон, Яковлев шал дээрээ үхчихсэн хэвтэж байжээ. Яковлевыг ямар нэгэн хурц юмаар цохиж алсан бололтой шарх олдсон боловч хүүрийг нь задалж шинжилсэн эмч нарын үзэж байгаагаар амьсгал боогдож үхсэн ажээ.

	Яковлевын гэрт байсан зэгсэн их мөнгөнд гар ч хүрээгүй байв. Бүх зураг төсөл, түүний дотор өөрийнх нь үйлдсэн цэргийн шинэ онгоцны зураг алдагджээ.

	Инженер Яковлевыг зөвлөлтийн цоо шинэ онгоцны зураг төлөвлөгөө хулгайлах гэсэн гадаадын нэг орны тагнуул алсан гэдэгт Москвагийнхан эргэлзэхгүй байна».

	 

	Би үүнийг эв нь таарвал сонин зүйл болгож Сталинд үзүүлэх гэж шийдлээ.

	Удалгүй ч тийм эв дайралдлаа.

	Сталин анхааралтай уншаад инээмсэглэж:

	— Хүссэн хүслээ бодит зүйл болгож дээ. Тэд ингэхийг л хүсэж байгаа юм.

	Дараа нь жаалхан дуугүй байснаа:

	— Таны гэрт төмөр авдар шүүгээ байдаг уу? гэж асуув.

	— Над төмөр шүүгээ байхгүй, над хэрэг ч үгүй, би гэртээ зураг тооцоо хийдэггүй, харин төмөр шүүгээ байхгүй ч гэсэн бодож болно шүү дээ.

	— Зөв дөө, бодлыг төмөр шүүгээн дотор нууж болохгүй шүү дээ. Бусад зохион бүтээгчид бас л гэртээ ажилладаггүй юу?

	— Бидэнд цөмд нь ажлын газарт маш сайхан нөхцөл бүрэлдсэн, нууц хадгалах явдлыг дээд зэргээр хангасан юм.

	— Их сайн байна, маш сонор сэргэг байх ёстой, одоо цаг тийм болоод байна... Биднүүс буу хийдэг Дегтяревын гадаа манаатай болгосон. Тэр хүн бүх нууцаа биедээ авч явдаг, гэртээ ажлаа хийдэг байв. Бид хориглосон... Ер нь хүн бүхнийг манаатай болгож чадахгүй шүү дээ. Гэтэл та нарын ажил чинь өөр, онгоц бол гар буу биш шүү дээ гэв.

	— Тайван байж болно, зохион бүтээх товчоонууд улсын нууцыг найдвартай хадгалдаг юм гэж би хэллээ.

	— Гэхдээ л та зохион бүтээгч нартай энэ сэдвээр яриарай. Та нарын дотор амарлингуй хүн бас байдаг гэж би дуулсан. Дахин ярихад илүүдэхгүй шүү.

	— Мэдлээ, нөхөр Сталин, би зохион бүтээгчдийг цуглуулаад таны өмнөөс яримз.

	— Яахлаараа миний нэрийн өмнөөс ярьдаг бил ээ? Өөрөө л ярь гээд Сталин над өөд ууртайхан харж:

	— Ингээд л олон хүн миний цаана нуугдаж, элдвийн аар саар юм бүр дээр намайг зааж, өөрөө хариуцлага хүлээхээс айх юм. Та бол хараахан эвдрээгүй, залуу хүн ажлаа мэднэ. Өөрөө бодож ярихаас бүү ай, таны нэр хүнд нэмэгдэж, хүмүүс таныг илүү хүндэтгэдэг болно гэж билээ.

	Энэ ярианы дараа би зохион бүтээгч нартай ярилцсан. Лавочкин, Ильюшин, Поликарпов нар болон бусад хэн ч гэртээ ажлаа хийдэггүй нь мэдээж байв. Гэхдээ манай зохион бүтээх товчоодын нууц хадгалах зааврын биелэлтийг тусгай шалгаж үзэхэд уг ажил сайн зохиогдсоныг дахин давтан харуулав.

	Ийм ч байсныг дайн тодорхой нотлов. Герман манай онгоцнуудын олонхыг огт мэдээгүй байлаа. Германчууд манайд сөнөөгч МиГ, «Лавочкин», ЯК-ууд, ялангуяа Ильюшиний дайран сөнөөгчид байгаа тухай сэжиг ч аваагүй байв. 

	Туршлагын ИЛ-2 дайран сөнөөгч онгоц 1940 оны 1-р сард улсын шалгалт нислэгт орсны дараа 12-р сар хүртэл шийдээгүй зогсож байлаа. Түүний хуягийг нимгэн гэчхээд цэргийнхэн хөдөлж өгөхгүй байв. Ингээд бараг бүтэн жил алдсан юм.

	Ильюшин энэ талаар ам хэлээ олж ядаад 1940 оны 11-р сарын 7-нд Сталинд гомдлоо бичсэн юм. Удалгүй Сталин түүнийг дуудаж ирүүлээд ИЛ-2-ынх нь тухай дэлгэрэнгүй асууж лавласныхаа дүнд Сталин:

	— Чухам ийм л онгоц бидэнд хэрэгтэй. Үүнийг нэн даруй олноор хийж эхлэх хэрэгтэй гэж хэлэв.

	Онцгой арга хэмжээ авч, 1941 оны 3-р сард эхний хоёр ИЛ-2 онгоцыг гаргасан юм.

	1940 онд, бас 1941 оны эхний хагаст хийж, шалгаж дууссан сөнөөгч МиГ-3, ЛАГГ-3, ЯК-1, ЯК-7, дайран сөнөөгч, бөмбөгдөгч ИЛ-2, ИЛ-4, ПЕ-2-ууд болон М-105, АМ-38, АМ-39 моторууд зэрэг шинэ загварын цэргийн онгоц, моторуудыг түргэн хугацаанд олноор нь үйлдвэрлэх ажилд оруулахын тулд туршлагын зохион бүтээх товчоо, эрдэм шинжилгээний институт, заводууд маш их шургуу ажиллаж байлаа.

	Шинэ техникийг нэвтрүүлэх ажил нь манай бүх радио техникийн үйлдвэр, чанар сайтай төмөрлөг хийгээд нисэх хүчний аж үйлдвэртэй хоршооллон ажилладаг олон зуун үйлдвэрийн газрыг өөрчлөн байгуулахад хүргэв. Манай эх орны аж үйлдвэрийн олон олон завод, фабрик нисэхэд зориулан янз бүрийн багаж хэрэглэл, хагас бүтээгдэхүүн, төмөрлөг болон төмөрлөг бус материал, онгоцны дугуй зэрэг олон зүйлийг нийлүүлдэг байлаа. Нисэх техникийн өсөлт нь тус орны аж үйлдвэрийн нэлээд салбарт чанарын үсрэлт гаргахад хүргэсэн юм.

	Ингэхлээр шинэ загварын онгоц, хөдөлгүүр янз бүрийн багаж хэрэглэл, шинэ материал боловсруулахад уг зорилтын нарийн төвөгтэй байдал оршиж байсан төдийгүй бас гол төлөв цоо шинэ энэ бүх нисэх техникийг олноор нь үйлдвэрлэх явдлыг өргөн далайцтай зохиоход оршиж байлаа.


ГЕРМАНЫ ЗОХИОН БҮТЭЭГЧИД

	Би, шинэ албан тушаалтайгаа зохих ёсоор танилцаж амжаагүй байтал, 1940 оны 3-р сард И. Ф. Тевосяны эдийн засгийн төлөөлөгчдийн бүрэлдэхүүнд багтаж хоёр дахь удаагаа Герман явах болсон бөгөөд энэ удаад ч гэсэн өнөөх анх явсан шигээ санаандгүй байтлаа гэнэт явав.

	Эхэндээ намайг энэ төлөөлөгчдийн нисэхийн хэсгийн бүрэлдэхүүнд оруулаагүй байсан юм. Аж үйлдвэр цэргийн агаарын хүчний хориод ажилтан нисэхийн мэргэжилтнүүдийг төлөөлж байжээ. Тэгээд уг төлөөлөгчдийн явахаас нь хэдхэн өдрийн өмнө Сталин төлөөлөгчдийн гишүүдийн жагсаалтыг харж байгаад яагаад ч юм тэнд миний нэр бичигдээгүйг анхаарч харсан юм гэнэ билээ. Тэгээд намайг нисэхийн хэсгийн ахлагчаар томилох заалт тэр дороо өгсний нь хожим мэдсэн юм.

	Явахаас хоёр өдрийн өмнө Сталин намайг дуудаж уулзаад тус комиссын зорилтын тухай ярьж билээ. Тэр зорилт гэвэл аль болох богино хугацаанд бидний хамгийн их сонирхож байгаа Германы нисэх техникийг худалдан авах явдал байлаа. Манай онгоцнуудыг германыхтай зэрэгцүүлэн үзэж ер нь нисэхийн салбарт хамаарагдах шинэ техникийг судлах ёстой байв.

	Би Сталины ярьсныг анхааралтай сонсоод дараа нь түүнээс хэдэн юм асуулаа.

	Нэгдүгээр асуудал нь нисэхийн хэсгийн бүрэлдэхүүний тухай байв. Би нэгэнт тус хэсэгт тавигдсан зорилтын биелэлтийг хариуцах ёстой учраас би тус хэсгийн бүрэлдэхүүнийг өөрөө хянах эрхтэй гэснийг минь шууд зөвшөөрлөө.

	Хоёрдугаар асуудал маань нэлээд нарийн асуудал байлаа. Төлөөлөгчдийн гишүүдэд нэлээд хангалуун материаллаг нөхцөл олгомоор юм гэж хэллээ. Зарим нөхөд зочид буудал, тээвэр, цай цуйныхаа мөнгийг ариглах учир гадаадынхны өмнө нэр хүндээ алдахад хүрэх юм. Гэтэл ер нь бидний байдал төлөвийн хамгийн шальгүй өө сэвийг харчхаад гадаадад зөвлөлтийн хүмүүс манай орныг тийм л байдаг гэж боддог явдал байна.

	— Юунд тэгж аригладаг юм бэ?

	— Тэгэлгүй яах вэ? Ер нь хэн ч гэсэн гадаадаас гэр орныхондоо бэлэг сэлт шальгүй юм авчрах гэж бодно. Тэгээд л улаан мөнгө гамнаж аригладаг юм.

	— Ойлголоо, манай томилолтоор явж байгаа хүмүүс хоногт хэчнээнийг авдаг вэ? гэж Сталин асуув.

	— Хоногт арван таван марк

	— Хэд байвал хүрэх бол?

	— Хорин марк байвал хүрэлцээтэй болно гэж би бодож байна.

	Тэгэхлээр Сталин утсаа авч Анастас Иванович Микояны утсанд залгаад над байгаа мэдээгээр бол манайх гадаадад албан томилолтоор явж байгаа хүмүүст олгодог хоногийн зардал бага байна. Тэгэхлээр манай хүмүүсийн сэтгэлийг зовоохгүй байлгахын тулд Тевосяны төлөөлөгчдийн гишүүдийн хоногийн зардалд 25 марк хүртэл нэмж олгох хэрэгтэй байна гэлээ.

	Би баярласнаа илэрхийлээд гурав дахь асуудлаа тавилаа.

	—Манайд оршиж байгаа захиалга хийх систем маш нүсэр, хүнд сурталтай юм. Бид ямар нэг юм худалдаж авах гэвэл Берлин дэх худалдааны төлөөлөгчид мэдүүлгээ өгөх ёстой. Худалдааны төлөөлөгчийн газар Москва руу Гадаад худалдааны ардын комиссариатын газарт мэдүүлэх хуудас явуулна. Гэтэл Гадаад худалдааны ардын комиссариат нь нисэх хүчний аж үйлдвэрийн ардын комиссариат болон цэргийн агаарын хүчний газарт захиалга хуудас илгээж зөвшөөрөх эсэхийг лавлах болно. Гэтэл эдгээр хүмүүс нь бидний мэргэжлийн хүмүүс газар дээр нь үзээд худалдаж авах нь зүйтэй гэж үзсэн тэр зүйлийг нүдэндээ ч үзээгүй хүмүүс байдаг. Тэгэхлээр маш төвөгтэй болж гол нь хамаг цагаа шал дэмий хүлээж үрнэ. Гэтэл энэ нь германы техникийг аль болох түргэн авна гэсэн зорилтод маань саад болно.

	— Танд ямар санал байна?

	— Манай төлөөлөгчдөд найдаж хэрэгтэй зүйлээ газар дээр нь худалдан авч, эцэст нь түүнийгээ хариуцах зөвшөөрөл олгохыг би хүсэж байна.

	— Тийм үү, ер нь зөв зүйтэй юм шиг байна гэж Сталин нэлээд бодож хэлэв.

	— Хэрэв ямар нэгэн байгууллага саад хийх гэвэл тантай шууд ярихыг зөвшөөрөх сөн бол уу?

	— Би татгалзахгүй, тэгээрэй!

	— Үүнээс гадна урьдаас төлөвлөөгүй боловч сонирхолтой төхөөрөмж дайралдахад түүнийг худалдааны төлөөлөгчөөр дамжуулан даруй худалдан авахын тулд ямар нэгэн сул хөрөнгө гуйвуулж өгмөөр байна.

	Тийм юм худалдаж авахын тулд хэчнээн валют шаардагдана гэж та бодож байна.

	— Зуу — хоёр зуун мянга болно байх гэж би бодож байна.

	Сталин дахиад л утасныхаа дэргэд очоод Микоянд ингэж хэллээ.

	— Төлөөлөгчдийн мэдэлд нэг саяыг олго, түүнийгээ зарчихвал дахиад нэг саяыг өгөөрэй гэв.

	Тэгээд Сталин над хандаж:

	— Таны үүргээ биелүүлэхэд чинь ямар нэгэн бэрхшээл гарвал шууд над хэлээрэй. Би танд нууц хаяг өгье. Москва, Ивановт гэж бичээрэй гэв.

	Тэгээд Сталин:

	— Өөр ямар асуудал байна? гэв.

	Би анхаарсан явдалд баярласнаа илэрхийлээд өөр юу ч хэрэггүй, бусад нь бүгд биднээс шалтгаална гэв.

	Бид Германы нисэх хүчний үйлдвэрийн газруудаар явж германы нисэх хүчний нэрт хүмүүстэй дахин уулзаж улам ойр танилцлаа. Вилли Мессершмитт бол тэдний дотроос хамгийн онцлог нь байлаа. Техникийн ном зохиол элдэв өгүүлэл сэтгүүлд бичсэнээс үзээд германы хамгийн шилдэг зохион бүтээгч бол Мессершмитт мөн гэж би мэдэж байв. Иймээс Мессершмитттэй уулзах нь гойд сонирхолтой байлаа.

	Вилли Мессершмитт бол дөчин тав орчим настай, өндөр туранхай, том толгойтой, хурц ухаалаг нүдтэй, талбиун нүүртэй хүн байв. Хар хөхдүү үс нь мэдэгдэм тачир болжээ. Ярих зуураа хөмсгөө буулгаж харна, тэгээд оросуудад элэгсэг найртай мэт дүр үзүүлэх гэж оролдовч тэр нь олигтой болохгүй байв.

	Бид Аугсбург дэх гол заводуудтай танилцаад, хоёр суудалтай, хоёр мотортой «Мессершмитт-110», германы сөнөөгч нисэх хүчний бахархал болсон «ялагдашгүй», «Мессершмитт-109» гэдэг сөнөөгчдийг үзэв.

	Эдгээр машины талаар тавих асуудал дууссаны дараа гитлерчүүдийн өөрсдийнх нь гижигдэж сонирхуулсан сөнөөгч «Мессершмитт-209» гэдэг шинэ онгоцны тухай асуудал үүсэв. Гитлерчүүд энэ машиныг нууц зүйл гэж ихэд сүр бадруулан магтаж түүний нислэгийн ер бусын өндөр чанарынх нь тухай бараг л шивгэнэж ярих ажээ.

	Бид тэр машинтай танилцах гэж хүссэн нь зүйн хэрэг байв. Тэр үед Зөвлөлт Холбоот Улсын баатар алдарт нисгэгч Супрун бидний хамт явсан юм. Тэр машинаа үзүүлэх гээд аэродром дээр гаргахад нь шал өөр юм үзүүлж байгааг бид ойлгов. Энэ нь уралдааны «Мессершмитт» гэдэг онгоцыг сөнөөгч онгоц болгож дүрсийг нь болхи гар аргаар өөрчлөх гэсэн туршлагын оролдлого байв. Нисэхийн мэргэжилтэй хүн бүр түүнийг харангуут мэдэж байлаа. Сайтар харахад ч гэсэн тэр онгоцыг сөнөөгч болгон хувиргаж чадаагүй нь аль ч талаар ил байв. Ер нь тэр онгоцны байдлыг ч харахад юу ч биш болсон нь илэрхий.

	Супрун эрс шулуун шударга хүн болохоор бүгдээс илүү уурлаж: 

	— Эднүүс чинь юугаараа гайхуулаад байгаа юм. Ийм машин байдаг юм уу. Эднүүс яах гэж мэхлээд байна вэ? гэж байлаа.

	Нисэх хүчний яамны төлөөлөгчид эхлээд сайхан машин гэж сүйд майд болж байлаа. Гэвч бид өнөөх машинд тэр дор нь техникийн хувьд мэдлэгтэй зөв дүгнэлт өгөхөд тэд зөвшөөрөхөөс өөр аргагүй болов. Тэдний мэргэжлийн талаар биеэ тоосон байдал ингэж доромжлогдон гутрав. Тэгээд германчууд тэр дорхноо ам алдвал барьж болдоггүй гэгчээр энэ бол өөр машин ёстой «Мессершмитт-209» ангартаа байгаа гэж чалччихлаа.

	Биднүүс мөн тэр өдөр Мессершмитттэй уулзахдаа нөгөө машиныг үзээд төрсөн сэтгэгдлээ эв зүйг нь гаргаж эелдгээр илэрхийлэв. Бидний инженерийн талын үнэлэлт нь түүний туслагч нарын сэтгэлийг хөндсөнөөсөө илүү өөрийнх нь сэтгэлийг хөндлөө. Түүний царай нь улайж тайван байдлаа алдаж эцсийн эцэст тэр онгоц бол ёстой өнөөх сөнөөгч биш гэдгийг хүлээж жинхэнэ «Мессершмитт-209»-өө үзүүлэхэд хүрэв.

	Гэхдээ тэр үзүүлсэн машин нь ч маш түүхийгээрээ бас л хийж дуусах яагаа ч үгүй юм шиг бидэнд санагдсан. Түүнийг байлдааны сөнөөгч онгоцны байдалд хүргэхийн тулд их хүч цаг хугацаа шаардагдахаар байв. Үүнийг Мессершмитт гүйцээж чадна гэсэн итгэл төрмөөргүй байв. Тэр машиныг гүйцээж хийх нь эргэлзээтэй болохуйц хэд хэдэн учир дутагдал харагдаж байсан бөгөөд энэ нь ч сүүлдээ батлагдсан юм.

	«Мессершмитт-209» нарт ертөнцөд гарсангүй. Түүнийг гүйцээж чадаагүй бөгөөд дайны жилүүдэд манай онгоцнуудын эсрэг байлдаагүй өнгөрч билээ.

	Хейнкель бол Мессершмиттээс шал ондоо хүн. Мессершмитт бол нэлээд залуу өндөр нуруутай. Хейнкель бол хөгшин намхан хүн. Мессершмитт бол хянуур үг цөөнтэй, Хейнкель нь хэдийгээр нас сүүдэр ахичихсан авч, хөнгөн шингэн наргих дуртай уран цэцэн үгтэй. Оросуудад их дуртай гэж Хейнкель нэг бус удаа хэлж байлаа.

	Тэр бээр нэг удаа манай комиссынхныг үдийн зоогт урив. Энд өөрийнх нь шадар туслагчид, туршин нисгэгчид болон нисэх хүчний яамны төлөөлөгчид байлцлаа.

	Зоог тун хөгжөөнтэй болж, Хейнкель дайлж олон хундага өргөж өөрөө ч зэгсэн балгачхав. Манай урлагийг магтан үнэлж, оросын загасны төрц, цагаан архинд их дуртай гэж ярилаа. Орос хүн сайхан сэтгэлтэй гэж их ярилаа.

	Тэгээд эцэст нь Хейнкель орос үгийг хазгай муруй хэлж, гэнэтхэн «Стенька Разин» гэдэг дууг:

	 

	Арлын цаанаас усны гүнд орж

	Алсыг чиглэн голын давалгаанд гарав... 

	 

	гээд л дуулж билээ.

	Энэ нь маш санамсаргүй болсон учир эхлээд би Хейнкелийг дуулж байна гэж итгэсэнгүй. Тэр нь энэ дууг хаанаас сураа юм бол? Алдарт Шаляпины дуулж, пянзанд буулгаснаас л сонсож аваа байх даа гэж бодлоо.

	Хейнкель бол мөн л Мессершмитт шиг зөвхөн зохион бүтээгч байсангүй. Тэр бол том капиталтан. Германы нисэх онгоц хийдэг хэд хэдэн заводын эзэн байлаа. Хейнкелийн пүүс бол гол нь германы цэргийн агаарын хүчний гол бөмбөгдөгч «Хейнкель-111» гэдэг 2 мотортой бөмбөгдөгчийг үйлдвэрлэж нэрд их гарчээ.

	1937 онд Франко фашистын Германы тусламжтайгаар бүгд найрамдах Испанийг багалзуурдаж байсан тэр цагт «Хейнкель-111» испанийн хамгаалалтгүй хотуудыг зад бөмбөгдөж шившиг нь алдаршсан юм. Дараа нь мөн энэ бөмбөгдөгч онгоцнууд 1939 онд Польшийн хот тосгодыг түймэрдэж, Бельги, Франц, Чехословак, Грек дээр бөмбөг мулталж байлаа.

	Сүүлд нь Хейнкель өөрийнхөө онгоцон дээр хорт утааны дайны тоног төхөөрөмж бас тавьсан юм. Манай сөнөөгчид их биедээ хорт бодис хийх тусгай сав бүхий «Хейнкелийг» унагаасан удаатай билээ. Мөн тэр онгоцны бүхээг дотор: «Хорт утааны баг» гэж бичсэн нисэгчийн тусгай баг өлгөөстэй байлаа. Онгоцны багийнхан хордуулагч бодисоо хэрэглэхийн өмнө хорт утааны багаа өмсөж, өөрсдийгөө хамгаалж авах ёстой байлаа.

	Хейнкель бол Мессершмиттээс арай хянуур байлаа. Харин Хейнкель бол засгийн газраас зөвшөөрснөөс нь ч илүү их зүйлийг ярилаа гэсэн дүр үзүүлнэ. Тэр ч байтугай ямар нэгэн нууц юм ярьж байгаа юм шиг бидэнд заримдаа шивнэж ч байлаа.

	— Би оросуудад их дуртай, Орос оронд биеэрээ очиж үзэх юм сан гэж би аль эртнээс мөрөөддөг гэж эвтэйхэн мөч бүрд хэлнэ.

	30-аад оны эхээр өөрт нь хэцүү үе тохиолдоод байхад Хейнкелийн зохиосон онгоц харвагч багаж, нисдэг завийг зөвлөлт улс захиалан авч түүнийг гай зовлонгоос аварсан явдлаар Хейнкелийн оросуудад «хайртай» болсон нь тайлбарлагдах ажээ. Тэгээд энэ тухай дурсамждаа бичсэн нь:

	«...Миний харвагч багаж Германд тоогдсоны дараа, бас гадаадаас их захиалга авах болов. Тэгэхдээ Дорнодын захиалга хамгийн чухал хамгийн нарийн байлаа. 1930 оны эхээр Мария Хуперц (Хейнкелийн нарийн бичгийн дарга хүүхэн — А. Я.) над илтгэхдээ: большевик бололтой хардмаар хоёр этгээд ирлээ гэв. Мария яриан дээр байлцаж тэр хоёрыг ажиглаж байх нь зүйтэй гэж үзжээ. Ийм тохиолдолд бол Мария тийм ч муугүй бие хамгаалагч шүү. Миний гийчдийг оруулаад ирлээ. Тэр хоёр төдий л их итгэх сэтгэл над төрүүлээгүйг би нуухгүй. Тэд хэн болохоо ч танилцуулсангүй. Ахмад нь ганц оросоор ярьдаг нөхөр нь германаар маш түргэн орчуулна.

	«Би бол ЗСБНХУ-аас Берлинд сууж байгаа худалдааны төлөөлөгч.— Энэ үгийг орчуулж дуусахыг хүлээхдээ ийш тийшээ сэжигтэй харна.— Та маш богино хугацаанд харвагч багаж, нисдэг завь хийж чадах эсэхийг асууж мэдэхийг над даалгасан юм. Ердөө л «чадна» гэх юм уу, үгүй бол «чадахгүй» гээд л хэлчих. Би үүнийг л мэдэх гэсэн юм. Бид танд техникийн болзлыг авчирч өгнө. Та бидэнд төслөө танилцуулна. Хэрэв бидэнд таалагдвал бид захиалах болно» гэлээ.

	Оросууд ажил хэргийн асуудалд үнэнч байдаг талаар би өө хэлж чадахгүй...

	...Би миний зочдын түс тас эрс ярианы өнгийг дагуулж «чадна» гээд л хариулчихлаа. Хоёр хоноод байхад би техникийн болзлоо тодорхойлсон бичиг хүлээн авлаа...

	... Долоо хоносны дараа дахиад л хоёр орос хүн ирлээ. Энэ удаа тэр хоёр хэн болохоо хэллээ. Ахлагч нь улаантны ЦАХ-ний командлагчийн орлогч Алкснис, залуу нь орчуулагч Саснов байжээ. Би харвагч багаж нэг туршлага онгоц хийх захиалга авлаа. «Хэрэв энэ онгоц чинь сайн болдог юм бол та их захиалга хүлээж авна даа. Харж байж болно» гэж Алкснис хэлж билээ.

	Тэд миний өмнө гэрээгээ гаргаж тавихад тэр нь хэдэн арваад зүйлтэй бас тэгээд нийлүүлэх тодорхой хугацаа, орос талаас хийх хяналт, нийлүүлэх хугацааг баримтлахгүйд хүрвэл төсөлдөө заасан чанар чансаа муудвал тэгнэ ингэнэ гэсэн маш олон нарийн юм дурдсан байв. Хамгийн чухал нь гэрээ байвал барав, бусдыг нь биднүүс амжуулчихна гэж би дотроо бодож суув...» гэж бичжээ.

	Хейнкель захиалгыг биелүүлсэн юм. Харвагч багажтай онгоцнуудыг удалгүй хугацаанд нь ЗСБНХУ-д илгээжээ. Хейнкель дурсамж дотроо цааш нь бичихдээ:

	«... Хэдэн сар болоход тэднээс юу ч сонсогдохгүй байв. Тэгж байтал Алкснис гэнэт ирээд өнөөх л шуудхан янзаараа: «Нисдэг завь тун сайн болжээ. Та хорийг хийх захиалга авах болно» гэж мэдэгдэв.

	Энэ бол миний насанд анх удаа тохиолдож байгаа нэг загварын онгоцны хамгийн их захиалга болохоор би эхлээд буруу дуулчхав уу даа гэж бодлоо. Энэ бол минийх шиг ийм туршлагын чанартай заводод маш их ажил байлаа.

	...«Хүлээн авах комисс бас л ирэх үү?» гэж би асуулаа.

	«Тэгэлгүй яах вэ. Энэ удаа тэр комисс их олон хүнтэй ирнэ. Олон онгоц болохоор олон нүд хэрэгтэй олон нүд илүү сайн харна шүү дээ гэж Алкснис хэлэв» гэжээ.

	Дараа нь Хейнкель оросын хүлээн авагч нарт уурлаж бичихдээ:

	«...Тэд юм болгонд оролцоно... Миний хүмүүс тэднээс ангижирч чадахгүй байлаа. Тэд эд материалыг зуу дахин шалгах юм. Тэд төмөр утас бүрийг, алгын чинээн даавуу модоор хийсэн юм бүрийг шалгаж сорьж үзнэ. Тэдний хяналт нь намайг ч ажиглалтаа хүчтэй болгоход хүргэлээ. Тэгээд нэг мэдэхэд бид урьд хожид байгаагүй нарийн нягт, хурдацтай ажилладаг боллоо.

	«Мөн ч сонин юм, миний завод сайн зохиосон найрал хөгжим шиг ажилладаг гэж би ямагт бодож байсан, гэтэл большевикууд илүү сайн ажилладаг байлаа. Энэ бол нэг учиртай даг...»

	Тэгээд Хейнкель цааш нотлон бичихдээ:

	«... Оросуудад зориулж эдгээр онгоцыг үйлдвэрлэсэн явдал над маш их ач холбогдолтой болов. Учир нь нисэх аж үйлдвэр төдийгүй, бүх аж үйлдвэрийг хамарсан аймшигтай хямралыг давж туулахад над тус хүргэсэн юм...» гэжээ.

	Хейнкель өөрийнхөө хамгийн сүүлд хийсэн «Хейнкель-100» гэдэг сөнөөгчөө бидэнд үзүүлсэн. Биднүүс тэр онгоцыг германчууд шиг их өндөр үнэлээгүй юм. Тэр онгоцны нислэгийн чанар сайн атлаа ашиглалтын нөхцөл маш муу байв.

	Германчууд маш их найдаж байсан энэ онгоц нь түүнийг фронт дээр хэрэглэхэд их төвөгтэй байсан нь дайны эхний өдрүүдэд харагдав. Бүх юмыг уг онгоцыг нисгэхэд зориулчихсан Хейнкелийн аэродром дээрээс нисэх нэг хэрэг, гэтэл хавар, намар, өвлийн нөхцөлд фронтын аэродром дээрээс нисэх явдал бол бас өөр хэрэг юм. Тэгээд дайны бүр эхний үед Хейнкелийн сөнөөгч онгоц жагсаалаас бүр гарсан юм.

	«Хейнкель-111» гэдэг бөмбөгдөгч онгоц ч байлдааны дундуур үйлдвэрлэгдэхээ больсон юм. Манай бөмбөгдөгчидтэй өрсөлдөх гол нь манай сөнөөгчдөөс өөрийгөө амжилттай хамгаалдаг болтол уг бөмбөгдөгчөө сайжруулах чадвар Хейнкельд байсангүй. Манай сөнөөгчид бөмбөгдөгч «Хейнкелийг» агаарт илрүүлж олбол үг дуугүй устгадаг байв. Иймээс Хейнкель эхний үед жанжилж байсан байр сууриа «Юнкерс» пүүст арга буюу шилжүүлэхэд хүрчээ.

	«Юнкерс-88» гэдэг хоёр мотортой бөмбөгдөгч онгоц бүх байлдааныг чүү чаа туулж өнгөрөөхдөө байлдааны болон техникийн түвшний хувьд гайгүй гэгдэж байв. Хейнкель бидний дээр нэгэнт дурдсан дурсамждаа манай комиссын тухай ингэж бичсэн. Үүнд:

	«10-р сарын 30-нд ЦАХ, ЦТФ (цэргийн тэнгисийн флот) аж үйлдвэрийн мэргэжилтнээр бүрэлдсэн Александр Гусев, Владимир Шевченко, Василий Кузнецов тэргүүтэй оросын комисс ХЕ-100-тай танилцах зорилгоор миний завод дээр ирэв. Мөн энэ өдөр японы комисс бас ирсэн болохоор энэ айлчлал нь бидэнд баахан бэрхшээлтэй байлаа. Эд нарыг нэг нэгийгээ харчихгүй байлгахаар уг хэргийг зохиох ёстой байсан учир комиссуудыг ангар дотор дайралдуулчихгүйн тулд мотоциклтэй илч нааш цааш нь явуулж байлаа. Онгоц хүлээн авагч инженерээр манай Мариенэд нэлээд удаан байсан Александр Яковлев гэдэг нэг орос хүн хамгийн сонин хүний нэг нь байлаа. Тэр үед энэ хүн гучин гурван настай, Жуковскийн академид суралцдаг байсан юм. Хожим нь дайны дундуур бас дайны дараа ЯК-1, ЯК-3, ЯК-7, ЯК-9 болон тийрэлтэд ЯК-15, ЯК-17 гэдэг зөвлөлтийн онгоцнууд гарч ЦАХ-ийн генерал Яковлев зургаан удаа даруй даруйгаар 150000 рублийн Сталины шагнал авахад нь би манай Мариенэд байсан өнөөх залуу орос хүнийг дурсан санаж билээ.

	Тэр орос ажлаа хийх хоорондуур онгоцны их биеийг гараараа хэмжиж үзээд дараа нь төөнийхөө тоогоор онгоцны хэмжээг маш сонин аргаар гаргадаг байсан гэж миний нэг инженер маань хэлж билээ. Тэд ХЕ-100-г худалдан авахаар шийдээд намайг Берлинд суугаа элчин сайдын яаманд цай уулгахаар урьсан юм. Геринг ч байлцлаа. Загасны хар төрц их байсан, цагаан архи ус шиг урсаж найрамдлын төлөө хундага өргөж байлаа. Оросын Элчин сайд Шкварцев намайг анд дуртай гэж мэдчихээд Орос оронд очиж баавгай агнахыг урьж билээ.

	Тэнгисийн комиссын бүрэлдэхүүнд Зөвлөлт Холбоот Улсын Баатар бөгөөд нислэгийнх нь уран чадвар маш их сэтгэгдэл төрүүлсэн залуу нисгэгч байсан. Тэр бол өндөр гоолиг хүн байв. Тэр нь насандаа анх удаа нисэх гэж байгаа хамгийн хурдтай онгоц ХЕ-100-гаар нисэхийнхээ өмнө миний шилдэг туршин нисгэгчийн нэгнээс нь ердөө л арван минутын зөвлөгөөн авч билээ. Дараа нь тэр онгоцоо агаарт нисгэж гараад машиныг минь ёстой зомгол шиг ийш тийш нь шидэлж янз бүрийн маяг хийхэд миний нисгэгчид гайхаш нь барагдаж мэлийж гүйцэж билээ» гэжээ.

	Хейнкелийн шагшин гайхсан «тэнгисийн нисгэгч» бол тус комиссын гишүүн шалгагч-нисгэгч Супрун байгаа юм. Дашрамд нь хэлэхэд Супрун хэзээ ч тэнгисийн нисгэгч байгаагүй. Харин намайг онгоцыг сөөмлөж хэмждэг гэдгийн хувьд бол тэр нь наргианаас цаашгүй зүйл байх. 

	«Фокке-Вульф», «Юнкерс» бол германы онгоц хийдэг хамгийн хуучин пүүсүүд мөн. Эдгээр пүүсийг үндэслэн байгуулсан профессор Фокке, Юнкерс нар үйлдвэрийнхээ газруудад аль эртний холбогдолгүй болсон байв. Юнкерсыг Гитлер хүндэтгэдэггүй байсан бөгөөд тэр нь дайны өмнө өрөвдмөөр байдалд нас барсан юм. Харин Юнкерс том эрдэмтэн болохоор түүний нэр нь Германд их хүндлэгдэх тул фашистууд тэр нэрийг зүгээр халхавч болгож үлдээжээ. Германы өргөн олонд «Юнкерс» гэдэг шинэ онгоц шинэ мотор гарч байгаа нь л мэдэгдэж байв. Харин Юнкерс өөрөө аль дивангарын талийгаач болсныг маш цөөн хүн мэдэх ажээ. Профессор Фоккейн хувьд гэвэл түүнийг үйлдвэрийнх нь газраас хөөж зайлуулчхаад Бремений ойролцоо хэдэн километрийн зайтай газарт адууны саравчтай маш төстэй заводархуу юм олгосон юм. Гэхдээ түүний нэр нь олон жилийн турш «Фокке-Вульф» пүүсийн гаргаж байсан бүтээгдэхүүн техникийн талаар найдвартай гэдгийн баталгаа л болж байв.

	«Фокке-Вульф» пүүсийн заводуудыг удирдах явдлыг Герингийн ахлах нисгэгч агсан Курт Танк гэгчид даалгасан байжээ. Тэгээд ч биднийг Бремений заводыг үзэх гэж ирэхэд Курт Танкийг заводын дарга ерөнхий зохион бүтээгч, туршин нисгэгч нарын багш гэж танилцуулж байв. Курт Танк бол дунд зэргийн нуруутай, болхи бүдүүн янзын нүүр царайтай, сөөнгө хоолойтой, саарал ширүүн нүдтэй, чийрэг бадируун эр байлаа. Энэ бол жинхэнэ прусс угсааны фашист байлаа. Түүний нүүр дээр оюутан ахуйдаа хийсэн халз тулалдааны сорви байна. Германы оюутнууд илдээр хатгалцан халз тулалдаж эрэлхэг зоригоо батлан харуулдаг уламжлалтай байлаа. Тэгэхлээр нүүрний сорви бол нэг ёсондоо жинхэнэ цэвэр дээд прусс цустны таних тэмдэг болж байлаа.

	Курт Танк биднийг завод дээр очсон анхны өдөр өөрөө сургуулийн онгоцонд сууж дээд нислэгийн уран жолоодлого үзүүлж: харцагаа, заводын дарга, ерөнхий инженер өөрөө нисэж байна шүү гэсэн шиг гайхуулж байлаа. Курт Танк дээд нислэгийн маягуудыг залгаа залгаагаар хийж буугаад бүхээгээс гарч ирэхдээ их сэтгэл хангамжтай инээмсэглэж байв. Тэгснээ бидний дотор нисгэгч генерал Гусев байгааг мэдчихээд түүнийг тэр онгоцыг жолоодож үзнэ үү гэв. Гусев ч зөвшөөрөөд бүхээгт орж, мотороо асаагаад газраар хөдөлгөтөл тоормосыг нь ажиллуулж чадсангүй, онгоцыг нь хамраар нь газар хатгуулж орхилоо. Ингэсний дараа үдийн хоол идэх урилгыг дагахаас өөр аргагүй боллоо.

	Хейнкель, Мессершмиттийн болон бусад завод дээр биднийг заводын даргын гуанзанд оруулсан шиг мөн тэгэх байх гэж бид бодож байлаа. Гэтэл Курт Танк биднийг ажилчны гуанзанд оруулж нийтийн ширээнд суулгаад:

	— Та нар гайхаж байна уу? Би энд хоол иддэг юм гэж хэлэв. Үнэндээ ч даргын гуанзанд баяр ёслолын байдалтай идэхгүй, харин хэдэн зуун ажилчид хооллож байгаа ажилчны нийтийн гуанзанд хоол идэхэд сонин байлаа.

	Маш том гуанзны дотор тус бүр дээр нь арван хүн суудаг урт ширээнүүдийг эгнүүлэн засжээ. Хаалгаар орж ирэнгүүт ширээн дээр таваг, халбага овоолоостой байна. Орж ирсэн хүн бүр таваг халбага аваад тогтоосон байраа эзэлж сууна.

	Харин ганцхан бидэнд өөрөөр хандаж таваг халбага авхуулсангүй, бидний өмнө ширээн дээр авчирч тавилаа.

	Танк бидний хамт суучхаад: За би ийм л ардчилсан үзэлтэй хүн дээ! гэсэн шиг их додигор байв. Удаан ч хүлээсэнгүй, цагаан халаадтай бүсгүй тагтай том цар авчирч ширээн дээр тавилаа. Тагийг нь авахад хүн бүр идэх юмаа өөрөө авах ёстой байв. Би өтгөн ч биш, шингэн ч биш, нэг ногоовтор юмыг хоолны том халбагаар хутгаж тавагтаа хийлээ. Тэр нь чанасан вандуй дотор хэрчим мах хийсэн шөл байлаа. Гахайн нарийнхан хөшиглөсөн махтай чанасан вандуй бол ажилчны өдрийн хоол юм гэнэ дээ.

	Энэ бол амттай өег хоол бөгөөд би дуртайяа идсэнээ тэмдэглэх нь шударга ёс биз ээ. Тэгээд хэсэгхэн хугацаа өнгөрсний дараа Берлин дэх манай Элчин сайдын яаманд дипломат ёсны зоог барихад Курт Танкийг би энд харахдаа дээрх хоолыг эргэн санаж билээ. Курт Танк зөвлөлтийн Элчин сайдын яамны элбэг дэлбэг зассан ширээний цаана сууж байв.

	Танк зэгсэн шүү балгачхаад зочдын тасалгаанд орж, коньяк ликёр дарсаар даруулж олон аяга кофе ууж сэтгэл ханахдаа бидний зөвлөлтийн гурван инженерт ингэж ярьж билээ. Үүнд:

	— Би одоо цагт 700 километр хурдтай шилдэг сайн сөнөөгч онгоц хийсэн (тэр үедээ маш их хурд —А. Я). Дараа та нарыг ирэхэд би тэр сөнөөгчөө үзүүлнэ. Харин та нар хэнд ч бүү хэлээрэй гэж нэмж хэлэхдээ хэл нь орооцолдож нууц шүү гэсэн дохио болгож долоовор хуруугаа уруулдаа хүргэж байв.

	Хэдэн хоногийн дараа биднүүс Бременд «Фокке-Вульфийн» завод дээр очоод байхдаа би Танкад өнөөх онгоцыг нь сануулахад Танк ажиг ч үгүй хэлэхдээ:

	— Мөн ч эвгүй юм болсон шүү! Тэр онгоц чинь дөнгөж өчигдөр эвдэрчихлээ. Би тун их зовж байна, тэгээд та бүхэнд түүнийг үзүүлж чадахгүй боллоо гэв.

	Энэ онгоц бол 1943 онд фронт дээр анх үзэгдмэгц манай сөнөөгчид хайр найргүй устгаж байсан «Фокке-Вульф-190» байсан юм гэдгийг хожим нь таамаглаж билээ.

	Харин тэр онгоцных нь хурд өнөөх Танкийн гайхуулж байсан шиг 700 километр биш харин барагцаалахад 100 километрээр дутуу байлаа. Ийм болохоор нь Курт Танк бидэнд өөрийнхөө сөнөөгчийг үзүүлээгүй ч байсан байж мэднэ.

	Заводуудаар явж үзсэний дараа И. Ф. Тевосяныг Геринг хүлээж авах ёстой байв. Зарим нэг асуудлыг түүний дотор нисэхийн зарим техник авах асуудлыг Герингтэй ярилцаж шийдвэрлэх ёстой байсан болохоор би ч гэсэн Берлиний ойролцоох Каринхалл гэдэг нэртэй Герингийн эдлэнд Тевосяны хамт очих ёстой юм шиг санагдаж байлаа.

	Гэтэл Тевосян германчууд намайг уриагүй харин Савченког урьсан гээд нисэхийн мэргэжилтэй намайг авалгүй, харин их бууч Савченког авч явсан нь ямар учиртай байсныг бүү мэд. Иймээс би Герингтэй уулзаагүй билээ.

	Заводуудаар орж, Мессершмитт, Хейнкель, Танк нартай уулзсаны дараа сөнөөгч «Мессершмитт-109», «Хейнкель-100» бөмбөгдөгч «Юнкерс-88», «Дорнье-215»-уудыг худалдаж авах нь чухал гэсэн бүрэн тодорхой санал бодол манай нисэхийн комиссын гишүүдэд бүрдсэн байв.

	Гэтэл худалдааны төлөөлөгчийн газрын хүнд сурталт чирэгдлийн харгаагаар бидэнд даалгасан зорилтыг өөрөөр хэлбэл худалдаж авах онгоцны загвар, тоо сэлтийг газар дээр нь түргэн шийдэх асуудлыг шуурхай гүйцэтгэж чадсангүй.

	Худалдааны төлөөлөгчийн газрын инженерийн хэлтсийн дарга Кормилицын гэдэг хүн өнөөх л тогтсон хэв ёсоо баримтлан худалдааны төлөөлөгчийн газраас гадаад худалдааны яаманд эрэлт хуудас илгээж улмаар ЦАХ хийгээд нисэх хүчний аж үйлдвэрийн ардын комиссариатад тус тус зөвшөөрүүлэн тохирох хэрэгтэй гэв. Энэ нь хэдэн сарыг дэмий үрсний дараа бас бүтэх эсэх нь мэдэгдэхээргүй байлаа.

	Уг хэрэг ийм болоход нь би: «Москва Ивановт» гэсэн хаягаар утас илгээх гэж оролдлоо. Худалдааны төлөөлөгчийн газрын дарга нар уг цахилгааныг саатуулж түүнийг Москва руу явуулахыг хориглов. Сталин ямар нэгэн бэрхшээл гарч магад бөгөөд бас бидний даалгавар чухал болохыг харгалзаад үүргээ гүйцэтгэхдээ хэрэгцээ тохиолдвол өөртөө шууд бичээрэй гэж цахилгаан утасныхаа нууц хаягийг: «Москва Ивановт» гэж өгсөн юм гэдгийг Тевосянд тайлбарлаж өгсний эцэст сая нэг зөвшөөрмөөр аяглаж саад бүү учруул гэж тушааж билээ.

	Ердөө л хоёр хоногийн дараа худалдан авах онгоцныхоо загвар тоог Москватай тохиролцох явдалгүйгээр газар дээр нь шийдвэрлэхийг зөвшөөрсөн хариу хүлээн авлаа. Миний нууц цахилгаан уг байдалд ингэж түргэн нөлөөлснийг үзээд худалдааны төлөөлөгчдийн газрын түшмэд бүр хөл алдаж ажил ч урамтай ахиж, засгийн газраас бидэнд тавьсан зорилтыг амжилттай биелүүлж билээ.

	Ерөнхийдөө Германд ийнхүү хоёр дахь удаа очсон маань түрүүчийнхээ адил сонирхолтой ч, ашигтай ч болсон бөгөөд урьдахаасаа илүү ч сонирхолтой болсон байх. Яагаад гэвэл эхний удаа зөвхөн танилцах зорилготой байсан бол энэ удаа ажил хэргийн чанартай болж бид өөртөө хэрэгтэй нисэхийн техникийг сонгож худалдан авсан билээ.

	Би Москвад буцаж ирсэн тэр оройдоо Сталинд дуудагдаж очиход тэнд Молотов, Микоян, Маленков, Шахурин нар байлаа. Надтай эхлээд Кремлийн албан тасалгаанд дараа нь Сталины гэрт оройн хоол идэж удаан, тодорхой ярилцав.

	Бидэнд германчууд хуучин новшоо худалдчихаагүй биз, тэднийд хүнд бөмбөгдөгч байна уу, англи германы алиных нь сөнөөгч илүү сайн байна, нисэх үйлдвэр нь хэр зэрэг зохион байгуулагдсан байна. Германы ЦАХ — «Люфтваффе» аж үйлдвэр хоёрын харилцаа ямаршуу байна гэх зэргээр Сталин бүх юмыг сонирхож байв.

	Ярианд оролцогчид мөн л: Германчууд үнэхээр зэвсэглэлдээ байгаа бүх зүйлсийг бидэнд харуулж, худалдав уу, тэд манай комиссыг мэхэлчхээгүй биз, тэд нисэхийн хуучирсан техникээ бидэнд өгчхөөгүй биз гэдгийг л хамгийн их сонирхож байв.

	Ялангуяа эхний удаа явахдаа манай төлөөлөгчид бас л тэгж эргэлзэж байсан, харин одоо бол энэ талаар санал зөрөөгүй. Бидний шилж шигшиж авсан техник бол германы нисэх хүчний хөгжлийн орчин үеийнх нь түвшинд тохирч байгаа юм гэдэгт бид бат итгэж байна гэж би хэллээ.

	Германд очсон үр дүнгийнхээ тухай дэлгэрэнгүй илтгэл бич гэж Сталин над хэлснийг би ёсоор гүйцэтгэж билээ.

	 


ГИТЛЕР, ГИТЛЕРЧҮҮД

	Манай ардын комиссариатын ажил хэрэг цэгцэрч эхэлсэн болохоор биднүүс 1940 оны октябрийн өдрүүдийг урам зоригтой тэмдэглэв. 11-р сарын 8-нд Москвагийн ойролцоох Нисэх аж үйлдвэрийн ардын комиссариатын зуслан дээр үдэшлэг хийлээ.

	Хөгжөөн наргианы ид дундуур ардын комиссар миний дэргэд ирээд: 

	— Таныг Кремльд Молотов яаралтай дуудаж байна. Би зэгж машин дуудчихсан гэж хэлэв.

	Кремль эзгүй, баяр болж байгаа болохоор засгийн газрын байгууллагууд ажилгүй. Ардын комиссариатын зөвлөлийн байшингийн хонгилд хүн хөлгүй байлаа. Энэ бол би Молотовтой Кремлийнх нь албан тасалгаанд анх удаа уулзаж байгаа нь тэр байв.

	Үүний өмнө би янз бүрийн хуралдаан дээр, ялангуяа Сталины дэргэд, Улс төрийн Товчооны бусад гишүүний хамт янз бүрийн асуудал хэлэлцэхэд оролцож байхад нь Молотовтой бишгүй дайралддаг байсан.

	Сталины зүүн гар талд Молотов, баруун гар талд нь Ворошилов нар дандаа суудаг, тэгээд урт ширээний хоёр тал руу Жданов, Микоян зэрэг хүмүүс хуваагдан суудаг байв.

	Молотовын өмнө гадаадын асуудал бүхий бөөн бичигтэй хавтас ямагт байдаг юм. Тэгээд өнөөх бичгүүдээ сөхөн үзэж энэ тэрийг тэмдэглэж, хавчаар шилээ хааяа арчиж нүдээ сэрвийлгэн харах нь өөрийгөө анхааралтай сонсож байгааг бидэнд итгүүлэх гэсэн тэмдэг юм.

	Манай нисэхийн асуудлыг хэлэлцэхэд Молотов байнга байлцдаг байсан.

	Молотов надтай мэндлээд өмнөх түшлэгтэй зөөлөн сандал дээр намайг суулгаж Берлинд очиж Гитлертэй хэлэлцээ хийх засгийн газрын төлөөлөгчдийн бүрэлдэхүүнд намайг оруулсан тухай мэдэгдлээ.

	— Энэ талаар юу гэж үзэж байна? гэж Вячеслав Михайлович асуулаа.

	Би бодолгүй, тэр ч байтугай бүр тэнэглэж: «Тушааснаар л болно» гэж хариулж билээ.

	Молотов миний үгийг тасалж дурамжхан янзтай: «Та чинь хүн шиг ярьж болох сон бол уу? Та явах хүсэлтэй байна уу, үгүй юу?» гэлээ.

	Би даруй сэхээ авч: «Итгэл хүлээлгэсэнд их баярлалаа, маш их баяртай байлгүй яах вэ» гэж хариулав.

	— Ингэж яривал өөр хэрэг гэж Молотов хэлээд, — Маргааш орой 9 цагт Беларусын буудал дээр ирээрэй. Берлин явна. Энэ бол нөхөр Сталины заалт юм шүү гэв.

	— Яаж маргааш амжих вэ? Над гадаад паспорт байхгүй, бас тэгээд би явах бэлтгэл огт хийгээгүй шүү дээ гэж би гайхахдаа хэллээ. 

	— Сэтгэл зовох юм огт байхгүй, бүх юм бэлэн болно... Дотуур өмсөх цэвэр хувцастай, авсаархан чемодан олдоно биз дээ?... Танаас өөр юу ч шаардагдахгүй. Тэгэхлээр маргааш яг 9 цагт Беларусын буудал дээр шүү дээ...

	Маргааш нь болзсон цагт Беларусын буудал дээр машинаараа очоод цагдаа тойрч бүсэлсэн талбайгаар нь арай чүү гэж нэвтрэв. Элчнүүдийн далбаатай өчнөөн олон машин буудлын хаалганы аман дээр зогсжээ. Би хэдийгээр билет ч үгүй, ямар нэг бичиг баримт ч үгүй боловч саадгүй явсаар буудлын тавцанд тулж зогссон тусгай галт тэрэгний дэргэд очлоо.

	Бид тогтсон цагтаа хөдөллөө.

	Гэтэл галт тэрэг арваад метр ч явалгүй байтал гэнэт түг яг гээд зогсчихлоо. Юу болоов?! гэж байтал хэдэн минут өнгөрмөгц дахиад явлаа. Гэтэл буудлын тавцангаас өнгөрөөгүй байтал улам ч огцом түг яг болоод зогсдог байна. Төмөр замчид ийш тийшээ гүйцгээгээд нэг л юм болж дээ.

	Юу болоо юм бэ?

	Германы элчин сайд гүн фон Шуленбург энэ галт тэргээр явж байсан юм санжээ. Гэтэл Берлинд очоод буухдаа өмсөж гарах гэсэн ёслолын мундирыг нь галт тэрэг хөдлөхөөс өмнө Элчин сайдын яамнаас хүргэж ирээгүйн улмаас тэр Шуленбург галт тэргийг дур мэдэн гар тоормосоор хоёр удаа зогсоосон нь тэр байжээ.

	Ингэж будилсаар өнөөх мундирыг хүлээлгүй галт тэрэг маань явлаа.

	Элчин сайд Шуленбургийн чемодан ачсан элчний машин нь тусгай нэвтрэх хуудасгүй учраас буудлын талбайд оруулаагүй бөгөөд Шуленбургийн мундирээс болсон будилаан илэрхий болмогц галт тэрэгний хойноос суудлын хоёр машин гаргаж завсрын нэг өртөө дээр гүйцүүлж ачааг нь өгүүлэх арга хэмжээ авсан гэдгийг бид хожим мэдсэн юм.

	Энэ бол 11-р сард зуд болж байсан их цас мөстэй үе байлаа. Хоёр машин Можайскийн цардмал засмалаар нисэх мэт хурдалж нэг машинд нь элчний ачаа нөгөөх нь сул явжээ. Голицынод ч билүү, Кубинкад ч билүү түрүүчийн машин нь замдаа онхолдож осолдоход чемодануудыг нь нөгөө машинд ачиж давхиулсаар Вязьмд шиг санагдана, манай галт тэргийг гүйцэж, элчний чемодануудыг чинээндээ тултал уурлаж бухимдсан гүнд бүрэн бүтэн гардуулж өгсөн юм.

	Берлинд биднийг засгийн газрын төлөөлөгчдийн хэмжээнд зохих ёсоор хүндэтгэн ёсолж угтан авсан билээ.

	Ангальтын буудал дээр галт тэрэг ирэхэд маш олон хүн угтахаар цугларсны дотор Гитлерийн рейхийн Гадаад явдлын Яамны сайд Риббентроп, фельдмаршал Кейтель нар байлцлаа. Хүндэтгэлийн харуул жагсааж найрал хөгжимд «Интернационал» эгшиглэв.

	Биднийг байрлуулсан Бельвю шилтгээнд бүхнийг урьдаас «санаа тавьж» бэлдсэн байв. Сайхан ааштай эзэд нь цэцэг жимс, амтат шүүслэг, Берлин хотын танилцуулга, элдвийн зарлал сэлтээс гадна, бидний «оюун санааны» тэжээлийг ч бас мартсангүй. Ширээн дээр жимсний дэргэд сайхан гөлгөр цаасан дээр хэвлэсэн «Урлагийг ард түмэнд» гэдэг зурагт сэтгүүл тавьжээ. Тэр сэтгүүлийн хавтас дээр гитлерийн хоёр цэрэг нэг гартаа гар бөмбөг, нөгөө гартаа гар буу барьж их л эрэлхэг дайчин янзтай зогсож байгаагаар дүрсэлсэн байх бөгөөд энэ зургийн цаад талд нь нурчихсан Варшав хот утаа савсаж харагдана.

	Би сэтгүүлийн хуудсыг сөхөж үзлээ. Нэг зураг миний сэтгэлд хоногшсон юм. Өтгөн сэглэгэр модны ёроолд герман цэрэг үхэж байх бөгөөд тэр нь өвдөг дээрээ сөгдөж, гэрэл солонго цацруулсан дагина маягийн бүсгүйн алга дээр толгойгоо тавьжээ. Энэ зургийг бүүдгэр «бурхны орон» гэсэн санаагаар зурсан байв. Бүсгүй нь үхэж байгаа цэргийн толгойг маш зөөлөн илбэнэ. Бурхны оронд явах гэж байгаа цэргийн нүүр царай нь их баясгалантай мэт. Зургийн санаа нь: фюрерийн төлөө үхэл бол герман хүний эрхэм үүрэг гэсэн янзтай байлаа.

	Дараачийн хуудас дээр их буучид дэргэд нь бөхөлзөж байгаа германы хүнд их бууг өнгө хослуулан гоёмсгоор дүрсэлсэн байх бөгөөд тэнгэрийн хаяанд байшин барилга дүрэлзэн шатаж байгаагаар зуржээ.

	Энэ бүгд бол нэлээд тодорхой дохио байлаа. Гэвч бид дипломат ёс баримтлан наалинхай байж эелдэг зөөлөн ярилцаж дайллага дээр харилцан хундага өргөж, инээмсэглэн баясах дүрээр үг хэлж хажуу дахь хүнтэйгээ намсхийн тулгаж байх ёстой болж байв.

	Бараг тэнд очсон өдөртөө манай төлөөлөгчдийг хүндэтгэн «Кайзергоф» зочид буудалд хийсэн дайллага дээр очиж билээ.

	Хүлээх том тасалгаа нь үүрэндээ дүнгэнэгч зөгий шиг олон хүнтэй тансаг сайхан зочид буудалд бид хүрэлцэн очлоо. Фрак торгон энгэртэй, урт хар костюм болон одон, медаль хадсан цэргийн мундир өмссөн үй олон герман хүмүүс тэр танхимд дүүрчээ. Нээлттэй хаалгаар тансаг сайхан зассан асар том ширээ харагдах бөгөөд орох хаалганы нь хажуу хана дээр зочин бүгдийн эзлэх байрыг заасан зураг хаджээ. Болзсон цагт бүгдийг ширээнд суухыг урилаа.

	Дайллагын эзэн сайд Риббентроп баруун, зүүн тийшээ сэлгүүлэн уриалган гэгч нь аргагүй инээмсэглэнэ. Би суудлаа түргэн олоод хажуугийнхантайгаа мэхэлзэн мэндлэв. Бидний тус бүрийн өмнө хоолны цэс, уригдсан зочны овог нэр, хэргэм цолыг тодорхойлсон нэрийн хуудас тавьжээ.

	Миний хажууд хэн гуай нь сууж байгаа юм бол гэж сонирхлоо. Баруун нүднийхээ булангаар харвал германы цэргийн техникийг зохион байгуулсан нэрт инженерүүдийн нэг генерал Тодт гэсэн хуудас харагдлаа.

	Миний өөдөөс харж суугчийнхыг ажвал Германы ерөнхий сайдын орлогч агсан фон Папен байлаа. Дэлхийн нэгдүгээр дайны үеэр фон Папен Америкт цэргийн билүү тэнгисийн аль нэгэн атташегаар ажиллаж байсан юм.

	Тэр хүн хажуу дахь хүндээ хандаж хундагатай дарс өргөх тэр үед ч инээмсэглэм аяглахад түүний шил шиг зэвхий нүдэнд инээмсэглэсэн ямар ч шинж тэмдэг эс тодорно. Папен бол фашистын бусад толгойлогчдын нэгэн адил нүд аних хүртлээ зусарч зуйрган хэвээр байсан хүн юм. Фон Папен таван жилийн дараа англичуудад олзлогдчхоод байхдаа ч:

	— Та нар хөгшин өвгөн надаар яах нь вэ дээ? гэж номхон дуулгавартай асууж байжээ.

	Дайны дараа олон улсын цэргийн шүүх Папеныг германы цэргийн гол гэмтний нэг гэж шийтгэсэн юм.

	Миний зүүн гар талд шал хөгшин адмирал байсны овог нэрийг мартжээ.

	— Намайг танай хэлийг мэддэгт бүү гайхаарай. Би 1927 онд хэрэв та санаж байгаа бол манай Элчин сайдын яамны зөвлөхийн аминд халдсан тэр жил Москвад тэнгисийн цэргийн атташе байсан юм. Тэр цагаас хойш би Москвад очоогүй. Одоо Гадаад явдлын Яаманд мэргэжилтнээр ажиллаж байна гэж тэр ярив.

	Дайллага гэнэт тасарлаа. Түгшүүрийн дохио чарлахад эзэд сандарч, байрнаасаа үсрэн бослоо. Биднийг Бельвю шилтгээний бөмбөгнөөс хамгаалах байранд хүргэж өгч үйлчилье гэж герман офицерууд хэлэв. Бид гадаа гарахад сартай саруулхан шөнө байв. Тэртээ өндөрт английн онгоцнууд ялаа шиг шүнгэнэнэ. Тэдгээрийг олох гэж прожекторын тоо томшгүй олон гэрэл тэнгэр сүлбэх мэт гялалзаж, зенитийн их буу лүг лүг дуугарна.

	Прожекторын гэрлүүд аажмаар холдоход зенитийн их буу ч хойноос нь даган холдож байв.

	Тэр үед английн нисэх хүчин германыхаас сул дорой, тооны хувьд ч цөөн байсан юм. Агаарын ийм дайралт болоход Берлинийхэн олонхдоо зөвхөн айж сандрах төдийхнөөр дуусдаг байжээ. Английн онгоцнууд тэдэнд их гай зовлон учруулдаггүй байсан нь хожим тодорхой болсон юм.

	Маргааш нь Гитлер хүлээн авах ёстой байлаа.

	Бид Бельвю шилтгээнээс гараад ялалтын цэцэрлэг дундуур явж, Браденбургийн хаалгаар гарч Унтер-ден- Линден гудамжаар давхиулж баруун гар тийшээ Вильгельмштрассе руу эргээд шинэ эзэн хаант гүрний зургааны газарт хүрч очлоо. Берлин хотын тэг дунд бүхэл бүтэн хороолол эзэлдэг Гитлерийн албаны ордныг тэгж нэрлэдэг болсон юм.

	Бидний өмнө дааман хаалга нээгдэж шинэ зургааны дотор талын хашаанд машинтайгаа явж орлоо. Тэр хашаа гэгч бол саарал өнгөтэй, өндөр нам нь ив ижилхэн гөв гөлгөр ханатай дөрвөлжин цонхнуудтай байшингаар хүрээлэгдсэн шулуун өнцөгт дөрвөлжин зай чөлөө байлаа. Хашаагаа яг тийм саарал хавтангуудаар шатрын хөлөг шиг дэвсэж шаллажээ. Ямар нэгэн чулуун хайрцаг дотор орчихлоо гэсэн сэтгэгдэл төрнө. Зөвхөн дааманы харалдаа хананд нь л асар том шилэн хаалгатай сүрлэг орц харагдана.

	Орцных нь аман дээр хаалганыхтай нэг адил саарал ногоон мундиртэй фашистын сүлд бүхий төмөр малгайтай СС-ийн ангийн таних тэмдэг хохимой толгой, чөмгийн яс хадсан СС-чүүд чулуун хөшөө шиг зогсоно.

	Биднийг хүлээх тасалгаанд оруулаад суухыг урив. Энд тансаг баян тавилгатай, шалыг нь зөөлөн улаан хивсээр нэл бүрхсэн үнэтэй гоё мебель тавьж, хананд нь нэрт зураачдын бүтээлийг өлгөжээ. Үсээ толийтол тосолчихсон цэргийн хүмүүс хоорондоо намуухан шивнэлдэн ярьж зогсоно. Тэд чив чимээгүй ийш тийшээ хөлхөлдөж уулзах бүрдээ фашистаар мэндлэлцэн өсгийгөө тас тас хавсрах юм.

	Баяр ёслолын байдал, нам гүм, шивгэнэлдэх энэ бүгдийг фюрерт «бараалхах» хүний санаа, сэтгэлд нөлөөлөхийн тулд зориуд тэгдэг бололтой.

	5—10 минут хүлээтэл мөн шивгэнэж нэг команд өглөө. Гутлын өсгий тас тас хийх нь олширч биднийг дагаж яваа дипломат хүн маань бараг өлмийдөө хүртэл мэхэсхийж, өөр тасалгаа руу орох хаалганы зүг гар сунгаж заалаа. Орогтун! гэж урьж байна даа гэж бид ойлголоо.

	Бид босоод нөгөө тасалгаа руу очлоо. Хаалганы хажууд Адольф Гитлер зогсож байгааг би гэнэт олж харлаа. Тэр биднийг угтаж хаалгаар ормогц хүн бүртэй мэндлэх бөгөөд биднийг түүнд нэг нэгээр нь танилцуулна.

	Гитлерийн цаад талд нь Риббентроп, Геббельс, Гиммлер, фельдмаршал Кейтель, Лей нар цувж зогсжээ.

	Гитлер фашист намын гишүүний уламжлалт хувцас болсон хүрэн пиджак, хар зангиа хар өмд өмссөн байв. Гаднаас нь харахад гойд юмгүй. Дух руугаа унжсан улигт үс, зэгэл цэхэр нүд шаргал цайвар эрүүл бус зүс царай, нойтон махлаг гараар сулхан атгаж мэндлэх энэ бүхэн нь дотор арзас хийх шиг эвгүй. Гар атгаж мэндлэхдээ тугалган зэвхий нүдээрээ гялавхийж харснаа тэр даруй дараах хүн рүү шилжүүлнэ.

	Түүний хажууд зогсож байсан Иоахим Риббентроп бол шал ондоо өндөр нуруутай, ямар ч өө сэвгүй хувцаслажээ. Тэр хүний гарыг чанга бөгөөд удаан атгаж, маш эелдэг инээмсэглэн цэх өөдөөс нүд салгалгүй ширтэнэ. Таныг хэзээ язааны таньдаг учир гойд хүндэтгэж байгаагаа илэрхийлэх гэж байгаа юм шиг сэтгэгдэл төрүүлнэ. Бодвол тэр олон жил «дипломат ажил» хийж явахдаа тэгж сурсан байхаа.

	Дараа нь бидний мэдэх олон шог зурагтай жигтэйхэн адилхан өнөөх жижигхэн доголон сармагчин — Йозеф Геббельстэй мэндлэв. Тэр яг Гитлер шиг хүрэн пиджак, хар өмд өмсжээ. Жижигхэн зальхай, тогтворгүй нүдтэй, батга шавж бурзайчихсан шав шар царайтай, дэлдэн чихтэй, тавшгар халзан толгойтой, ялзарч шарлачихсан муу шүдтэй хүн байв.

	Геббельсийн цаана нь «хөдөлмөрийн фронт» гэгчийн удирдагч Роберт Лей зогсож байв. Лей бол давхар эрүүтэй, гурван давхар атираатсан хүзүүтэй, улаан хацартай, хацар дээрээ гүнзгий ягаан сорвитой, архинд сөөж баргилтсан бүдүүн дуутай, бадируун эр байлаа. Ёстой л яргачны мах наймаалагч, бөлцгөр услаг нүдтэй, хөлс дааварласан тослог царайтай, тайрдас шиг богинохон бүдүүн хуруутай юм. Тэр нь бидэнтэй танилцсандаа сэтгэл маш хангалуун байна гэсэн дүр үзүүлэх гэж оролдож шувт инээмсэглэж хачин үл мэдэх дуу гаргаж байгаа нь бодвол тааламжтай байгаагийн илэрхийлэл болох ёстой байсан байхаа.

	Жанжин штабын төлөөлөгч, хүзүүндээ төмөр загалмай зүүсэн фельдмаршал Вильгельм Кейтель бол жинхэнэ прусс хүн ажээ. Өндөр, хижээлдүү, чулуу шиг царайтай, хүйтэн ширүүн нүдтэй бусдаасаа үг цөөнтэй бөгөөд өсгийгөө тасхийтэл хавсарч үг дуугарахгүй мэндэлнэ.

	Майданек, Освенцим, Дахау зэрэг аймшигт хорих лагериудыг байгуулсан гестапогийн дарга Германы гол яргачин Генрих Гиммлер ой гутам сэтгэгдэл төрүүлэв. Тэр СС-ийн офицерын хар хилэн захтай саарал мундир өмсөж өнөөх л хохимой чөмгийн яс зөрүүлсэн тэмдэг хаджээ. Толгой нь жижигхэн, үсээ богинохон тайрч засуулсан хурц шовх хамартай, урт хорхой шиг шовгор уруултай модон галай шиг жижигхэн хүйтэн голтгор нүдтэй, хавчаар шил зүүжээ. Ер нь тийм харцтай гэж хэлэхэд хэцүү юм. Гиммлер заримдаа аварга могой шиг цавчихгүй харна. Энэ бол хүүрийн газрын хүйт даасан нүдтэй хүний харц юм.

	Бүрэн цуглуулга болгох гэвэл тэр үед Берлинд байгаагүй Геринг л дутагдаж байв.

	Харилцан танилцсаныхаа дараа Гитлер биднийг цэцгээр чимэглэн элбэг дэлбэг зассан ширээнд урьж суулгалаа. Бүгдийн суух байрыг эртнээс заажээ. Баруун гар талын хана дагаж 10—15 орчим зоог зөөгчид таг номхон зогсоно. Цөм залуу, нуруу чацуу, цөм нэг зүсний цайвар шаргал үстэй, нүднийх нь ч өнгө адил, тэр ч байтугай хоорондоо адилхан төстэй юм. Эдгээр залуус цөм мөнгөн хоргой эмжээртэй хүрэм, цагаан саарал өмдтэй, цагаан хиймэл зах дээр хар эрвээхэй зангиа зүүсэн ижилхэн нэг загварын хувцастай байв. Эдгээр хоол зөөгчид цэргийн хүмүүстэй илүү их төстэй маш эв дүйтэй ажиллах бөгөөд тогтоочихсон жигд механик хөдөлгөөнтэй юм.

	Гитлерт СС-ийн хувцастай бас өндөр нуруутай цайвар шаргал үстэй, цэнхэр нүдтэй тусгай зөөгч залуу офицер хүн үйлчилнэ. Эд нар цөмөөрөө, Гитлерт үйлчилж байсан офицер ч гэсэн бусад үндэстнээс давуу гэж германы философич Ницшегийн номлон тунхагласан өнөөх л «цайвар шаргал үстэй гайхлууд», цэвэр арий ястны жинхэнэ дүр байгаа нь тэр ажээ.

	Эдгээр «цайвар үстэй гайхлууд» германы фашизмын жолоодогчдоос өөрсдөөс нь ч тас ондоо байлаа. Геббельс байтугай Гитлер ч гэсэн тэднүүстэй төрөл арьстан гэж хэлэхээргүй байлаа.

	Гитлер болон түүний хамсаатнууд бидэнд гойд найрсаг байлаа.

	Дайллага нь хамгийн дэмий, сул яриа хөөрөөн болж хэвийн дипломат байдалд өнгөрлөө. Энд ер нь Германд хийсэн иймэрхүү бусад хүлээн авалт дээр ч оросын хөгжмийн зохиолч Чайковскийн сайхан хөгжмийг оросын их театрын сайхан бүжгэн жүжгийн урлагийг (Риббентроп Москвад «Хунт нуурыг» үзжээ) Толстой, Достоевский нарын зохиолд гардаг «даян дэлхийд алдаршсан» орос хүний уужим сайхан сэтгэлийг магтан ярихыг би сонсож байлаа. Нэг үгээр хэлбэл бүх юм дипломат ёсны хэвшил болсон найрсаг байдалд өнгөрч байлаа.

	Гитлер цагаан хоол иддэг нь дайллага дээр над ажиглагдлаа. Түүнд тусгай тагтай савтай зоог авчирч өгөх бөгөөд тагийг нь зөвхөн ширээн дээр авах юм. Тэр сав дотор нь жичид нь зориулсан хэдэн мөнгөн савхан байна. Савхан тус бүрийн дотор янз бүрийн хоол байх. Үүнд: ямар нэг агшаамал шинэ ногоо, ногоон шанцай, шарсан ногоо зэрэг цагаан хоол байна.

	Зөөгчид бүх хүмүүсийн хундаганд дарс дүүргэнэ. Ганц Гитлер л тусгай лонхноос нэг төрлийн амтат ус ууна. Гитлер бас архи уудаггүй, тамхи татдаггүй хүн байлаа.

	Эзэн хаант гүрний шинэ ордон бол албан ажил явуулдаг газар, харин Гитлер энд суудаггүй, хоёрхон тасалгаатай маш жирийн сууцанд суудаг гэж зоог дээр бидэнд мэдэгдэж билээ. Энэ зусар этгээд бол дунд зэргийн бэртэгчийн дайтай амьдардаг даруу, үнэнч шударга герман хүний дүр үзүүлдэг байжээ.

	Заримдаа бас агуу их хүн гэсэн сэтгэгдэл төрүүлэх гэж оролдоно. Цэргийн парад дайран сөнөөгчид болон фашистын яргачдын цуглаан дээр олонтоо үг хэлж байгааг нь киноны хальснаас үзэхэд Гитлерийн гадаад дүрс, алхаа гишгээ, гар хуруугаа сарвалзуулан хийрхэн хөөрч үг хэлж байгаа энэ бүгд нь өөрийгөө агуу их хүн гэж нийтэд үнэмшүүлэх бүх арга хэрэглэж байгаа нь тэр юм.

	Гитлер их маягладаг хүн байв. Гитлер түүхт компьены вагонд вишийн (францын) бууж өгөгчидтэй түр эвлэрэх тухай гарын үсэг зурж байхдаа ярвалзан маяглаж байсныг би нэлээд сүүлд киноноос үзсэн билээ.

	1940 оны 11-р сард Берлинд хийсэн Зөвлөлт-Германы хэлэлцээ удаагүй, бас тэгээд үр дүнгүй болсон нь илэрхий билээ. Молотов тэргүүтэй бүх төлөөлөгч Москва руу буцсан, харин намайг Германд нэгэнт очсон болохоор далимд нь түрүүнд энд ирэхдээ очиж чадаагүй онгоцны заводуудаар орж танилцах зорилгоор хоёр долоо хоногийн хугацаатай үлдээсэн юм.

	Би германы нисэхийн зарим мэргэжилтэнтэй уулзаж, бас хэдэн заводоор орж амжлаа. Эдгээр заводыг бидэнд уриалган үзүүлж билээ. Гитлерчүүд яахлаараа армийнхаа зэвсэглэлийн нэг маш нууц салбар болох нисэх хүчний аж үйлдвэрийг ингэж илэн далангүй танилцуулдаг билээ гэдэг асуудлыг би түрүүчийнхээ адил энэ удаа ч бодож үзлээ. Гэтэл учрыг тэд өөрснөө тайлбарлаж өгөв.

	Биднийг нэг өдөр Берлиний дэргэдхэн Ораниенбургт байдаг Хейнкелийн онгоцны заводыг үзүүлэхээр урилаа. Завод нь сайн юм. Гэхдээ бидэнд ямар нэг заводыг шуудхан үзүүлчихсэн удаа ер байхгүй. Чухам тийм завод үзнэ гэдгээ урьдаас цаг тухайд нь хэлэх ёстой байлаа. Тэгсний дараа биднийг тийш нь аваачдаг. Гэхдээ бүх юмыг «зэхэж бэлдчихээд» үзүүлдэг байв. Тус заводыг үзэж гүйцсэний дараа заводын дарга намайг хүндэт зочдын дэвтэрт сэтгэгдлээ бичиж үлдээхийг гуйлаа. Би надаас өмнө тэнд хэн хэн бичсэнийг нь сонирхож үзлээ. Энэ заводыг үзүүлсэн гадаадынхнаас биднүүс анхных нь биш гэдэг нь илэрхий боллоо. Дэлхийн том орон АНУ, Англи, Франц, Японы нисэхийн олон нэрт зүтгэлтнүүд тус заводыг үзэж сэтгэгдлээ үлдээсэн байв. Америкийн алдарт нисгэгч Линдберг энэ заводыг үзээд сэтгэл хөдөлсөн тэмдэглэл бичиж үлдээснийг би олж харлаа.

	Германтай дайн хийхийнхээ өмнөхөн энэ заводыг үзсэн францын агаарын флотын ерөнхий командлагч генерал Виемений гарын үсэгтэй тэмдэглэлийг заводын дарга гойд анхаарч байлаа. Генерал бичихдээ: Заводыг барьж байгуулагчдаар үл барам ер нь германы агаарын флотын нэр сүрийг мандуулсан дэлхийд шилдэг сайхан завод байна гэжээ.

	Намайг уншиж байх зуур заводын дарга намайг ажиглан сорьж харна.

	— Энд ер нь гойд юм юу байна даа? Танай завод ийм үнэлэлт авахаар л завод юм гэж би хэлэв.

	— Генерал Виемен дайн эхлэхээс бүтэн хагас буюу хоёр сарын өмнө манайд ирсэн юм. Генерал дагалдагсдынхаа хамт манай заводыг үзэж германы нисэх хүчнийг магтсан атлаа хоёр сар өнгөрмөгц францчууд бидний өөдөөс зүрхэлж дайтсаныг үзвэл, тэднүүс зохих дүгнэлт хийгээгүй нь ил байгаад уг хэрэг оршино гэж заводын дарга хариулав.

	Тэгэхлээр Германы нисэх хүчин чадал нь Францынхаас хэмжээлшгүй илүү гэж итгүүлэх зорилгоор францын генералд германы нисэх онгоцны энэ шилдэг заводыг үзүүлсэн байх нь ээ. Тэд францчуудыг, англичуудыг, америкчуудыг айлгачхаад бас биднийг айлгах гэж найдаж байжээ. Тэд бидэнд хүчин чадлаараа гайхуулах гэж байсан нь мэдэгдэж байв. Зөвхөн германы техник бишрүүлэх төдийгүй, бас гол нь биднийг германы цэргийн техникээр айлгаж эсэргүүцэх сэхээгүй болгох замаар бусад орныг дийлж байсан шигээ бас биднийг тийм болгох гэж оролдсон юм байжээ. Намайг Москвад буцаж ирэхэд бараг л галт тэрэгний буудал дээрээс Кремльд шууд дуудаж билээ.

	Сталин германы нисэх хүчинд гойд сонирхол тавьж байлаа. Иймээс намайг Герман яваад ирэх бүр мөн тэр өдөр нь Сталин дээр дуудаж байсан нь санамсаргүй хэрэг биш гэдгийг уншигчид анзаарсан байх.

	Хүлээн авах тасалгаанд би Молотовтой дайралдлаа. Молотов надтай мэндэлчхээд инээж:

	— Герман ирчих ээ юу. За одоо ч та биднийг шарлаана даа гэв.

	— Вячеслав Михайлович аа яагаад тэгдэг бил ээ?

	— Тэгэлгүй яах вэ. Гитлертэй хамт хоол идсэн үү? Идсээн. Геббельстэй гар барьсан уу? Барьсан. Нүглээ л наманчлахаас өөр аргагүй дээ гэж Молотов наргиж билээ. Тэр орой гол төлөв нисэхэд хамаагүй янз бүрийн олон асуудал хэлэлцсэн. Гэхдээ намайг явуулсангүй. Энэ удаа Германд сонин юу үзэв гэх зэргээр асууж шалгасаар байв. Сталин мөн л хуучин янзаараа германчууд бидэнд нисэхийн техникээ өгөхдөө мэхэлчхээгүй биз гэдгийг их сонирхоно.

	Одоо гурав дахь удаагаа тэнд очихдоо германчууд нисэхийнхээ техникийн жинхэнэ хэр хэмжээг үзүүллээ гэж бат итгэж авлаа. Энэ техникийнх нь загвар болсон, «Мессершмитт-109», «Хейнкель-100», «Юнкерс-88», «Дорнье-215» зэрэг бидний худалдаж авсан онгоцнууд Германы орчин үеийн агаарын зэвсэглэлийн жинхэнэ байдлыг тусгаж байна гэж би илтгэлээ.

	Үнэн хэрэг дээрээ ч бидний гарт нэгэнт орсон саяын дурдсан онгоцнуудаас гадна, ганцхан «Фокке-Вульф-190» гэдэг шинэ сөнөөгч гарсан боловч, тэр нь тавьсан найдлагыг нь биелүүлж чадахгүй төдхөн хасагдсаныг хожим дайн харуулж билээ.

	Европыг эзлэн дагуулсан амжилтдаа харалган болсон гитлерчүүд оросууд өөртэй нь өрсөлдөж чадна гэж огтхон ч бодохгүй байна. Тэд өөрийнхөө цэрэг, техникийн давуу талд хэт итгэсэн болохоор нисэх хүчнийхээ нууцыг дэлгэхдээ яавал бидэнд их гайхагдаж биднийг айлган дагжуулах вэ гэдгийг л бодсон хэрэг гэж би бат итгэснээ хэллээ.

	Сталин намайг шөнө орой буцаахдаа:

	— Манай хүмүүсээр германы онгоцнуудыг судлуулах ажил зохиох хэрэгтэй. Германы онгоцнуудыг өөрийнхөө шинэ онгоцнуудтай зүйрлүүлж үз. Тэдний онгоцыг устгаж сур гэж хэлсэн юм.

	Дайн эхлэхээс яг нэг жилийн өмнө Москвад «Мессершмитт-109» тав, бөмбөгдөгч «Юнкерс-88» хоёр, бөмбөгдөгч «Дорнье-215» хоёр, цоо шинэ гарсан сөнөөгч «Хейнкель-100» зэрэг онгоцнуудыг авчирсан юм. Энэ үеэр бид өөрийнхөө өрсөлдөх чадвартай сөнөөгч ЛАГГ, ЯК, МиГ, бөмбөгдөгч ИЛ, ПЕ-2 онгоцнуудтай болчхоод байсан юм.

	Биднийг Германд очоод байхад англи францын хэвлэлүүд нэг жилийн өмнөхтэйгөө адил биднийг Гитлертэй хуйвалдав гэж цөхөртлөө бархирч байлаа. Тэд германчуудыг оростой нүдэлцүүлчхээд орос нь бут цохигдож Герман нь сульдаж сулрахыг хүртэл хүлээх гэж дон туссан юм шиг хүсэн мөрөөдсөөр л байлаа. Гэтэл дэлхийн хоёрдугаар дайны эхэнд бий болсон маш нарийн ээдрээтэй байдлыг харгалзан Зөвлөлт засгийн газар хэлэлцээ хийх нь дээр гэж үзсэн юм. Энх амгалан нэг өдөр ч гэсэн бидэнд хонжоо болж байлаа.

	Цаг хугацаа хонжсон нь ялангуяа манай нисэх хүчинд гойд үнэтэй боллоо. Энэ нь 1939—1940 онуудад шинэ бөгөөд яах ч аргагүй орчин үеийн цэргийн онгоцнуудыг хийж улмаар 1941 онд тэдгээр онгоцоо олноор нь үйлдвэрлэх бололцоог олгож билээ.


ДАЙНЫ ЭХЭН

	Би дөчин нэгэн оны зун Москвагийн ойролцоох Подлипки гэдэг зусланд зусаж байлаа. Энд хачин сайхан нарсан төгөл дотор нисэх хүчний үйлдвэрийн ажилтнуудын амралтын газар байсан юм.

	Бид, ардын комиссариатын ажлыг голдож шөнө орой дуусдаг болохоор би Подлипкид ихэвчлэн үүр цайх үеэр очдог байсан. Үнэнээ хэлэхэд зуслангийн сайн сайхныг зөвхөн ням гарагт тэгэхдээ бас алдаг оног амсдаг байлаа. Амралтын өдөр ч гэсэн албан ажил ярианы гол сэдэв болдог сон. Энд олон инженер, онгоцны завод зохион бүтээх товчоодын удирдах ажилтнууд байх бөгөөд цөм өөрийн хүмүүс юм. Тэгэхлээр бидний яриа ширээний ард зугаацан явах зуур буюу эсвэл зочны өрөөнд хааяагүй аанай л онгоц мотор, шалгалт, хангалтын тухай сэдэвтэй болно...

	Би 6-р сарын 22-нд бүх ажил төрлөө орхиж ёстой л амаръя гэж бодож билээ. Бид бүр бямба гарагт Подлипкигаас ганцхан цаг яваад оччих оросын эртний нэгэн хийд, —  Троиц-Сергиевийн лаврад очих гэж шийдсэн юм.

	Ням гарагийн өглөө нарлаг, нарсны давирхай анхилж байв. Хамт явах хүмүүс сэтгэлд таалагдаж хөдлөхөөр зэхчхээд байтал биднийг авах гэж Москвагаас ирсэн жолооч Миша Сущинский их сандарсан янзтай:

	— Александр Сергеевич ээ, дайн эхэлжээ! гэж хэлэв.

	— Дайн гэнэ ээ?

	— Та дуулаагүй гэж үү? 12 цагт радиогоор чухал мэдэгдэл хийх гэнэ гэв.

	Бидний өнөөх лавр явах ч өнгөрлөө. Харин М. В. Молотовын радиогоор хэлсэн үг, бас манай хотуудыг гитлерчүүд бөмбөгдөж байгаа тухай түүний мэдэгдэл нь биднийг бүр балмагдууллаа.

	Тэр үед бараг бүх Өрнөд Европыг эзэлчхээд байсан нацист эрх баригч хэсгийн хорт санаа, худал хуурамч зусар зуйрган аль мууг нь бид мэдэж байсан боловч гитлерчүүдийн дайралт даанч итгэл эвдсэн жудаггүй болохоор итгэхэд бас хэцүү байв.

	Хүн бүрийн сэтгэл их хөдлөн түгшиж юуны өмнө Москва орж, ардын комиссариат дээр очиж учрыг лавтай мэдэж ажиллах ёстой гэж бодогдов. Дайн нэгэнт бодит зүйл болсон тул ялангуяа бидний нисэхийнхэн онц яаралтай арга хэмжээ авах ёстой нь илэрхий байв.

	Би сүүлийн жилд хоёр удаа очсон гитлерийн Германы байдал нүдэнд үзэгдэх шиг болно. Германы зохион бүтээгч Мессершмитт, Хейнкель, Дорнье, Танк нартай уулзаж байсан маань санагдана. Тэднүүстэй нүүр учран уулзаж ярилцахад тэд нар бол ухаалаг бөгөөд осолтой өрсөлдөгчид болохоор тэднүүстэй үзэлцэхэд амаргүй гэсэн сэтгэгдэл төрсөн юм.

	Би германы авиацын хүчин чадлыг огтхон ч илүү үнэлдэггүй тэгэх тусмаа түүнийг «ялагдашгүй» гэж өрнөдийн зарим мэргэжилтний үздэгийг огт зөвшөөрдөггүй байсан боловч цагийн байдлыг эрүүл саруул үнэлж үзэхэд манай эх оронд хүнд хүчир сорилт, урт удаан, шургуу, цус асгаруулсан тэмцэл тулгарсныг ойлгож байв. Тэр үед германы фашистын арми бол аль ч капиталист орны армиас хамгийн хүчирхэг нь байв.

	Эх орныхоо нисэх хүчнийг германыхтай зүйрлүүлэхэд манайх илүү давуу байлаа. Зөвлөлтийн зохион бүтээгчдийн хийсэн сөнөөгч онгоцнууд германыхаас хурдан, дуулгавартай байв. Ильюшиний дайран сөнөөгч бол ховорхон онгоц юм. Гэвч манай нисэх хүчний зэвсэглэлд шинэ машин даанч цөөн, тэдгээрийг дөнгөж олноор нь хийж эхэлж байгаа нь харамсалтай байв. 1940 онд дөнгөж 64 ЯК-1,20 МиГ-3 гэдэг сөнөөгч онгоц хийсэн юм. ПЕ-2 гэдэг шумбадаг бөмбөгдөгч ердөө л хоёр ширхэг байсан. Харин 1941 оны эхний хагас гэхэд МиГ-3, ЯК-1, ЛАГГ-3 гэдэг сөнөөгч онгоцнуудыг бүгд 1946, бөмбөгдөгч ПЕ-2-ыг 458, ИЛ-2 гэдэг дайран сөнөөгчийг 249-ийг хийж амжив. Цэргийн агаарын хүчний байлдааны онгоцны ихэнх нь төлөв хуучин маркийн онгоц байлаа. Гэвч ийм хуучин машин манайд олон байсан болохоор сэтгэл баахан тайвширна.

	Ирээдүйн дайнд гитлерийн Герман л хамгийн болзошгүй дайсан болно гэдгийг бид ямагт мэдэрч байлаа. Бид цохилтыг бүрэн зэвсэгтэй угтахын тулд нисэх хүчнээ маш шургуу тэр ч байтугай улайран яарч өөрчлөн байгуулж байв.

	Гэтэл 1941 оны дунд хэрд Германтай мөргөлдөх бололцоог хоёр янзтай үздэг боллоо. Нэг талаар нисэх хүчнийг (ганц нисэх хүчин ч биш) шинэчлэн зэвсэглэх ажлыг хүчтэй хийж байлаа, нөгөө талаар гитлерчүүдийн довтлохын өмнөхөн ТАСС-ын тайвшруулсан албан ёсны тусгай мэдэгдэл хэвлэлд гарч байв. Тагнуулын урьдчилсан мэдээ ирсээр байхад бас Зөвлөлт Холбоот Улс руу довтлохоор бэлтгэж байгаа тухай гадаадын сонинуудад тухайлбал английн сонинд бичсээр байхад ТАСС тэдгээрийг няцааж байв. ТАСС-ын нэг мэдээнд дурдахдаа: «... зөвлөлтийн удирдлагын үзэж байгаагаар бол Герман гэрээгээ таслаад ЗСБНХУ-д халдан дайрах гэж байгаа тухай цуурхал нь ямар ч ул үндэсгүй зүйл» гэжээ.

	6-р сарын 22-ны өглөө 7 цаг 15 минутад гитлерчүүд манай нэлээд аэродром, хотыг бөмбөгдөж, хилийн харуулуудыг арчиж, хил гатлаад хил орчмын армиудын штаб командлал нь цэргээсээ холбоогоор тасарчхаад байхад батлан хамгаалах ардын комиссар С. К Тимошенко ингэж тушаасан. Үүнд:

	«1. Хамаг хүч хэрэгслээрээ дайсныг дайран орж, тэднийг зөвлөлтийн хил алхсан тэр газарт нь устгасугай. Жич тушаахыг хүртэл хуурай замын цэргүүд хил давахгүй байсугай.

	2. Дайсны нисэх хүчин, хуурай замын цэргийн бөөгнөрлийг тагнуулын ба байлдааны нисэх хүчээр илрүүлсүгэй. Бөмбөгдөгч болон дайран сөнөөгч нисэх хүчний хүчирхэг цохилтоор дайсны нисэх хүчийг аэродром дээр нь устгаж түүний хуурай замын цэргийн гол гол бөөгнөрлийг салам бөмбөгдсүгэй. Нисэх хүчний цохилтыг германы нутгийн гүнд 100—150 км хүртэл явуулж Кенигсберг, Мемель хотуудыг салам бөмбөгдсүгэй. Тусгай заалт өгөх хүртэл Финлянд, Румыны нутаг руу нислэг хийхийг хориглоно» гэжээ.

	Яахлаараа манай цэргийн «жич тушаахыг хүртэл» хил давахыг хориглодог бил ээ? Яахлаараа манай нисэх хүчин германы нутгийн гүнд дөнгөж 100—150 километр хүртэл цохилт хийхийг зөвшөөрдөг билээ гэдэг нь огт ойлгогдохгүй байв. Дайн бүр эхэлчхээд байхад командлал маань: Энэ бол санамсаргүй цөмрөлт үү? Германчуудын алдаа юу? Өдөөн хатгалга уу? гэдгийг ойлгохгүй сууж байлаа.

	Ардын комиссарын тушаал хэтэрхий хожимдсоныг хэлэхээ байя гэхэд, тэр тушаал нь фронт дээр чухам юу болж байгааг мэдэхгүй байсныг нь харуулж байв.

	Гэтэл дайн ойртож байгаа нь бүр бодитой мэдрэгдсээр байсан шүү дээ.

	Дайн эхлэхийн өмнөхөн биднийг Кремльд байн байн дуудаж нисэх хүчний аж үйлдвэрийн ажлыг сайжруулах, цэргийн агаарын хүчийг бэхжүүлэх асуудлыг хэлэлцдэг байсан. Тэр үед зохион бүтээгээд байсан шинэ загварын МиГ-3, ЛАГГ-3, ЯК-1, ИЛ-2, ПЕ-2 онгоцнуудыг түргэн хугацаанд аль болох олноор үйлдвэрлэн гаргахыг Намын Төв Хороо, засгийн газар шаардаж байсан юм.

	1941 оны 2-р сарын 25-нд Төв Хороо, ЗСБНХУ-ын Ардын Комиссариатын зөвлөл хамтран «Улаан Армийн нисэх хүчнийг өөрчлөн байгуулах тухай» чухал тогтоол баталсан юм. Энэ тогтоолоор Батлан хамгаалах ардын комиссариатын боловсруулсан нисэх ангиудыг шинэчлэн зэвсэглэх төлөвлөгөөг баталсан билээ. Үүнд нэг жилийн дотор багтааж шинэ нисэх хороодыг байгуулах тэгэхдээ уг хороодын хагасыг нь аж үйлдвэрээс саяхан хийж гаргаад байгаа орчин үеийн онгоцнуудаар зэвсэглэх ёстой байв. Нисэх десантын хэд хэдэн корпусыг бүрэлдүүлж эхлэв. Сөнөөгч нисэх хүчин,зенитийн артиллери, хянах албыг оролцуулан агаараас эсэргүүцэн хамгаалах (АЭХ) бүсүүдийг бас бий болгов. 1941 оны дотор нисгэгчдийн олонхыг шинэ техник эзэмшүүлж сургахаар төлөвлөсөн юм.

	Бүр зуны эхээр дайн ойртож байгааг бас ийм баримтаас мэдэж болох байлаа. 1941 оны 5-р сарын сүүлч билүү, 6-р сарын эхээр ч билүү нисэх хүчний аж үйлдвэрийн ардын комиссариат болон ЦАХ-ний удирдах ажилтнуудыг өнгөлөн далдлах асуудлаар Кремльд дуудсан юм. Манай хилийн дэргэдхэн цэргийн лагериуд парадад жагссан юм шиг ярайж дээрээс харахад нь ив ил, цагаан майхнаа жирийтэл эгнүүлчихсэн ямар ч өнгөлөн далдлалт хийгээгүй байна гэж бичсэн нэг нисэгчийн захидал Төв Хороонд хүрчээ.

	Онгоцоо яаж өнгөлөн далдалдаг тухай тайлбарлахыг биднээс шаардав. СБ бөмбөгдөгч онгоцыг аж үйлдвэрээс мөнгөлөг өнгөтэй гаргадаг болохоор огт далдлагддаггүй дээрээс харахад аэродромын өнгөнөөс эрс ялгарч харагддаг. Харин сөнөөгч онгоцнуудын дээд талыг ногоон, доод талыг цэнхэр будагтай гаргадаг. Энэ бол далдлах өнгө гэгдэж байгаа юм гэж бид илтгэв. Гэхдээ ногоон өнгөөр нэг жигд будаж дээрээс нь маажин түрхдэг болохоор наранд маш их гялалзаж цайвар өнгөөр будсан онгоцноос дутуугүй тод харагддаг гэж ярив.

	Сталин, гадаадад цэргийн онгоцыг хэрхэн өнгөлөн далдалдгийг дэлгэрэнгүй сонирхож асуув. Герман болон англи, америкчууд онгоцоо орчных нь өнгөнд тохируулан гурван өнгийн далдлах будгаар буддаг гэж хэлэхийг Сталин сонсоод биднийг амарлингуй салан этгээдүүд гэж зэмлэв. Батлан хамгаалах ардын комиссариатын өнгөлөн далдлалтыг бодож боловсруулдаг нэг институт онгоцыг хэдэн янзаар өнгөлөн далдалж будах төсөл гаргасан атлаа одоо болтол аль нэгийг нь сонгож аваагүй нь зөвлөгөөн дундуур ч илэрч байлаа. Биднийг хариуцлагагүй хүнд сурталтан гэж нэрлээд гурван өдрийн дотор онгоцоо өнгөлөн далдлах саналаа боловсруулах тушаал өгөв.

	Тогтоосон хугацаанд нь манай зохион бүтээх товчоо янз бүрийн онгоцны өнгөлөн далдалж будсан загварыг хийсэн юм. ЦАХ-ний төлөөлөгчийг оролцуулан Нисэх хүчний аж үйлдвэрийн ардын комиссариатад уг асуудлыг авч хэлэлцсэний дараа бид тэр загвараа Кремльд үзүүллээ. Загварыг баталж улмаар хамгийн ахар богино хугацаанд бүх онгоцыг өнгөлөн далдлах үүргийг цэргийн Агаарын хүчний удирдагч нарт өгсөн юм.

	Бас нэг ийм тохиолдол санаанд үлдсэн юм.

	1940 оны өвөл шинэ хурдан сөнөөгч бөмбөгдөгч онгоцнуудыг үйлдвэрлэн гаргасны улмаас тэдгээрийг өвлийн цагт ашиглах талаар их бэрхшээл учирлаа. Урьд нь манайх аэродромынхаа цасыг төлөв арилгадаггүй өвөл болоход онгоцондоо цана тавьчхаад л нисдэг байлаа. Энэ нь онгоцны хурд төдий л их бус байхад болдог байв. Гэтэл онгоцны хурд 500 километрээс давж цагт 600 километрт ойртсон тийм хурдтай болоход бидэнд ноцтой бэрхшээл тулгарав. Шинэ онгоцнуудын дугуй нь эвхэгддэг учраас цанатай дугуйг эвхэхэд нь техникийн хувьд маш нарийн төвөгтэй, ер эвхэгдэж өгөхгүй, хурд эрс нэмэгдэхэд буцаж гарах гээд байдаг байв. Түүнээс гадна цана нь аэродинамикийн эсэргүүцлийг их нэмэгдүүлдэг байлаа. Энэ бүгд нь жилийн турш дугуйтайгаа нисэж хурд алддаггүй өөр орны онгоцтой зүйрлүүлбэл манай онгоцнуудыг тун хүнд байдалтай болгоно.

	Шалгаж үзэхэд манай сөнөөгч онгоцнууд цанатай ниссэнээс болоод хурдаар хоцорч; цана нь хэдэн арваад километрийн хурдыг бууруулж байлаа.

	Энэ асуудлыг Төв Хороонд авч хэлэлцсэн юм. Яагаад германы онгоцнууд цанагүй нисэж байна. Умард Америк, Канад зэрэг манайх шиг их цас ордог газарт уг хэрэг ямар шүү байна гэж бидний зохион бүтээгчид, цэргийн ажилтан нараас шалгаан асууж билээ. Америкт онгоц жилийн турш дугуйтай нисдэг. АНУ-ын умард районд аэродромын цасыг арилгадаг юм. Манайхтай ижилхэн нөхцөлд байгаа Канадад цэргийн аэродромын цасыг бас арилгадаг, тэгэхлээр манайх аэродромынхаа цасыг арилгаж байвал яасан юм бэ? гэж бид хариулав. Цэргийн агаарын хүчний дарга П. Ф. Жигарев тийм боломж байхгүй гэж эрс татгалзав. Хээрийн үй олон аэродромын цасыг арилгаж хүч хүрэхгүй тиймээс цана хэрэглэх нь зүйтэй гэж Жигарев зүтгэлээ.

	Тэгээд биднийг цана хэрэглэхээс битгий татгалз, гэхдээ дайсны онгоцтой тэмцэхэд хүрэлцэх хурдыг ямар нэг ер бусын аргаар бий болго гэж шаардаж байв. Цана заавал ихээр хурд хасна тэгэхлээр тэр хурдыг яагаад ч нөхөж болохгүй гэдгийг бид нотолж байв. Сталин бидэнтэй санал нийлж байв.

	Өвлийн цагт цана тавихгүй дугуйгаар нисэх боломжтой болгохын тулд аэродромын цасыг арилгаж давтах үүргийг ЦАХ-ний командлалд өгөв. Тэр цагаас эхлээд манай бүх аэродромын цасыг өвлийн цагт тогтмол арилгадаг болсон юм.

	1941 оны 6-р сарын 22-нд Подлипкигаас Москва орох замдаа энэ бүгдийг эргэн санахдаа дайн нэгэнт эхэлчихлээ гэдэгт итгэмээргүй санагдаж байж билээ. Яагаад ч юм, хэрэв дайн эхэлдэг юмаа гэхэд биднийг дайнд бүр бэлхэн болсны дараа л эхэлмээр юм шиг санагдаж байлаа. Тулж ирсэн дайн гарцаагүй болно гэдэгт бид итгэхдээ ч итгэж итгэхгүйдээ ч итгэхгүй л дээ.

	Одоо бол биеэ хуурах цаг нэгэнт өнгөрчээ. Энх тайван нөхцөлд хийж байсан шургуу ажлаа үргэлжлүүлж болохгүй боллоо.

	Бид Москвагийн сандарч бужигнасан гудамжаар ардын комиссариатын зүг хар хурдаар нь давхиулна. Тэнд ажлын өдөр шиг дүүрэн хүнтэй байлаа. Хэнийг ч дуудаагүй цөм өөрсдөө иржээ.

	Ер нь хаа хаагүй завод дээр ч албан газарт ч ийм байсан юм даа.

	Ардын комиссар орлогч нараа цуглуулаад өөрийнхөө тодорхой сонссон зүйлийг танилцуулан ярилаа. Гитлерийн нисэх хүчин үүрээр хэдэн хотын зэрэгцээгээр манай хил орчмын аэродромуудыг гэнэт дайрч олон тооны онгоц устгасан гэнэ. Энэ баримтаас үзэхэд зөвлөлтийн хуурай замын цэрэгт ямар хор уршиг учирсныг ойлгоход хялбар биз ээ. Юу гэвэл хуурай замын цэрэг дайсны нисэх хүчний дайралтаас хамгаалах агаарын хамгаалалтгүй болсон хэрэг.

	Гитлерчүүд итгэл эвдэж дайрсанд зөвлөлтийн ард түмний уур хилэн бадарч байв. Ням гарагийн үдээс хойш орон даяар цуглаан хийлээ. Нисэх заводын ажилчид фронтод нэн даруй туслах үүрэг авч, манай нисэх хүчинд учирсан хохирлыг аль болох түргэн хугацаанд нөхөхийн тулд гар хумхилгүй ажиллах амлалт авч байв.

	Тус орны өрнөд өмнөд районд байгаа заводуудын ажлын тухай асуудал дайны эхний өдрөөс эхлээд нисэх хүчний аж үйлдвэрийн удирдлагын өмнө тулгарсан юм. Хэдийгээр дайсныг зогсооно, тэд манай нутаг дэвсгэрт гүнзгий цөмөрч чадахгүй гэж бид цөмөөрөө бодож байсан авч, дайсны нисэх хүчин хүрч чадах бүсэд байгаа үйлдвэрүүдийг нүүлгэх л хэрэгтэй байв.

	Олон зуун заводтой Москвад ч агаарын дайралтын аюул учрах боллоо.

	Хэдийгээр Москвагийн АЭХ сайн ажиллаж, АЭХ-ын ажилтнууд нийслэлийг хамгаалахдаа үнэхээр эрэлхэг баатарлаг гавьяа байгуулсныг цаашдаа харуулсан авч, эхний өдрүүдэд олон юмыг сайтар бодож боловсруулаагүй байж билээ. Юуны өмнө өнгөлөн далдлах талаар зарим нэг шал дэмий арга хэмжээ авч байсан явдал үүнийг гэрчилж байв. Жишээлбэл Ленинградын засмалын дэргэд байдаг Фрунзийн нэрэмжит Москвагийн төв аэродромыг өнгөлөн далдлах гээд Беларусын буудлаас Бега хүртэлх асфальт зам дээр чулуун нүүрсний нунтаг үнс асгасан юм. Гэтэл гудамжны энэ хэсгээр хөдөлгөөн тасралтгүй хэвээр байсан болохоор энэ районыг нүүрсний үнсний тоосоор харанхуй манан бүрхэж удалгүй өнөөх үнсээ дахин зөөж хаяхад хүрсэн юм.

	Кремль орчмын талбай гудамжийг өнгөлөн далдлах будгаар яаралтай будсан боловч тэр нь зорилгодоо хүрээгүйг хожим мэдсэн юм.

	Янз бүрийн арга хэмжээ, тэгэхдээ заримдаа гэнэн арга хэмжээ авсан мөртөө чухал зүйлийг нь орхигдуулж байлаа. Жишээлэхэд зарим албан газар орон сууцны бөмбөгнөөс хоргодох байрууд огт тохироогүй учраас тэдгээрийг ид бөмбөгдөлтийн дундуур дахин тоноглоход хүрсэн юм.

	Агаараас эсэргүүцэн хамгаалах ангиудад бүх хүн нь өөрийнхөө онгоцыг дайсныхаас ялгаж тэр бүр танихгүй байлаа. Дайны эхний өдрүүдэд заримдаа манай онгоцыг германых гэж андуураад замбараагүй галладаг ч байв. Тийм учраас өөрийнхөө ба германы байлдааны онгоцны дүрсүүд болон үндсэн шинж тэмдгийг тодорхойлон тайлбарласан жижигхэн дэвтрийг олон хувиар яаралтай хэвлэж тараах ёстой болов. Бөмбөгнөөс хоргодох байр, цэргийн өнгөлөн далдлалт зенитчдийг дайсны болон өөрийнхөө онгоцны гадаад дүрсийг таньдаг болгох зэрэг энэ бүх арга хэмжээг бүр урьдаас авсан байх ёстой байсан нь мэдээж юм.

	Өнгөлөн далдлалтад хамаарах бага ач холбогдолтой мэт нэг баримтыг хэлье. Манай нисгэгчид ерөнхий цэргийн ногоон өнгийн хувцаснаас өөр, хөх хувцастай байсан учраас дайны эхний өдрөөс эхлээд германы нисгэгчдийн бай болж байв. Хөх өнгийн хувцастай цэргийн Агаарын хүчний нийт бүрэлдэхүүнийг германчууд ёстой агнадаг байлаа. Энэ дутагдлыг ч яаралтай арилгахад хүрсэн юм.

	Дайны нууцаас илүү нууц гэж байхгүй. 1941 оны 6-р сарын 22-ны өдөр тэр нууц нь илэрхий зүйл боллоо.

	Гитлерчүүд Зөвлөлт Холбоот Улсад хийсэн анхныхаа цохилтыг өөрийнхөө нисэх хүчнээр явуулсан юм. 6-р сарын 22-нд германы бөмбөгдөгч онгоцнууд сөнөөгчдөөрөө дэмжүүлэн зөвлөлтийн агаарын хилд цөмрөн орж Киев, Севастополь, Рига, Каунас, Вильнюс, Гродно, Брест, Барановичи, Житомир, Бобруйск зэрэг зөвлөлтийн энгийн бусад хотыг бөмбөгдсөн юм. Манай хүмүүс «Хейнкель», «Юнкерс», «Дорнье», «Мессершмитт»-үүдийг мэдэж авсан бөгөөд биднүүс одоо болтол зохион бүтээх товчоондоо хийж байсан дайн маань, агаарт хийх дайн болж хувирлаа.

	Дайн эхэлсний маргааш нь Улаан Армийн дээд командлалын анхны мэдээ сонинуудад гарч билээ. Цэргийн товч хураангуй хэлээр «ширүүн тулалдааны эцэст дайсан их хохирол хүлээж гэдрэг цохигдлоо. Зөвхөн Гродно, Кристынополийн чиглэлд дайсан яльгүй амжилт олж, Кальвария, Стоянув, Цехановец гэдэг газруудыг эзлэн авав. (Эхний хоёр нь хилээс 15 километр сүүлийнх нь 10 километрт оршино) гэж мэдээлэв.

	Энэ тайвшруулагч мэдээ нь гитлерчүүд урагшаа хол ахиж чадахгүй ч бол уу гэсэн найдлага төрүүлж байлаа. Тэр үед бид цөмөөрөө хэрэв дайн болдог юмаа гэхэд «бага цусаар», «бусдын газар нутаг дээр» болж дуусна гэсэн номлолоор хүмүүжсэн хүмүүс байсан нь илэрхий билээ.

	Амьдрал ноцтой засвар оруулсан нь харамсалтай боллоо. Давшилтаа эрчимтэй хөгжүүлж байгаа дайсны талд эхний үед цагийн байдал ашигтай байсан нь илхэн байв. Дайны бүр хоёр дахь өдөр буюу 6-р сарын 23-нд Гродног орхих болов. Тэгээд л 6-р сарын 26-нд Даугавпилсийг, 27-нд Слуцкийг орхиж, 6-р сарын 28-нд Беларусын нийслэл Минск эзлэгдэв. Дайны долоо дахь өдөр шүү! Ингэнэ гэж хэн санах бил ээ! Дахиад хоёр өдөр өнгөрөхөд Львов эзлэгдлээ. Үүнийг ер ойлгохгүй байлаа. Биднүүс ямар нэгэн эндүүрлээс болоод асар их бололцоогоо цөмийг нь ашиглаж чадахгүй байгаа юм шиг санагдана.

	6-р сарын 22, 23-нд болон 24-ний өдрүүдэд зөвлөлтийн нисэх хүчин 374 байлдааны онгоцоо алдсан тухай тэгэхдээ эдгээр онгоцыг гитлерчүүд гол төлөв аэродром дээр нь устгасан тухай Зөвлөлтийн мэдээлэх товчооны мэдээг би сонсоод мэл гайхаж билээ. Сүүлд сайтар лавлахад энэ тоо бүр ч их байсан юм. Германы нисэх хүчин манай хил орчмын тойргуудын 66 аэродромыг дайрсан байв. Дайны бүр эхний өдрийн үдийн үед л бид 1200 онгоцоо алдчихсан байв. Үүнд: 300 нь агаарын байлдаанд, 900 нь аэродром дээрээ устгагджээ.

	Ер нь манай хил орчмын аэродромууд байлдаанд огт бэлтгэгдээгүй байжээ. Төлөвлөгөөний дагуу 1941 онд хуучин аэродромуудыг шинэ загварын онгоцны нислэгт тохируулж засварлах мөн шинэ аэродром байгуулах ёстой байв. Аэродромуудыг цөмийг нь зэрэг жагсаалаас гаргачихгүйн тулд тэдгээрийг ээлж дараагаар өөрчлөн тоноглохоор төлөвлөсөн байлаа. Гэтэл би бүр олон жил өнгөрсөн хойно «Эх орны их дайны түүхээс» хойнох зүйлийг мэдсэн үүнд: «1941 оны хавар барилгын ажлыг хариуцсан дотоод хэргийн ардын комиссариат нь цагийн байдлыг харгалзахгүйгээр уг ажлыг хил орчмын ихэнх аэродром дээр зэрэг эхэлжээ. Үүний дүнд эдгээр аэродромын ихэнх нь дайн эхлэхэд байлдааны нөхцөлд ашиглах үнэхээрийн боломжгүй байсан бөгөөд сөнөөгч онгоцнууд хэдхэн аэродром дээр бөөгнөрсөн болохоор маневргүй болгож өнгөлөн далдлахад хэцүү, тарааж байрлуулах аргагүй байв. Үүнээс гадна зарим аэродромыг, тухайлбал цэргийн Өрнөд тусгай тойргийн аэродромуудыг хилд нэн ойртуулсан нь дайсны нисэх хүчин гэнэт дайрвал дэндүү эмзэг болгожээ. 1941 оны

	6- р сарын 22 гэхэд бэлхэн ажиллагаатай аэродромын салбар шижмүүд байхгүй, нисэх ангиудыг энх тайван цагийн хэдхэн аэродром дээр шигүү байрлуулсан, энэ аэродромуудын олонхыг нь дайсан сайн мэддэг байсан явдал нь дайны эхний өдрүүдэд манай нисэх хүчний хүлээсэн хүнд хохирлын нэг шалтгаан байв. Агаарын хяналт мэдээлэл, холбооны албыг (АХМХА) өрнөд хил орчмын районд муу зохиосон бөгөөд германы фашистын онгоцнууд манай улсын хилийг давж байгаа тухай мэдээг нисэх ангиуд цаг тухайд авч чадахгүй байлаа.

	Хил орчмын тойргуудын цэргийн агаарын хүчний ангиудыг өргөнөөр өөрчлөн байгуулж, бүх бүрэлдэхүүн нь шинэ онгоцоор нисэх сургууль хийж байх үед нь дайн эхэлсэн юм» гэжээ. 

	Байлдааны мэдээнээс үзэхэд дайсны цохилтын шинэ шинэ чиглэл өдөр ирэх бүр гарч эхлээд Брест, Белосток, Каунас, Владимир — Волынск чиглэл дараа нь Вильна, Барановичийн, сүүлд нь Мурманскийн чиглэл гарах боллоо...

	7 сарын эхээр Псков, Витебск мэтийн хотуудын тухай дурсах болж, бас Смоленскийн чиглэлийг нэрлэх боллоо.

	7- р сарын 16-нд германчууд Смоленскт орлоо. Дайсан Москва руу тэмүүлэн зүтгэж байгаа нь илэрхий болов.

	Дайсны цохилтыг анх тосож авсан Брестийн цайзыг хамгаалагчдын гайхамшигт эрэлхэг баатарлаг үйлсийн тухай С. С. Смирновын номоос дайны дараа л бид мэдэж билээ. Гэхдээ хэрэг явдлын эхний өдрөөс эхлээд зөвлөлтийн хүмүүс эх орондоо хязгааргүй үнэнч байсан тухай фронтын мэдээ ирж байлаа.

	Зөвлөлтийн нисгэгчид бүр хуучирсан хийцтэй онгоцоор ч агаарын байлдаан хийж гитлерчүүдэд ноцтой хохирол учруулж чадаж байлаа. 6-р сарын 22-ноос 7-р сарын 19-нийг хүртэлх зөвхөн энэ хугацаанд өөрөөр хэлбэл сар хүрэхгүй хугацаанд германы арми агаарын байлдаанд 1300 орчим онгоцоо алдсан юм.

	Энэ тухай германы ерөнхий штабын ажилтан Греффрат дайны дараах дуртгалдаа бичихдээ: «Германы цэргийн агаарын хүчин 1941 оны 6-р сарын 22-ноос 7-р сарын 5-ныг хүртэлх хугацаанд бүх төрлийн 807 онгоцоо алдсан бөгөөд 7-р сарын 6-наас 19-нийг хүртэлх хугацаанд 477 онгоцоо алдсан юм. Германчууд хэдийгээр гэнэт дайрч чадсан боловч оросууд шийдэмгий эсэргүүцэх цаг хугацаа хүч хэрэгсэл олж чадсаныг энэ хохирол харуулж байна» гэжээ.

	Германчууд ингэнэ гэж ер санаагүй бөгөөд энэ нь агаарын хүчнийхээ хагасыг төлөвлөсөн ёсоор Өрнөд рүү буцаах байтугай Өрнөдөд байсан нисэх хүчнээ сулруулах замаар зөвлөлтийн фронт дээрх нисэх ангиудаа сэлбэн нөхөхөд арга буюу хүргэсэн юм.

	Гэвч гитлерчүүд хохирлыг үл харгалзан шинэ шинэ сөнөөгч бөмбөгдөгч онгоцнуудыг чиглэл бүрд нэмж оруулсаар байлаа. Тэд зөвлөлт-германы фронт дээр 4940 онгоц хаясных нь 3940 нь германых, 500 нь финляндынх, 500 нь румыных байсан бөгөөд ингэснээрээ агаарт ноёрхож байлаа.

	Манай аж үйлдвэр дайны эхний өдрүүдэд зөвлөлтийн агаарын хүчний хүлээсэн их хохирлыг нөхөж чадахгүй байлаа. Үүнээс гадна германы цэрэг хурдан урагшилж байсны улмаас манай орны европын хэсэгт байрлаж байсан тэгээд ч дайсны бөмбөгдлийн бүсэд орсон заводуудыг дараа дараагаар нь зогсоож, задлан нүүлгэж байлаа. Бүр 1941 оны 7-р сарын 5-нд ЗСБНХУ-ын Ардын комиссариатын зөвлөл тус орны төв районоос нисэхийн хэрэглэл үйлдвэрлэдэг заводуудын зарим тоног хэсгийг нүүлгэж Баруун Сибирьд шилжүүлэх тухай шийдвэр гаргасан бөгөөд сүүлд нь удалгүй бүх нисэх хүчний аж үйлдвэрийг нүүлгэх шийдвэр гаргахад хүрсэн байна. Цэргийн шинэ хийцийн онгоцны үйлдвэрлэл эрс хорогдож И-15, И-16, СБ,ТБ-3 зэрэг хуучин сөнөөгч бөмбөгдөгчид нь шинэхэн хийцтэй «Мессершмитт», «Юнкерчүүдтэй» өрсөлдөж чадахгүй байлаа.

	Германчууд давуу талаараа бардагнан манай эх орны өрнөд мужуудын энгийн номхон ард иргэдэд цаглашгүй зовлон зүдүүр учруулж байлаа. Сөнөөгч «Мессершмитт» буюу шумбан бөмбөгдөгч Ю-87-ууд дорно зүг рүү дүрвэн хөдөлсөн хөгшид хүүхэд, эмэгтэйчүүдийг хайр найргүй буудаж энгийн хот тосгодыг түймэрдэж замын дагууд дураараа дургих нь олонтоо байлаа. Тэд цэргийн тээвэр хангалтыг тасалдуулах, ард иргэдийг айлган сүрдүүлэх зорилгоор манай төмөр замын том зангилгаа буудлуудыг улайран бөмбөгдөж байв.

	Манайд фронт дээр шинэ маягийн онгоц бараг байгаагүй боловч зөвлөлтийн эрэлхэг нисгэгчид дайсантай хуучин онгоцоор агаарт тулалдаж чин зориг, онц сурлагаа үзүүлж амь бие хайрлахгүй тэмцэж байлаа.

	Дайсны давуу хүчтэй нисэх хүчинтэй тулалдсан манай нисгэгчдийн эрэлхэг баатарлаг үйлс цаглашгүй байлаа.

	Дайны эхний өдөр сөнөөгч онгоцны хорооны нисгэгч Кокорев онгоцныхоо сэнсээр дайсны «Мессершмиттийн» сүүлийг тас хяргаж таран хийсэн юм. Кокорев дайсны онгоцыг устгаад өөрөө эсэн мэнд буужээ. Чухамхүү дайны эхний өдрүүдэд нисгэгч Гастеллогийн нэр домогт баатрын хувьд дурсагдах болж билээ. 6-р сарын 26-нд ахмад Гастелло байлдааны үүрэг гүйцэтгээд буцаж явахдаа германы онгоцны галд орж бензиний лааз нь цоо буудагдаж гал гарчээ. Гастелло болон түүний багийнханд гарцаагүй үхэл тулгарав. Гэхдээ тэд шатаж байгаа онгоцоо германы авто машин бензинтэй цистерн бөөгнөрсөн газар луу залж дайснаас хариугаа авсан юм.

	Гитлер Киевийг долоо хоногийн дотор эзэлчихнэ гэж бодож байв. Энэ төлөвлөгөөг зөвлөлтийн цэрэг тасалдуулсан боловч дайсан урагшилсаар 8-р сард Украины Первомайск, Кировоградыг эзлээд Одессыг бүсэлж, Кривой-Рог, Николаев, Херсоныг эзлэв. 9-р сард Киевийг бас эзлэв.

	Цаг агаарын байдал ч германы давшиж байгаа хуурай замын цэрэг, танк, нисэх хүчинд туслах гэсэн юм шиг сайхан байж билээ. Германы булаан эзлэгчдийн бөөн хар хүчин манай орны гүн рүү хориглохын аргагүй зүсэн орж байлаа. 9-р сарын 8-нд Ленинградтай харилцах ердийн бүх зам таслагдаж тус хот бүслэлтэд орлоо. Мөн тэр өдөр энэ хот дээр 6327 шатаагч бөмбөг хаясан байна. Тэгээд 178 газарт зэрэг түймэр гарсан юм.

	Улаан Арми фашистын зандалчдын түрэлтэд автагдан улам улам гэдрэг ухарч байлаа. Бид хүн, байлдааны техник, байлдааны онгоцоо дайны эхний өдрүүдэд үлэмж ихээр алдсан нь байдлыг улам гүнзгийрүүлж байлаа.

	Фашистын агаарын дээрэмчид манай тэнгэрт дураараа эзэгнэдэг явдлыг зогсоохын тулд шинэ сөнөөгч онгоц үйлдвэрлэх ажлыг түргэтгэх, фашистын танкнуудтай тэмцэхийн тулд дайран сөнөөгч онгоцыг улам олноор гаргах хэрэгтэй байв. Фронт дээрх хуурай замын цэрэг ч «Мессершмитт», «Юнкерсчүүдээс» хамгаалахыг бас л хүлээж байв. Гэтэл бидэнд маш цөөхөн онгоц байлаа. Яагаад бид ялагдал хүлээж, дайсан манай нутгийн гүн рүү эрчимтэй цөмөрч байгааг хэн ч ойлгохгүй байлаа. Энэ бол тайлбарлахын аргагүй мэт санагдана. Чухамхүү болж байгаа юмны учрыг тайлбарлахын аргагүйд л бид бүхний сэтгэл их түгшиж байсан юм.

	Гэвч хэн ч санаа сэтгэлээр унасангүй. Эх оронд учирсан аюулыг гүнзгий ухамсарсан явдал нь хүчин чармайлтаа дайчлан фронтод байлдааны шинэ олон онгоц өгөхөд бүх нисэхийнхнийг нягтруулж байлаа.

	Манай зохион бүтээх товчооны хамт олон энэ үед саяхан олноор нь үйлдвэрлэх болсон сөнөөгч ЯК-1 онгоцыг сайжруулах талаар шургуу эрчимтэй ажиллаж байв. Ажил амжилттай болж, 1941 оны 6-р сарын 24-нд дайны гурав дахь өдөр энэ сайжруулсан онгоцны шалгалт нислэг хийсэн нисгэгч Супруний албан ёсны дүгнэлтийг би авч билээ.

	Дэд хурандаа Степан Павлович Супрун бол гарамгай нисгэгчдийн нэг байсан бөгөөд шинэ хийцтэй олон шинэ онгоцыг шалгаж 100 гаруй янз бүрийн онгоцоор ниссэн хүн юм. Нислэгийн уран чадвар, эрэлхэг баатарлаг үйлс бүтээсний учир бүр 1940 онд Зөвлөлт Холбоот Улсын Баатар цолоор шагнуулсан билээ.

	Би Степан Павловичийг эртний таньдаг байв. Тэр миний олон онгоцыг шалгасан юм. Бид хоёр 1940 онд Германд хамт очих үедээ гойд дотно танилцсан билээ. Тэр ХЕ-100 гэдэг шинэ сөнөөгчөөр хачин маяг хийж үзүүлэхэд Ростокийн аэродром дээр байгсад цөм, түүний дотор зохион бүтээгч өвгөн Хейнкель ч шүтэн биширч билээ.

	Дашрамд хэлэхэд Супрун над ийм нэг хачин юм ярьж билээ. Испанид бүтэлгүйтсэний улмаас манай цэргийн нисгэгчдийн дотор, ялангуяа ЦАХ эрдэм шинжилгээний институтийн дотор цэргийн нисэх хүчний техникийн бодлогын талаар эргэлзэх шүүмжлэлт сэтгэгдэл төрсөн юм гэнэ. ЦАХ-ний ЭШИ-ний тэр үедээ хамгийн гарамгай нисгэгч гэгдэж байсан С. П. Супрун, П. М. Стефановский нар Намын Төв Хороонд захидал бичиж манай агаарын флотод зөвхөн салхин хөргүүртэйгээр барахгүй бас усан хөргөлттэй сөнөөгч онгоцнууд байх хэрэгтэй гээд тэр саналаа тодорхой үндэслэж гэнэ.

	Тэгээд хэсэг хугацаа өнгөрөөд байтал нисгэгчдийг Сталин дууджээ. Тэдний саналыг зарчмын хувьд сайшааж байгаагаа Сталин хэлсэн боловч Стефановский тэр уулзалт дээр эрс гөжүүд загнаж нисэх хүчний аж үйлдвэрийн ардын комиссариатыг үг хэлээр дайрчээ. Стефановскийн хэлснээр манан бүх юм муу болжээ. Ингэхэд нь Сталин дургүйцэж Стефановский бол бүтэлгүй шүүмжлэгч хүн юм гэж боджээ.

	Сталин нисгэгчдийг явуулчхаад тэр дорхноо Ворошиловт утасдаж тэд нартай уулзаад төрсөн сэтгэгдлээ хэлжээ. Ворошилов ч ЦАХ-ний ЭШИ-ийн онгоцны хэлтсийн дарга генерал И. Ф. Петровт утасдаж Стефановскийг шалгахыг зөвлөжээ. Гэтэл гай болоход түүний анкет дээр нь ямар нэг эвгүй юм байж гэнэ.

	Иван Федорович Петров, Стефановскийн тухай мэдсэн бүх зүйлээ Ворошиловт мэдэгдэж яах тухай асуужээ. Ворошилов: «Та өөрөө түүнд итгэдэг үү?» гэж асуужээ. Тэгээд Петровыг «Итгэлгүй яах вэ» гэж хэлэхэд нь «За тэгвэл үзэмжээрээ л бол» гэж Ворошилов хэлж гэнэ.

	Стефановскийн хувьд ингээд л өнгөрчээ.

	Гэтэл энэ ярианы дараахан санамсаргүй тохиолдлоор ЦАХ-ний ЭШИ-тэд намын хурал болж Супруний тухай асуудал авч хэлэлцсэн байна. Америкт төрсөн, Дорнод руу «ардын дайсан» Гамарниктай нисэж байсан, ер нь хардлагатай л хүн дээ гэж үзжээ.

	Энэ бол тэр үедээ хүнийг хөөдөхөд хүрэлцээтэй үндэс болох байсан юм шүү.

	Санал хураагаад... Супрунийг намаас хөөжээ.

	Супрун бол эрс хатуу хүн боловч тэсэлгүй уйлаад нөхдөө ч харж чадахгүй хурлаас гарч одсон гэнэ.

	Онгоцны хэлтсийн дарга И. Ф. Петров, моторын хэлтсийн дарга В. П. Кузнецов нар хуралд бас байлцсан ажээ. Тэр хоёр Супрунийг эрэлхэг нисгэгч, эх орондоо үнэнч хүн гэж мэддэг байсан болохоор түүнийг «ардын дайсан» Гамарниктай холбогдуулан зэмлэж байгаа явдал бол ёстой тэнэг балай хэрэг гэж ойлгож байжээ (Гамарник бол батлан хамгаалах ардын комиссариатын орлогч байсан бөгөөд тухиран матагчдад хэлмэгдсэн нь хожим илэрхий болсон юм. Тэгээд амиа хорлож үхжээ). Америкт төрснийх нь хувьд гэвэл Супруний эх эцэг бүр хаант засгийн үед Америкт нүүж гараад хувьсгалын дараа эх орондоо буцаж ирсэн юм.

	Петров Кузнецов хоёр Супрунийг намаас хөөхийг татгалзсан гэнэ. Супрун Төв Хороонд гомдол мэдүүлж Петров Кузнецов хоёр ч тэр үед өөрсдөд нь ч осолтойг мэдсээр байж үнэнч шударга чин зориг гаргаж Супрунийг дэмжээд түүнийг намд хэвээр үлдээжээ.

	Супрунийг ЦАХ-ний ЭШИ-д ажиллаж байх тэр үед хийсэн цэргийн шинэ онгоцнуудыг шалгаж байх үед дайн эхэлсэн юм. Тэдгээр онгоцыг үнэлэхэд түүний санал ихэвчлэн шийдвэрлэх санал болдог байв.

	Шинэ «ЯК»-ийн тухай Супруний дүгнэлт:

	 

	«М-105—П мотортой ЯК-1 (сайжруулсан) онгоцыг нисэж шалгасан тухай ТАЙЛАН

	 

	Энэ онгоц тасрахдаа ЯК-1-тэй адил боловч зөвхөн гүйлтийн зай нь л бага зэрэг нэмэгджээ. ЯК-1М онгоц жолоодох техникийн хувьд ЯК-1-ээс ч хялбархан болжээ.

	Энэ онгоц вираж хэмээх гүйцэд эргэлтийг тогтвортой, цагт 200 километрийн хурдаар хийж байна. Битүү гогцоо хийхдээ дээд цэгтээ очиж, хурд нь цагт 120 километр болоход ч тогтвортой байна. Иммельманыг 150 километрийн хурдаар хийж байна. Хурдыг 120—125 километр хүртэл шүхэрчилж5 байгаад дараа нь цэх урагшаа унаж байна. Хурд авхуулсны дараа дахиад шүхэрчилж байна...

	Дээд жолоодлогын маяг хийхэд жолоонд учрах даралт хэвийн байна. Онгоцны аль ч жолоо нь дуулгавар сайнтай байна. Онгоц планерчлахдаа6 тогтвортой байна. Буулгахад хялбархан, буугаад гүйхдээ ЯК-1-тэй яг адилхан.

	Онгоцыг жолоодоход хялбархан болсон нь их үнэ цэнтэй юм. Энэ онгоцыг нэн даруй олноор нь үйлдвэрлэх нь чухал байна.

	Туршин нисгэгч Супрун 

	1941.VI.26.

	 

	Супрун өөрөө шинэ онгоцыг аль болох түргэн хугацаанд олноор нь үйлдвэрлэж эхлүүштэй байна гэсэн саналаа илэрхийлсэн юм.

	— Ийм сөнөөгчидтэй байхад ямар ч «Мессершмитт» бидэнд аюулгүй гэж билээ.

	Бид хоёр уг онгоцны хоёр дахь хувийг олноор нь үйлдвэрлэдэг заводод загвар болгон өгөхөөр бэлтгээд байсан угсрах цехэд орлоо.

	Супрун кабинд нь сууж, даруулгыг нь товчлон хэсэг харснаа сөнөөгч онгоцны нисгэгчдийн хүнд ажлыг хөнгөвчлөх талаар өөрийнх нь өгсөн зөвлөмжийг уг онгоцонд тийм түргэн хийсэнд нь зохион бүтээгчдийг магтаж байв.

	Степан Павлович манай зохион бүтээх товчоонд байнга зочлон ирдэг байлаа. Бид ч түүнд их хайртай байсан. Дур булаам хөгжөөнтэй, баяр баясгалантай хүн байв. Тэр бээр цэх, өндөр нуруутай, тэгээд нисэхийн цэнхэр өнгийн формоо ямагт цэвэр, гоёмсог өмсдөг болохоор үнэхээр ганган харагддаг байлаа.

	Супрун энэ удаа маш хөгжөөнтэй байсан бөгөөд фронтод хурдан явж германы асуудтай хүчээ үзэлцэх юм сан гэдгийг л давтан давтан ярьж байв.

	Туршин нисгэгчдээс бүрдсэн сөнөөгч онгоцны хороо байгуулж тэгээд хороогоо даргалаад фронт явах тухай Сталинаас зөвшөөрөл гуйснаа над ярьж билээ. Сталин Супруний хүслийг сайшаагаад зогсоогүй харин хэд хэдэн тийм хороо байгуулах талаар бусад туршлагатай нисгэгчидтэй ярилцахыг зөвлөсөн байв.

	Бид хоёр салах ёс гүйцэтгэж гараа чанга барилцсаны дараа сайжруулагдсан «ЯК» онгоцыг олноор үйлдвэрлэсний анхныхаас нь миний даргалах сөнөөгч онгоцны хороонд өгөөрэй гэж Супрун надаас ам авав. Би тэр гайхамшигтай сайн хүний үхлийн аюултай ажилд нь чин сэтгэлээсээ амжилт хүсэж ерөөв. Супрун хороогоо зохион байгуулах тухай ярилцахаар завод дээрээс жанжин штаб руу шууд явсан юм.

	Хоёр өдрийн хойно Супрун болон цэргийн нэрт туршин нисгэгч Стефановский, Кабанов нарыг Сталин дуудаж 6-р сарын 30 гэхэд тэднүүс тус бүрдээ хороо толгойлон фронт ниссэн юм.

	Хамгийн богино хугацаанд тоотой хоногийн дотор ардын комиссариатын нислэг судалгааны институтийн туршин нисгэгчдээс бүрдсэн сөнөөгч онгоцны хоёр гурван хороо байгуулах зорилтыг аж үйлдвэрт тавьж билээ. Тус институтийн М. М. Громов тэргүүтэй бүх нисгэгчид фронтод явуулж өгөхийг шаардаж байсан болохоор засгийн газрын даалгаврыг биелүүлэхэд амархан байсныг би санаж байна.

	Супруний саналыг яагаад шууд дэмжих болсноо Сталин бидэнд тайлбарлаж хэлэхдээ:

	— Шинэ машинуудаа байлдаанд амжилттай ашиглахын тулд тэдгээрийг фронт дээр чадамгай хүмүүсийн гарт шилжүүлэх хэрэгтэй, бас туршлагатай нисгэгчдээр байлдааны бодит практик нөхцөлд тэр онгоцнуудын аль байдаг чадлыг харуулах хэрэгтэй. Туршлагатай нисгэгчид шинэ техникийг байлдаанд германы онгоцны эсрэг яавал хамгийн ашигтай ашиглахыг фронтын жагсаалын нисгэгч нарт сургах ёстой» гэж билээ.

	Гэтэл хэдхэн хоногийн дараа Супрун амь үрэгдсэн тухай мэдээ сонсоод бид их донсолж билээ. Бид хоёр уулзсанаас хойш гурван хоногийн дараа Супрун өөрийнхөө хүссэнд хүрч «401-р тусгай хороо» гэдэг нэртэй сөнөөгч онгоцны хороо бүрэлдүүлэх зөвшөөрөл олжээ. Уг хороонд өөртэй нь адилхан хүсэлтэй туршин нисгэгч Константин Коккинаки, Леонид Кувшинов, Валентин Хомяков зэрэг хүмүүс орсон ажээ.

	Супрун фронт явах өдрөө Сумы хотноо оршин суугч эх эцэгтээ доорх захидал илгээжээ:

	 

	«41. VI .30.

	Хайрт төрөл төрөгсөд минь! Эх орон ард түмнээ хамгаалахаар өнөөдөр фронт руу ниснэ. Шилдэг бүргэд нисгэгчдийг шигшин авсан. Зөвлөлтийн нисгэгчид яаж чадахыг фашистын мондиудад харуулж өгөхийн тулд хамаг хүчээ зарцуулна.

	Та нар минь сэтгэл зовох хэрэггүй.

	Бүгдийг чинь үнсэн ёсолсон Степан».

	 

	Тус хороо Беларуст, фронт дээр очсон өдрөө гитлерчүүдтэй агаарын ширүүн тулалдаан хийж Супрун өөрөө дайсны дөрвөн онгоц устгажээ.

	Тэгээд 7-р сарын 4-нд нэг эскадриль нь байлдааны үүргээ амжилттай биелүүлчхээд аэродром руугаа буцаж явтал мөн тэр нислэгт оролцсон Супрун дараачийн нислэгт зориулж нэмж тагнах гээд МиГ онгоцоороо бусдаасаа тасарчээ. Гэтэл гэнэт өөдөөс нь дайсны хоёр «Юнкерс», дөрвөн «Мессершмитт» бүгд зургаан онгоц шумбан гарч иржээ. Супрун фашистуудыг зоригтой дайрч нэгийг нь унагасан авч хүч даанч тэнцүүгүй болохоор «Мессершмиттүүдэд» дайруулж амиа алджээ.

	Супрун амь үрэгдсэнд бид цөмөөрөө нэн ялангуяа би их харамсан гашуудсан юм.

	1941 оны 7-р сарын 22-нд Степан Павлович Супрунийг ЗСБНХУ-ын Дээд Зөвлөлийн Тэргүүлэгчдийн зарлигаар хоёр дахь «Алтан таван хошуу» медалиар нэхэн шагнав.

	Бүр 20 жил өнгөрсний хойно Витебск мужийн Толочинск районд баатрын шарил олдсон юм.

	Дайны эхний хүнд хэцүү, сэтгэл зовоосон шөнө, өдрийн цагт саяхны юмыг өөрийн эрхгүй эргэн дурсаж санана. Яахлаараа манай нисэх хүчин дайнд бэлтгэлгүй болчихдог бил ээ? гэсэн сэтгэл шаналгасан асуудлын хариуг олох гэж олон хүн хайдаг байлаа. «Хэрэв маргааш дайтвал» дайсныг үтэр түргэн шантрааж бут ниргээд манай хүчирхэг нисэх хүчин дайсанд үхлийн цохилт өгнө гэдэгт цөмөөрөө итгэдэг байсан шүү дээ. Энэ тухай ном зохиолд, кино, дуунд бишгүй гардаг сан...

	Энэ юу болж байна вэ? Дөчин нэгэн оны зуны эмгэнэлт явдлын эх үүсвэр хаана байна?

	Нисэх хүчний аж үйлдвэрийн ажилтнууд хэт шургуу хөдөлмөрлөж байсан, тэгээд бидний бүх ажил хоосон болсныг бодоход дотор минь харладаг сан.

	Ямар нэгэн алдаа гаргасан маань өдөр ирэх тутам илэрхий болж байлаа.

	Дайны өмнөх үеийн стратегийн байдлыг үнэлэхдээ л ингэж эндсэн төдийгүй, бас 30-аад онд гаргасан хэд хэдэн алдаа маань 1941 оны 6-р сард тус оронд тулгарсан тэр байдлыг нисэх хүчинд бий болгосон юм. Дайны дараа гучаад жил өнгөрсөн хойно тэр алдааны зарим нь ийм байдлаар дүрслэгдэж байна.

	Алдааны нэг нь гэвэл олон мотортой хүнд онгоц хийхийг эрхэмлэж, үүндээ материаллаг хэрэгсэл, зохион бүтээгч, эрдэмтдийн гол хүчийг ихэвчлэн чиглүүлж байжээ.

	Аль нэгэн улсын цэргийн хүчин чадлыг бөмбөгдөгч нисэх хүчний хүчээр тодорхойлдог Италийн Дуэгийн номлолыг бид шууд үгүйсгэж байлаа. Гэвч 30-аад оны техникийн бодлогод манайд хүнд бөмбөгдөгчийг хэт үнэлэх явдал ямар нэгэн хэмжээгээр тусгагдсан юм.

	Шинэ шинэ асар том онгоц хийсний улмаас, өөр төрлийн онгоц, тухайлбал сөнөөгч онгоцыг сайжруулах явдлаас анхаарал хөрөнгө хогшлыг ч зайлуулж байсан нь дамжиггүй. Гэтэл тоо чанарын талаар хүчирхэг сөнөөгчгүйгээр агаарт ноёрхож чадахгүй гэдгийг 30-аад оны «бага дайнууд» болон дэлхийн хоёрдугаар дайн харуулсан юм. Гэтэл дайны эхээр манай сөнөөгч онгоцны чанар маш дорой байлаа.

	Асар том машин бол сайхан сэтгэгдэл төрүүлж, зөвлөлтийн нисэх хүчний аж үйлдвэрийн бололцоо өсөн нэмэгдсэнийг, Зөвлөлтийн нисэх техникийн ололт амжилт их байгааг илтгэн харуулж байсан нь мэдээж. Гэхдээ цэрэг дайны үүднээс бол үр ашиг багатай байсан гэдгийг амьдрал харуулсан шүү дээ.

	Эрдэж тайвшрах сэтгэгдэл, бас нисэх хүчин хил хязгаараараа цоожтой юм шиг сэргийлж байгаа мэт хуурмаг ойлголт төрүүлсэн явдал бол асар том онгоцны хойноос шунах, тэр ч байтугай тэр үеийн зарим рекорд амжилтуудын муу тал байлаа.

	Бас 30-аад оны эцэс хүртэл тус оронд зөвхөн хоёрхон хүчирхэг зохион бүтээх товчоо байсан бөгөөд нэг нь бөмбөгдөгчийнх, нөгөө нь сөнөөгчийнх, бас тэгээд хоёулаа тус тусынхаа салбарт монопол эрхтэй байсан явдал бас л ноцтой зүйл байв.

	Тэр үед хэдэн жижигхэн зохион бүтээх бүлэг байх нь байсан авч тэдгээрийн олонхын үйл ажиллагаа нь эх орны нисэх хүчний хөгжилд шийдвэрлэх нөлөө үзүүлж чадахааргүй байв. Дайны өмнөх арван жилийн турш ихэнхдээ А. Н. Туполев, Н. Н. Поликарпов хоёрын л онгоцыг олноор нь үйлдвэрлэж, армиа зэвсэглэж байлаа. Нисэхийн энэ хоёр зүтгэлтэн хэчнээн гарамгай байлаа гэхэд ЗСБНХУ шиг ийм оронд хоёрхон зохион бүтээх товчоо хүрэлцээгүй байлаа.

	1940 он гэхэд манай Цэргийн агаарын хүчин ямар онгоцнуудтай байсан бэ?

	ЦАХ-ийг тэр үед И-15, И-153, И-16 гэдэг сөнөөгч, ТБ-3, СБ гэдэг бөмбөгдөгч онгоцнууд бүрэлдүүлж байлаа. Эдгээр онгоц хуучирч, Германыхтай зүйрлүүлэх аргагүй болсныг Испанийн туршлага харуулсан билээ. Бас жагсаалд үлдээд байсан бүр ч эртний олон онгоцыг энд өгүүлэхийн хэрэг алга.

	ЦАХ-ийг шинээр зэвсэглэх ажлыг үнэндээ 1941 оны эхний хагасаас эхэлсэн юм. Гэвч дээр нэгэнт дурдсанаар дайн эхлэхэд манайд шинэ онгоц даанч цөөн, бас дайны эхний өдрүүдэд манай нисэх хүчин ихээхэн хохирол амссанд л хамаг гай оршиж байлаа.

	Гитлерийн нисэх хүчний дураараа дургих яргачин маягийн дайралтад өртөгдөж байсан фронт дээрх явган цэрэг, их бууч, танкчин зэрэг олон сая цэргүүд хийгээд Зөвлөлтийн хил орчмын хотуудын олон арваад сая энгийн номхон ард иргэдэд дайны өмнөх тав зургаан жилийн турш хамгийн хүчирхэг, хамгийн тэргүүний, хамгийн олон тоотой гэж баяр бахдал болгон сонин хэвлэлд бичиж зарлаад байсан манай нисэх хүчин, манай нисгэгчид хааччихаа вэ? гэдэг нь ойлгохын ч аргагүй маш хачин санагдаж байв. Тэр үед энэ асуудалд хэн ч итгэл төгс хариу өгч эс чадах байв.

	Манай хүнд хэцүү байдлыг бас нэг зүйл улам лавшруулж байсан. Үүнд: Нисэх заводын олонх нь ЗСБНХУ-ын европын хэсэгт байсан бөгөөд бараг цөмөөрөө өрнөд хилээс Ижил мөрний сав газарт багтаж байлаа. Харин Ижил мөрнөөс зүүн тийш байрлуулсан хэдхэн завод л дайсны онгоц хүрэхгүй газарт байлаа. Тэгээд шинэ онгоц фронтод ид хэрэгтэй цаг тулгараад нэхэн шалгааж байхад уг заводуудыг ЗСБНХУ-ын европын хэсгээс дорно зүгт, Сибирьд нүүлгэх болсны улмаас шинэ онгоц үйлдвэрлэх явдлыг бараг бүрэн зогсооход хүрч билээ.

	Энэ бол бидэнд үнэхээр хэцүү цаг байв.

	Энүүхэндээ гэж ярихад энэ бүгдийн уршгийг биднүүс дайн өнгөрсний дараа арваад жилийн хойно ойлгож, ухаж мэдсэн юм.

	Учрыг бүрэн мэдэхгүй шүүмжлэгчид гитлерийн Германтай үл довтлолцох тухай гэрээ байгуулсны дараах түр амсхийлтийг Сталин ашиглаагүй мэтээр үзэж түүнийгээ дайны эхний үеийн алдааны нэг гэж тооцдог байна.

	Тус орны цэргийн хүчин чадлыг зузаатгахын тулд Төв Хорооны удирдлагын дор аж үйлдвэрийн батлан хамгаалах салбарын ажилтнууд хэрхэн гар хумхихгүй шургуу ажиллаж байсныг түрүүчийн бүлгүүдээс бид үзсэн билээ. Маш богино хугацаанд цэргийн шинэ загварын маш сайжирсан техник нисэх онгоц, танк, их буу хийж гаргасан юм. Шинэ онгоц шалгаж байх үед өдөр бүр шөнийн 12 цагт турших нислэгийн дүнгийн тухай мэдээг Сталинд зориулан бэлтгэж байсныг би санаж байна.

	Энэ баримт бол харамсмаар элдэв дээдийн бэртэгчин яриа хөөрөөнөөс тэс зөрж байлаа. Жишээлбэл И. Г. Эренбург «Хүмүүс, он жил, амьдрал» гэдэг номдоо... «Сталин хоёр жилийн түр амсхийлтийг батлан хамгаалах хүчийг зузаатгахад ашиглаагүй юм гэж над цэргийнхэн болон дипломатууд ярьсан» гэж бичжээ.

	Цэргийнхэн ба дипломатуудын дотроос хэн ингэж ярьсныг мэдэхгүй юм. Эренбург энэ тухай дуугүй өнгөрчээ. Гэвч тэр жилүүдэд батлан хамгаалах хүчийг бэхжүүлэх тухай асуудлыг Төв Хороонд хэлэлцэн шийдвэрлэж байхад оролцож байсан бүх хүн хэрхэвч ингэж хэлж чадахгүй дээ.

	1939—1941 онуудад Улаан Армийг бэхжүүлэх, түүнийг орчин үеийн зэвсгээр хангах талаар Төв Хороо асар их, маш шургуу ажил хийж байсныг бид бүхэн харж байсан юм. Биднийг дайнд бэлтгэхэд нэг буюу бүтэн хагас жил л дутлаа гэж Сталин нэг бус удаа цөөн хүний дунд хэлж байлаа. Испанийн дайн чухал хэрэгцээтэйг нь харуулсан шинэ зэвсгүүд 1942 оны дундуур буюу гитлерчүүдийг цөмрөн орсноос хойш нэг жилийн дараа л фронт дээр олон тоогоор очих болсон юм.

	Германы түрэмгийллээс бүр өмнө хэрэгжүүлсэн социалист үйлдвэржүүлэлтийн алсын хараатай бодлого л дайны эхний жилийн хүнд хохирлыг харгалзахгүйгээр түүнийг даван туулж, улс орныхоо дорнод хэсэгт аж үйлдвэрийн үнэхээр хүчирхэг бааз байгуулах бололцоог бидэнд олгосон юм.

	Улс оронд хүнд хэцүү цаг тулгараад байхад сэтгэл санаанд ч оромгүй хүн болон техникийн асар их нөөц бололцоо нээгдэж билээ. Гэхдээ энэ нөөц бололцоо өөрөө бий болоогүй шүү дээ. Үүнийг Зөвлөлтийн сая сая хүний баатарлаг хүчин чармайлтаар бий болгосон юм.

	Гагцхүү манай ард түмний оюуны болон биеийн асар их хүчин чадлын үрээр аливаа эндэгдэл алдааг харгалзахгүйгээр тус орон маш хүнд хүчир байдлаас нэр төртэй гарч, бүх бэрхшээл, хохирлыг даван туулж, тэмцлээ аугаа их ялалтаар дуусгасан юм.

	Гагцхүү ард түмэн намаа нягт хүрээлсний үрээр, гагцхүү шинэ амьдралаа гардан байгуулсан жилүүдэд бидний хуримтлуулсан асар их хүчин л манай эх орныг аварч чадсан юм. 


МОСКВА ХОРИГЛОЛТОД

	Фронтын шугам ойртож, тэгэхлээр дайсны аэродромууд бас ойртож ирэхлээр дайсны онгоцнууд нийслэлийг дайрах аюул бодитой боллоо. Иймээс Дээд ерөнхий командлалын байранд агаараас эсэргүүцэн хамгаалах арга ажиллагааг шалгаж үзэх зорилгоор Москваг агаараас дайрах дайралтыг няцаах цэргийн сургууль зохиосон юм.

	Тэр цэргийн сургуулийг манай ардын комиссариатын зэргэлдээ оршдог бөгөөд Кремль дэх бөмбөгдөлтөөс нуугдах байр бэлхэн болоогүй байхад, дайны эхний саруудад Дээд ерөнхий командлалын байрлаж байсан нэг тусгай байшинд хийсэн юм.

	Ардын комиссар Шахурин, ардын комиссарын орлогч Дементьев бид нар бусад хүмүүсийн хамт тэр сургуульд оролцохоор уригдаж билээ.

	Тэр байшингийн жижигхэн танхимын хана дээр Москваг янз бүрээр дайрч болох бүдүүвч зургийг эгнүүлэн хаджээ. Бас хотыг тойруулсан зенитийн их бууны батарей, агаарыг эсэргүүцэн хамгаалах сөнөөгч онгоцнуудын аэродромын байрлалтын зургуудыг өлгөсөн байв. Москвагийн АЭХ-ын бүсийн зургийг хадсан том сарампай самбарыг сандлууд дээр тавьсан байв. Төв дунд нь ойрын болон алсын агаарыг эсэргүүцэх хамгаалалтын системийг янз бүрийн өнгөөр тойруулан зурсан дугуй тэмдгүүдтэй Москва хотын зургийг хадсан самбар тавьжээ. Хотын зураг дээр зенитийн их бууны батарей болон хаалтын аэростатуудын байрлалтыг зурсан байв. Сургууль дээр ЦАХ-ний ерөнхий командлагч П. Ф. Жигарев, түүний орлогч И. Ф. Петров болон нэрийг нь би одоо санахгүй болчихсон хэдэн генерал байлцлаа.

	АЭХ-ын командлагч хошууч генерал Громадин, АЭХ-ын сөнөөгч нисэх хүчний командлагч хурандаа Климов нар илтгэл тавив.

	Москваг агаараас янз бүрээр дайрах дайралт буюу янз бүрийн чиглэлээс, янз бүрийн өндрөөр, шөнө өдөр дайрах төрөл бүрийн боломжийг боловсруулж түүнтэй зохицсон АЭХ янз бүрийн зэвсгээр хэрхэн няцаахыг туршин үзэж байв.

	Сургууль явагдаж байхад Сталин ганц ч үг хэлэхгүй, анхааралтай сонсож бүх юмыг ажиглан харж байлаа. Тэгээд сургууль дуусаж, ухаандаа дайсны онгоцнуудыг няцаачихсаны дараа Сталин самбарыг дуугүй тойрлоо. Үзүүлсэн сургууль нь түүнд ямар ч итгэл төрүүлээгүй, энэ бүх хэрэгт нэг л итгэхгүй байгаа юм уу гэмээр харагдаж байлаа. Тэгж байснаа эцэст нь трубкээ нэрж тамхиа татангуут:

	— Бүү мэд дээ, ингэх ч ёстой юм бол уу?... гэж дурамжхан хэлэв.

	Дараа нь үг ч хэлэлгүй албан тасалгаандаа орохдоо Шахурин, Дементьев, Жигарев, Петровыг бас намайг орохыг урилаа.

	Москваг агаараас хамгаалах ажил найдвартай хангагджээ гэж үзэх тийм бат итгэл төрөхгүй байв.

	Байлдааны энэ тоглолт бидэнд ч, Сталинд ч гойдын сэтгэгдэл төрүүлсэнгүй, ямар нэг зураг, цаас болоод л өнгөрөх шиг болов.

	Сталин албан тасалгаандаа дахиад л

	— Ингэх ёстой юм бол уу?... хэн мэдэх вэ?... гэж хэллээ.

	— Хүн олдохгүй байна, хэнд ч даалгах вэ дээ... Хүн хүрэлцэхгүй байна... гэж хэд дахин хэллээ.

	Сталиныг ингэж хүний тухай ярьж эхлэхэд нь:

	— Алив Баландины төлөө гуйгаад үзье гэж Дементьев над шивгэнэв.

	Би түүнд толгой дохив. Тэгээд ярианы сиймхий тохиолдуулан:

	— Нөхөр Сталин, манай хөдөлгүүр хариуцсан ардын комиссарын орлогч Баландин баривчлагдаад даруй сар гаруй болж байна. Тэр юу хийчхээд хоригдож байгааг бид мэдэхгүй байна. Гэхдээ түүнийг дайсан гэж үзмээргүй байна. Баландин манай ардын комиссариатад их хэрэгтэй; хөдөлгүүр үйлдвэрлэлтийн удирдлага их суларлаа. Энэ хэргийг сөхөж үзэхийг танаас гуйж байна гэв.

	— Тийм ээ, дөчөөд хоног суугаад байна. Гэтэл ямар ч мэдүүлэг өгөхгүй байгаа юм. Магадгүй ямар ч гэмгүй байж болно... Магадгүй шүү... Тийм ч юм гардаг шүү... гэж Сталин хэлэв.

	Маргааш нь үсээ хусуулж, царай нь цонхийчихсон Василий Петрович Баландин юу ч болоогүй юм шиг ардын комиссариатад ирж албан тасалгаандаа ажиллаж билээ.

	Хэдэн өдрийн дараа:

	— За Баландин яаж байна? гэж Сталин асуув.

	— Нөхөр Сталин аа, яагаач үгүй юм шиг л ажиллаж байна.

	— Тийм ээ, дэмий суулгажээ гэж билээ.

	Сталин, миний царайд, — яагаад гэмгүй хүнийг шоронд хийдэг юм бол? гэсэн янзтай эргэлзэх шинж тодорсныг мэдчихээд, намайг асуугаагүй байхад

	— Ухаантай хүнийг сайн ажиллахад, түүнд хордож, доогуур нь малтаж төнхдөг. За тэгээд тэр хүн нь санаснаа хэлчихдэг зоригтой хүн байвал хүмүүс дургүйцдэг, ажлаа мэддэггүй атлаа элдвийн хов жив, цуу үгний хойноос хөөцөлдөж явдаг хардамтгай чекистүүдийн анхаарлыг өөртөө татдаг юм... Ежов бол өөдгүй новш!... Завхарч ялзарсан хүн. Ардын комиссариат руу нь утасдахад: — Төв Хороо руу явсан гэж хариулна. Төв Хороо руу утасдахад: ажил руугаа явсан гэж хариулна. Тэгээд гэрт нь хүн явуулахад үхтлээ уучхаад орон дээрээ хэвтэж байдаг юм байв. Олон гэм зэмгүй хүнийг хөнөөсөн хүн. Түүнийх нь хариуд бид өөрийг нь буудаж алсан. Ийм явдал байдаг юм шүү гэж Сталин хэлж билээ.

	Ийм үг сонсохлоор хууль бус юмыг Сталины цаагуур ар хударгаар нь хийж байгаа юм шиг сэтгэгдэл төрнө. Гэтэл өөр баримт аваад үзэхэд зөрчилтэй санаа бас төрнө. Берия юу хийж байсныг Сталин мэдэхгүй байсан байж болох уу даа?

	АЭХ-ын талаар цэргийн сургууль хийсний дараахан ёстой байлдааны шалгалт болсон юм. Гитлерчүүд итгэл эвдэн довтолсноос хойш яг нэг сарын дараа дайн нийслэлийн босгонд тулсныг Москвагийнхан мэдэрч билээ. 7-р сарын 21, 22-ны шөнө нацистууд агаарын анхныхаа өргөн дайралтыг Москва руу хийсэн юм.

	7-р сарын 21-ний үдшийн 10 цагт Москвагийн районд германы ганц нэгэн тагнуулын онгоцнууд үзэгджээ. Нийслэлд агаарын шууд занал тулгарлаа. Үүлгүй шөнө байсан болохоор дайсны онгоцнуудыг Москвагаас нэлээд алсад олж илрүүлжээ.

	Агаарын түгшүүр зарлаж түгшүүрийн яндан чарлаж билээ. Тагнуулын онгоцны хойноос хоорондоо 10 минутын зайтай, тус бүрдээ 20 онгоцтой дайсны бөмбөгдөгч онгоцны хэд хэдэн цуваа гарч ирлээ. Зенитийн их буу, прожекторчид агаараас эсэргүүцэх хамгаалалтын нисгэгчдийн хамтын чармайлтаар дайсны дөрвөн онгоцыг устгахад бусад нь сарнин тархаж дайралдсан газартаа бөмбөгөө мултлаад эргэж зугтсан юм.

	Үүний дараагаар гитлерийн дээрэмчид тактикаа өөрчилж Москва руу дөрөв таван онгоцтой хэсгүүдээр сэм цөмрөх, тэр ч байтугай ганц нэгээрээ цөмрөх гэж оролдох болжээ. Зарим нэг нь цөмрөн орж хотын захад бөмбөгөө хаяж амждаг явдал тохиолдож байв.

	Агаарын дайралт болох үед би ардын комиссариатад байж билээ. Радиогоор агаарын түгшүүр зарлангуут ардын комиссар болон бусад бүх албан хаагчид бөмбөгнөөс нуугдах байр луу оров. Гэвч тэнд суугаад байж болсонгүй.

	Би дээвэр дээр гарлаа. Зенитийн их буу нижигнэж, тэнгэрийг прожекторын гэрлүүд сүлбэж, заримдаа гэрлүүдийн бэлчирт дайсны онгоц мөнгөн загалмай мэт харагдана.

	Хотын захад энд тэнд бөмбөг дэлбэрч, гал дөл суунаглан түймрийн хүрэн утаа манараад бас аягүйхэн байж билээ.

	Энэ бол 7-р сарын 22-ны шөнө Москваг бөмбөгдөх гэсэн хоёр дахь удаагийн оролдлого байсан боловч дайсан зөвхөн Москвагийн районд таван онгоцоо устгуулж салсан юм.

	Анхны энэ дайралтад Англи, Франц, Польшийн хотуудыг бөмбөгдөж байсан их туршлагатай гитлерийн бөмбөгдөгч нисэх хүчний шилдэг нисгэгчид «Юнкерс-88», «Дорнье-215», «Хейнкель-111» онгоцнуудаар оролцсон гэдгийг анхаарч үзэх юм бол манай агаараас эсэргүүцэх хамгаалалт зорилтоо нэр төртэй биелүүлсэн гэж хэлэх хэрэгтэй юм.

	Москва дайнтай нүүр учирсан тэр анхны шөнө АЭХ-ын гал эсэргүүцэх командынхан амь бие хайрлахгүй эрэлхэг байж билээ.

	Дайсан дараачийн шөнө бас л олон онгоцоор давтан дайрч, жижиг хэсгүүдээр Москвагийн тал бүрээс нь цөмрөх гэж оролдсон юм. Энэ удаа үүлтэй байсан болохоор манай прожекторынхон, зенитийн их буучдад нэлээд хэцүү байлаа. Дайсны онгоцыг олж илрүүлэхэд нисэгчдэд ч бас хэцүү байв. Дахиад л дэлбэрэлт болж, гал түймэр гарч, эвдрэл сүйрэл учирч, иргэдийн амь биед хохирол учрав. Гэлээ ч гэсэн дайсан энэ удаа ч Москвад ноцтой хор учруулж чадаагүй юм. Гурав дахь удаагийн дайралт нь бас л түрүүчийнхтэйгээ адилархуу үр дүнтэй болов.

	Үе үе агаарын түгшүүр зарлаж, яндан бархирах, эцэст нь түгшүүртэй шөнө өдрүүдэд ээлж халаагүй ажиллаж байсан Левитаны хоолой радиогоор дүнгэнэж: Агаарын дайралтын аюул өнгөрлөө, түгшүүр дууслаа...» гэх нь Москвагийнханд ижил дасал болж билээ.

	Энэ үед Москваг амжилттай бөмбөгдөж, их нурааж сүйтгэж байгаа мэтээр Геббельсийн суртал нэвтрүүлэг ам хамхилгүй чалчиж байсан юм. Гэтэл дайсны онгоцнууд хэрэг дээрээ Москвад их хохирол учруулж ер чадаагүй юм.

	Гитлерчүүд эхний хэдэн дайралтдаа хэдэн арваад онгоцоо алджээ. Гол чухал нь фашистын нисэгчдийн омог нь дарагдаж, ялагдашгүй гэдэг итгэл нь алдагдаж, дураараа аашлах нь татарсан юм. Долоодугаар сарын шөнүүдэд Москвагийн тэнгэрт гитлерийн бөмбөгдөгч нисэх хүчний 200 орчим шилдэг нисгэгчид амиа алдсан юм. Үүний дараа германчууд нэлээд болгоомжтой болж, биднүүс ч гэсэн байлдааны туршлагатай боллоо.

	7-р сарын 22-ноос эхлээд Москваг бараг л шөнө бүр дайрдаг болж ижил дасал болов. Гэхдээ АЭХ-ын систем зэгсэн цэгцтэй ажиллаж, гитлерчүүдийн нэг ч дайралт нь зохих ёсоор хийгдэж чадаагүй юм. Хот руу цөмөрч орсон ганц нэг онгоц нь манай нийслэлийг газрын хөрснөөс арилгах гэсэн Гитлерийн тушаалыг биелүүлж чадахгүй байлаа. Энэ бөмбөгдөлтөөс Москвад учирсан хохирлыг германы бөмбөгдөгч онгоцноос Лондонд учруулсан хохирол сүйрэлтэй огтхон ч зүйрлүүлэхээргүй бага байлаа.

	Юутай ч гэсэн 1941 оны 7-р сарын 22-ны шөнө бол Москвагийн АЭХ-ын анхны шалгалт мөн байсан бөгөөд үүнийг батлан хамгаалах ардын комиссариатын 1941 оны 7-р сарын 22-ны тушаалд ингэж үнэлсэн үүнд:

	 

	«7-р сарын 22-ны шөнө германы фашистын онгоцнууд Москвад цохилт хийх гэж оролдлоо. Агаарын ажиглалт мэдээлэл, холбооны албаны (ААМХА) сонор сэрэмжийн ачаар шөнийн харанхуй байсан авч дайсны онгоцнуудыг Москва дээр ирэхээс нь бүр өмнө илрүүлэв.

	Дайсны онгоцнуудыг Москвад ойртож ирэхэд нь манай шөнийн сөнөөгчид болон зенитийн их буучдын зохион байгуулалттай галаар угтлаа. Прожекторчид сайн ажиллалаа. Үүний үрээр Москва руу цуваагаар нисэж байсан дайсны 200 гаруй онгоц сарниж, дөнгөж ганц нэгээхэн онгоц нийслэлд цөмрөн оров. Бөмбөгдөлтийн уршгаар гарсан зарим нэг гал түймрийг гал эсэргүүцэх командууд эрчимтэй ажиллаж дарлаа. Цагдан сэргийлэх газар тус хотын дэглэм журмыг сайн сахиуллаа. Гүйцэд мэдээнээс үзвэл манай сөнөөгч онгоцны нисгэгч, зенитийн их буучид дайсны 22 онгоцыг устгажээ.

	Дайсны онгоцны дайралтыг няцаахад эрэлхэг баатарлаг уран чадвар гаргасны учир:

	1. Москвагийн АЭХ-ын бүсийн шөнийн сөнөөгч онгоцны нисгэгч нарыг;

	2. Зенитийн их буучид, прожекторчид, аэростатчин нар болон агаарын ажиглалтын албаны (ААМХА) бүх бүрэлдэхүүнд;

	3. Москва хотын гал команд цагдан сэргийлэхийн бүх бүрэлдэхүүнд баяр хүргэсүгэй.

	Москва руу дайрсан дайсны онгоцнуудыг чадамгай няцаасны учир:

	Москвагийн АЭХ-ын бүсийн командлагч хошууч генерал ГРОМАДИНД,

	АЭХ-ын нэгтгэлийн командлагч их бууны хошууч генерал ЖУРАВЛЕВТ.

	Нисэх нэгтгэлийн командлагч хурандаа КЛИМОВТ б а я р хүргэсүгэй.

	Хамгийн эрэлхэг байлдаж шалгарагсдыг засгийн газрын шагналд оруулахыг хошууч генерал ГРОМАДИНД тушаасугай.

	 

	ЗСБНХУ-ын Батлан хамгаалах ардын комиссар И. Сталин*.

	 

	Москвагийн агаараас эсэргүүцэх хамгаалалтын тухай төсөөлөлтэй болохын тулд фашистын дээрэмчидтэй Москвагийн босгон дээр тулалдаж байсан нэг жишээг энд дурдъя.

	Агаарын түгшүүрийн дохио өгөнгүүт нийслэлийн эргэн тойрон дахь олон аэродромоос дайсны цохилтыг түрүүлж өөрсдөдөө хүлээдэг агаараас эсэргүүцэх хамгаалалтын сөнөөгч онгоцны залуу зоригт нисэгчдийн жолоодсон олон зуун онгоц нэг зэрэг агаарт хөөрч байв. 8-р сарын 6-ны шөнө Москвагийн дэргэдэх нэг аэродром дээр агаарын түгшүүр зарлажээ. Агаарын ажиглах постуудаас фашистын бөмбөгдөгч ойртож байгааг мэдээлсэн тул АЭХ-ыг байлдааны бэлхэн байдалд оруулсан байна.

	Жижүүрлэж байсан нисгэгчид тус тусынхаа онгоц руу хурдлан очив. Тэдгээрийн нэг нь ажлаа хийнгүүт Чкаловын нэрэмжит нисэх клубийг, дараа нь цэргийн нисгэгч нарын сургуулийг тун саяхан төгссөн бага дэслэгч комсомолын гишүүн Виктор Талалихин байв. Талалихин Москва орчмын тэнгэрт нэг хэсэгхэн зурвасыг хянах үүрэг авчээ. Сартай шөнө болохоор сайн ажиглах боломжтой байв. Гэтэл тэргэл сарны дээгүүр онгоцны хар дүрс өнгөрөх нь зэрэвхэн харагджээ. Үзэгдсэн онгоц өөрийн буюу хүний алин болохыг мэдэхийн тулд онгоцныхоо газыг нэмж түүнийг гүйцэж очихоор урагшлаа. Онгоцны хоорондох зай түргэн хорогдож, 20—30 метр болоход өнөөх онгоцны сүүл дээр фашистын хар хас байх бөгөөд далавч, их бие дээр нь фашистын таних тэмдэг хар загалмайнууд илхэн байгааг Виктор тодорхой харжээ. Тэр онгоц хоёр мотортой бөгөөд дүрсийг нь харахад «Хейнкель-111» гэж Талалихин шууд таньжээ.

	Нисгэгч хараагаа шагайж, гохоо дарахад анхны буудлагаар «Хейнкелийн» нэг мотороос утаа савсаж, бүрээснийх нь дороос дөл үзэгдэж эхлэв. Гэвч фашист онгоцоо эргүүлээд мотороо шатсаар байхад зугтаах гэж оролджээ.

	Монди чинь зугтаачих гэж үү? гэж Талалихин уурлан бухимдана. Дайсныг шөнийн тэнгэрт алдчих вий гэж айвч, шатаж байгаа мотор нь сайхан баримжаа болж байлаа. Талалихин дайснаа гүйцэж очоод пулемётоор хэд дахин шүршивч, оносонгүй бололтой, «Хейнкель» цаашаа зугтсаар л байв. Виктор дахин гүйцэж очоод гохоо дартал сум дуусжээ. Тэгэхээр нь «Хейнкелийн» сүүлийг сэнсээрээ хяргачих гэж шийдээд газаа тултал өгч, дайсныг түргэн гүйцэж очив. Энэ үед «Хейнкелийн» буудагч өөдөөс нь гал нээхэд, Талалихины онгоцны бүхээгийг шүүр шиг сийчихэд нэг сум баруун гарыг онож халуун төмрөөр цоргих мэт болжээ.

	Талалихин цусаа асгаруулан яалаа ч гэсэн дайсантай таран хийнэ гэж шийджээ. Тэгээд фашистыг гүйцэж очоод бөмбөгдөгч онгоцыг асар иж хурдтай дайрч ороход тэр нь гал дөл оргилуулан чулуу шиг унав. Талалихины онгоц ч цохилтоос эргэж цойлсноо унаж эхлэхэд нисгэгч шүхрээр эсэн мэнд бууж, төдхөн аэродром дээрээ хүргэгджээ.

	Виктор маргааш нь таран хийсэн фашистын бөмбөгдөгчийг үзэхээр очжээ. «Хейнкелийн» ойчсон газарт онгоцны сүг, нисгэгч нь мулталж амжаагүй хэдэн бөмбөг байв. Онгоцноос холгүйхэн бургасан дотор дөрвөн хүүр байсны нэг нь мундир дээрээ төмөр загалмайтай дэд хурандаа хүн ажээ. Бодвоос тэр дэд хурандаа Орос оронд их хөгжилтэй амьдрах гэсэн янзтай түүний халааснаас нь бөглөө авдаг шүрэг, хиймэл шүд, хэсэг шалиг завхайг үзүүлсэн ил захидал олдов.

	Талалихин шинэ онгоц хүлээж аваад, гараа эдгэмэгц Москваг хамгаалагчдынхаа эгнээнд эргэж орсон юм.

	1941 оны 8-р сар нарлаг, дулаахан байсан боловч сэтгэл их зовуурьтай байлаа. Германчууд манай орны гүнд цөмөрч байв. Германы нисэх хүчин тооны хувьд давуу талыг аль болох түргэн хугацаанд арилгах, дайны эхний өдрүүдэд хүлээсэн хохирлоо нөхөх, хамгийн гол нь гэвэл манай агаарт фашистын агаарын дээрэмчид дураараа дургих явдлыг арилгахын тулд шинэ сөнөөгч онгоцны үйлдвэрлэлийг аль болох түргэн өрнүүлэх явдалд бид хамаг хүчээ чиглүүлж байлаа.

	1941 оны 8-р сарын 19-нд Сталин ардын комиссар Шахурин, зохион бүтээгч Ильюшин, ЦАХ-ний ерөнхий командлагч Жигарев, түүний орлогч Петров, мөн намайг дуудсан юм. Биднийг тасалгааныхаа дунд угтаж, юуны тухай дуудсанаа тайлбарлахын өмнө Ильюшинд хандаж:

	— Таны онгоцоор сайн байлдаж байна. Та энэ тухай мэдсэн үү. Цэргийнхэн дайран сөнөөгч ИЛ-2-ыг гойд магтаж байна шүү. Танд ИЛ-2-ын төлөө ямар шагнал өгсөн бэ? (1941 оны 3-р сард Сталины шагнал анх олгосон тухай ярьж байгаа юм) гэв.

	Хоёрдугаар зэргийн шагнал авсан, үүндээ засгийн газарт маш их баярладаг гэж Ильюшин хэлэв.

	— Юуны чинь баярлалаа? Та энэ машиндаа нэгдүгээр зэргийн шагнал авах эрхтэй юм гэж Сталин хэлэв.

	Тэгээд Шахуринд хандаж:

	— Ильюшинд нэгдүгээр зэргийн шагнал олгох хэрэгтэй гэв.

	Би Ильюшиний төлөө их баярлаж байв, тэгээд дайны өмнөхөн 1941 оны 2-р сард болсон нэг зүйл санагдаж билээ.

	Ардын комиссар бид хоёр Сталинд яаралтай дуудагдаж очсон юм. Түүний албан тасалгаанд Жданов, Маленков, Ленинградын Кировын заводын дарга Зальцман нар байв. Сталины сэтгэл хөдөлсөн янзтай тасалгаандаа түргэн түргэн алхална. Биднийг Ильюшиний дайран сөнөөгчийн үйлдвэрлэлтэй холбогдуулан дуудсан байв. ИЛ-2-ыг үйлдвэрлэж байгаа завод уг машиныг шилжүүлэх хугацааг тасалдуулсан юм байжээ.

	Тэр үед ИЛ-үүдийг нэлээд төвөгтэй хоршооллын нөхцөлд үйлдвэрлэдэг байв. Дайран сөнөөгчийн хуягласан их биеийг нэг завод нийлүүлэх бөгөөд харин эсгэсэн хуяг төмрийг бас өөр завод дам нийлүүлнэ. Сталин үүний урьд дайран сөнөөгчийг үйлдвэрлэх явдал хэрхэн саатаж байгаа тухай олигтой ойлгомжтой хариу авч ядаад учрыг олохыг Ленинград руу Ждановт утасдаж даалгасан юм байжээ. Жданов заводын удирдагчдыг дуудаж дайран сөнөөгчийн их биеийг цаг тухайд гаргаж өгөхгүй саатуулсны учир сайтар загнахад цаадуул нь Кировын заводоос эсгэсэн хуяг төмөр өгөхгүй саатуулж байна гэж шалтаг гаргав. Тэгээд Зальцманыг дуудах хэрэгтэй болж тэр нь Ждановын өмнө өөрийгөө зөвтгөхийн тулд ИЛ-2 онгоцны их биеийн хуулбар хөх зургийг заводоосоо авч иржээ. Ажлын тэр хөх зураг нэгэнт цехээр орж, гар дамжсан болохоор технологийн олон тэмдэглэл тавьж сараачсан байв. Зальцман тэр зургийг Ждановын ширээн дээр дэлгээд зургийн чанар муу болохоор хуяг төмөр бэлтгэх төлөвлөгөө тасарч, гологдол их гарч байна гэж тайлбарлажээ. Жданов энэ тухай Сталинд мэдэгдэж, тэгээд ИЛ-ийн тухай асуудал авч хэлэлцэхэд Жданов, Зальцман бид нар байлцсан юм.

	Зальцман энэ зураг муу байна гэж Сталины өмнө бариад зогсож байхад нь би даруй учрыг ойлгосон юм. Зураг нь үнэхээр ажилд зориулсан цехийн хэрэгцээний зураг болохоор уранхай нил тос толбо болчихсон олон тооны юм тэмдэглэж сарааччихсан болохоор алдааг нь зассан гэж бодмоор байлаа. Ер нь дайран сөнөөгчийн бүх зураг ийм байгаа мэтээр Зальцман тайлбарлахад Сталин маш их уурлаж:

	— Ер нь Ильюшинийг салан гэж над аль эрт хэлдэг байсан. Ийм ямар зураг байдаг юм бэ? Өөдгүй юм. Би түүнд үзүүлнэ гэж байв.

	Би Ильюшинийг өмгөөлж, учрыг тайлбарлах гэж оролдоход Сталин ер сонсож өгсөнгүй. Тэгээд Ильюшиний утсанд залгаад яг ингэж хэлж билээ.

	— Та бол салан хүн юм. Би таныг хариуцлагад татна гэж билээ.

	Ильюшин утсаар нэг юм тайлбарлах гэж оролдсон боловч Сталин түүний яриаг сонссонгүй.

	— Би завгүй байна. Харилцуураа Ждановт өглөө түүнтэй ярилц гэв.

	Дахиад л: 

	— Би таныг хариуцлагад татна гэв. Сергей Владимирович сэтгэлээр унаад тэр үдшидээ Ленинград явж өглөө нь галт тэрэгний буудлаас шууд Кировын завод дээр очжээ. Тэнд цехийн ажилтнуудтай ярилцаж бүх юмны учрыг сайтар олоод Зальцман шударга бус хандсаныг Ждановт илтгэхэд Жданов Зальцманыг болгож өгсөн ажээ. Гэхдээ Сталины зохион бүтээгчийн салан задгай гэж шударга бусаар зэмлэсний учир Сергей Владимирович Ильюшин удаан хугацаанд сэтгэлээр унасан юм.

	Харин одоо Сталин ИЛ-үүдийг ингэж сайхан үнэлсэн нь Ильюшиний хувьд нэгдүгээр зэргийн шагналаас илүү шагнал ажээ. Энэ удаад байлдааны онгоцнуудыг ялангуяа сөнөөгч онгоцнуудын үйлдвэрлэлтийг түргэтгэх гэж хэлэлцэв. Дараа нь заводуудыг нүүлгэх, тэгэхдээ Дорнодод онгоцны үйлдвэрлэлийг хамгийн богино хугацаанд сэргээхүйцээр нүүлгэх тухай хэлэлцлээ. Байлдааны онгоцны үйлдвэрлэлийг хэрхэн нэмэгдүүлэх, заводуудыг ЗСБНХУ-ын Европын хэсгээс дорнод руу яавал түргэн нүүлгэхийг хамгийн яаралтай бодож боловсруулахыг Сталин бидэнд даалгаж билээ. Фронтын байдлын тухай яриа болов. Яагаад манай цэрэг ухарч байгааг ойлгохгүй байгаагаа бид ярив.

	— Газар бүр зохион байгуулалттай эсэргүүцэж тэр бүр чадахгүй байна. Үүнээс болоод фронтын тухайн тэр хэсэгт хориглолтын бүх систем нурахад хүрч байна даа гэж Сталин хэлэв.

	— Манай цэргүүдийн орхиж байгаа нутгийн ард түмнийг зэвсэглэх юм сан... гэж Ильюшин хэлэв.

	— Бид ч яах вэ зэвсэглэмээр байна, гэтэл бидэнд армиа хангахад ч винтов хүрэлцэхгүй байна. Бид нэмэгдэл хүч бүрэлдүүлэх л юм, гэтэл зэвсэглэх юм алга. Эхлээд Англид винтов захиалдаг юм билүү гэж бодлоо, гэтэл тэнд сум өөр байна. Тэгээд холион бантан болчихно. Иймээс эх орондоо винтов, сум үйлдвэрлэх явдлыг нэмэгдүүлэхээр шийдээд байна гэж Сталин хариулж билээ.

	Намайг Дээд ерөнхий командлалын байрнаас буцаж ирэхэд миний албан тасалгаанд зохион бүтээгч Николай Николаевич Поликарпов хүлээж байлаа. Түүний зүс царай баргар гонсгор янзтай, саяхан радиогоор нэвтрүүлсэн мэдээ сонсоод тэгээ юм бол уу гэж би бодов.

	Яг энэ үеэр агаарын түгшүүр зарласан боловч бид хоёр бөмбөгнөөс хоргодох байранд орсонгүй, өөд өөдөөсөө харж удаан дуугүй суулаа.

	— Цаашдаа бид яадаг байна вэ? гэж Поликарпов эхэлж дуугарлаа.

	— Заводуудыг Сибирь рүү нүүлгэж онгоцны үйлдвэрлэлтийг нэмэгдүүлнэ дээ гэж би бардам байдалтай хэлчихжээ.

	— Би тэр нүүлгэхийг чинь мэднэ ээ, гэж Николай Николаевич дурамжхан хэлээд — бид дэлхийн нэгдүгээр дайны дундуур Орос-Балтийн заводыг Ригагаас Петроград руу нүүлгэсэн юм... Ердөө л 500 км газар шүү дээ, тэгсэн мөртөө юу ч болоогүй юм. Зам дээр хахаж таглагдсан цэргийн цуваануудыг нэвтрүүлэхийн тулд замдаа хамаг суурь машинаа тэвштэй нь хамт замын өндөр шороо руу түлхэж орхисон. Тэгээд суурь машинууд маань замын хоёр талд зэвэрч үлдсэн юм. Гэтэл одоо Сибирь рүү... Олон мянган километр шүү дээ. Александр Сергеевич та бол идеалист хүн юм гэв.

	Би Поликарповын байдлыг ойлгож байв. Шалтгаан нь зөвхөн фронтын ээлжийн мэдээнд ч байсан хэрэг биш. Түүний сэтгэл маш их зовж шаналж байгаа болохоор би түүнтэй одоо маргаад нэмэргүй гэж бодсон...

	Үүний өмнөхөн И-180 гэдэг сөнөөгч шинэ онгоцныхоо сайн чанаруудыг тоочсон түүний захидлыг засгийн газарт авч хэлэлцсэн авч, тэр машин шалгалт нислэгийн дундуур золгүй тохиолдолд орсон нь уг байдлыг бүр муутгасан юм. Захидлыг хэлэлцэхэд засгийн газрын гишүүд тэр машины эсрэг саналтай байв. Николай Николаевич өөрийнх нь захидлыг хэлэлцсэн талаар намайг ямар нэг юм хэлэх магад гэж горьдсон ч байж мэднэ. Гэвч түүнийг улам гутраасны хэрэггүй гэж би бодоод сэтгэлдээ түүнийг өрөвдөн эхэлж ярьж чадсангүй.

	Сүүлийн үед Поликарповт бүтэлгүй юм олон тохиолдож, нэр хүнд нь суларч хүмүүс түүнд итгэхээ больж эхэлсэн, тэр ч байтугай өөрөө өөрийнхөө хүчинд итгэхээ байж байгаа бололтой нь бүр ч тусгүй мэт байлаа. Поликарпов бол олон жилийн турш сөнөөгч онгоцны салбарт цорын ганц, маргашгүй нэр хүндтэй хүн байсан шүү дээ.

	Испанийн тэнгэрт германы мессершмиттийн сөнөөгч онгоцнууд Поликарповынхаас давуу болохоо харуулсан тэр цагаас аваад Николай Николаевич анх удаа эвгүй байдалд орж эхэлсэн юм. Энэ нь хэн бүхэнд түүний дотор Николай Николаевичид ч огт санамсаргүй тохиолдсон зүйл байлаа. Тэр бээр сандарч, цочоод, И-180 гэдэг нэрээр шинэ сөнөөгч онгоц хийх ажилд улайран орсон юм. Тэр онгоцонд маш их найдлага тавьж байсан бөгөөд Николай Николаевич өөрөө хамгийн их найдаж байлаа. Гэтэл И-180 нь бүтэлгүй, тэр ч байтугай гайтай онгоц болсон юм.

	И-180-ыг гурван ширхгийг хийсэн юм. Эхний нэгээр нь 1938 оны 12-р сард анхны туршилтад Валерий Чкалов нисэж амь осолдсон билээ. Хэсэгхэн болсны дараа хоёр дахь онгоцоор цэргийн туршин нисгэгч Сузи нисэж амь осолдов. Нэлээд сүүлд гурав дахь И-180-аар нэрт туршин нисгэгч Степанченок нисэж байгаад мотор нь унтарч хээр буухад хүрч аэродромдоо хүрэхгүй ангар мөргөж шатсан юм.

	Поликарпов дайны өмнө «ВИТ» буюу агаараас танк сөнөөгч гэдэг хоёр мотортой онгоц хийж байсан юм. Дайсны танкнуудыг байлдааны талбайд хараахан хүрээгүй байхад үр ашигтай тэмцэх зэвсэг бол онгоц байх ёстой гэдгийг Поликарпов цаг тухайд нь зөв ойлгосон юм. Гэвч Поликарпов санаагаа хэрэгжүүлж чадсангүй. Туршлагын чанартай хийсэн «ВИТ» онгоцны зохиомж алдаатай болсон учраас тийм хоёр онгоцыг шалгаж байхад агаарт эвдэрч, туршин нисгэгч Головин, Липкин нар тэргүүтэй багийнхныг эвдэрхий сүг дороо оршуулсан юм.

	Эдгээр эмгэнэлт хэрэг явдлууд харьцангуй богино хугацаанд болсныг харгалзан үзээд хоёр гуравхан жилийн дотор, бараг сүйрэл бүрийн дараа Николай Николаевичийн дотнын хамт ажиллагчдын хэн нэгийг хуулийн хариуцлагад татаж байсныг харгалзах юм бол Поликарпов яагаад ч тэгж миний өмнө дуугүй сууж байсан нь илэрхий болох бөгөөд тэр түгшүүртэй үдэш түүний сэтгэлд юу бодогдож байсныг тааж болох биз ээ.

	Хэдийгээр бид хоёр дуугүй байгаа боловч үнэн хэрэг дээрээ үг дуугарахгүйгээр сэтгэлээ солилцож байна даа гэж над бодогдож билээ. Гэтэл үүнийг нотлох гэсэн юм шиг Николай Николаевич гэнэт сэрдхийн инээмсэглэмэр аяглан ингэж асууж билээ.

	— Тэгэхлээр яах болж байна даа?

	Над хариулахад хэцүү байсан, ер нь Николай Николаевичид хариу ч хэрэггүй байгааг бид мэдэх шиг болов. Сэтгэлээ л тайвшруулах нь түүнд хамгаас чухал байсан хэрэг.

	Поликарповыг И-180 дээрээ ажиллаж байх үед Лавочкин, Горбунов, Гудков, Микоян, Гуревич, Грушин, Шевченко, Флоров, Боровков, Пашинин нарын зэрэг хүмүүсээр толгойлуулан шинээр байгуулагдсан наад зах нь арваад зохион бүтээх товчоо шинэ сөнөөгч онгоц хийх ажил эрхэлдэг болсон юм. Ингэхлээр сая нэр дурдсан зохион бүтээгчидтэй Поликарпов уралдах хэрэгтэй болсон бөгөөд эднүүст хэдийгээр Поликарпов шиг туршлага, мэдлэг байхгүй боловч юутай ч гэсэн амжилтад хүрч, улмаар өөртөө мөн өөрийнхөө зохион бүтээгч хамт олондоо оршин тогтнох эрх олж авахын төлөө зүтгэх эрчим хүч, эрмэлзэл бадарсан цэл залуухан хүмүүс байлаа. Бидний залуучуудад энэ нь нэг ёсны шигшилт байсан юм. Хэрэв амжилтад хүрвэл машиныг зэвсэглэлд хүлээж авч олноор нь үйлдвэрлэх асар их нэр төр аз завшаан тохиолдоно. Хэрэв амжилтгүй болбол ирээдүйд тоогдох бол уу гэдэг найдлага үлдэнэ. Бүр дэлхийн нэгдүгээр дайны өмнө нисэх хүчинд ажиллаж эхэлсэн Поликарповын хувьд байдал өөр байлаа. Тэр бол зохион бүтээгчийн авьяасыг ярихаа байя гэхэд сайн зохион байгуулагч, их мэдлэг туршлагатай, хатан зоригтой хүн байсан юм. Тэгтэл одоо болоход манай сөнөөгч нисэх хүчинд олон жилийн турш онцгой байдалтай байсных нь дараа түүнийг МиГ, ЯК. ЛАГГ гэдэг сөнөөгч онгоцнуудыг зохиосон нэрд гараагүй залуу зохион бүтээгчид гүйцэж түрүүлснийг гэнэт хүлээхэд маш хэцүү байлгүй яах вэ.

	Эх оронд хамгийн хэцүү цаг үе тулгараад байхад гар хоосон сууна гэдэг бол зөвхөн ганц биед нь амжилтгүй болоод зогсохгүй гэдгийг Поликарпов бусад ямар ч зохион бүтээгчээс илүү гүнзгий ойлгож байсан бөгөөд би ч тэгж бодож байв. Яагаад гэвэл түүний удирдсан олон хүнтэй хамт олны гишүүн нэг бүр нь ерөнхий зохион бүтээгчдээ, түүний авьяас чадварт, түүний мэдлэг туршлагад итгэж байсан юм. Гарах арга замыг зааж өгнө гэж түүнд итгэж, хүлээж байлаа.

	Поликарповын ажлын талаар эрүүл бус юм ярьдаг ч боллоо. Эвтэйхэн эгзэг гарангуут тэр гавьяатай хүнийг хөнтөрчих гэдэг хүмүүс ч гарлаа. Нэг удаа Кремльд нисэхийн асуудал хэлэлцэж байхад «Поликарповын зохион бүтээх товчоог аль эрт хаах ёстой байсан», ер нь Поликарпов «байдгаа баржээ» гэж нэг үг шургуулж байсан удаа бий. Гэвч энэ саналыг дэмжээгүй юм. Саналаа солилцож байх зуур И-15, И-16 сөнөөгч онгоц хийсэн Поликарповын гавьяаг мартаж болохгүй, манай нисэхийн боловсон хүчнийг 15 жилийн турш нисгэж сургасан У-2 онгоц хийсэн гавьяаг нь мартаж болохгүй гэж Сталин хэлж билээ.

	Поликарповын талаар муу хэлэх явдлыг энэ удаагийн яриагаар эцэс болгосон юм.

	— Тэгэхлээр яах болж байна? гэж Николай Николаевич давтаж асуулаа.

	— Та бол нисэх хүчинд санамсаргүй ирсэн хүн биш болохоор юуны өмнө сэтгэлээр унах хэрэггүй. Таныг мэддэг, үнэлдэг, И-16, «Чайка»-аас илүү сайн онгоц хийнэ гэж танаас зүй ёсоор горьдож байна, горьдсоор ч байна. Харин одоо заводоо нүүлгэхэд бэлтгэе! Манай ЗБТ-нууд ойр дөт байх болно. Бид хоёр тэр үдэш их ч удаан ярилцаж бүр үдэш орой салж билээ. Манай ЗБТ-уудыг алс холын Сибирьд нүүлгэсний дараа, бүтээлийн зогсонги байдлаас мултрах гэж Николай Николаевич шинэ төлөвлөгөөгөө хэрэгжүүлэхийн төлөө гал дөлтэй ажиллаж байхад нь уулзах бүрдээ би дээрх яриагаа олонтоо эргэн санадаг байлаа.


НҮҮЛГЭЛТ

	Бид нэг хэсэгтээ аж үйлдвэрийг нүүлгэх асуудалд хамаг хүч чармайлтаа зарж байлаа. Зөвхөн заводуудыг нүүлгэх төдийгүй, бас тоног төхөөрөмж, хүмүүсийг хүлээж аваад фронтод бүтээгдэхүүн гаргаж эхлэх чадвартай баазыг Дорнодод яаралтай бэлтгэх хэрэгтэй байлаа.

	Ижил мөрний тэртээ Урал, Сибирьд очих гэсэн мянга түмэн цуваа хөврөлдөж байлаа... Онгоцны заводын хамт танк, их буу, авто машин, зэвсгийн заводууд нүүлцэж байлаа.

	Заводуудыг хэчнээн түргэн хүргэхээс тэгээд уг заводууд шинэ газартаа очоод онгоц, танк, их буу, галт хэрэглэл хэчнээн түргэн гаргахаас гитлерчүүдийн эсрэг эрэлхэг байлдаж байсан манай явган цэрэг, нисгэгч, танкчин, их буучид зэрэг манай цэргийн амжилт шалтгаалах ёстой байлаа.

	Манай зохион бүтээх товчоо болон сөнөөгч ЯК онгоцыг олноор нь үйлдвэрлэдэг заводыг Сибирийн нэг том хотод нүүлгэхээр шийдвэрлэсэн юм. Тэр үеэр урьд нь хөдөө аж ахуйн машин үйлдвэрлэж байсан тэндхийн нэг заводыг онгоцны завод болгочхоод байсан. Гэхдээ тэр заводын хүчийг муу ашиглаж цөөн онгоц гаргаж байв.

	Дайсны агаарын дайралт ид гаарч байсан 9-р сард хүмүүс болон тоног төхөөрөмжөө цуваанд ачиж байв. Хоногт хэд хэдэн удаа агаарын түгшүүр зарлаж зенитийн их буу нүргэж заримдаа дайсны бөмбөг дэлбэрч байлаа. Гэвч хүмүүс, тоног төхөөрөмжийг явуулах ажил ганц ч минут тасарч байгаагүй юм. Юутай ч гэсэн олон мянган хүн, суурь машин, нарийн асар том тоног төхөөрөмжийг хурдан хугацаанд Уралаас цааш алс хол хүргэх ёстой байлаа. Заводууд ачаалж явуулахын хамт бүтээгдэхүүнээ гаргасаар л байлаа. Хийх гэж төлөвлөсөн тоотой онгоцонд хэрэглэгдэх хэсгүүдийг хийж дууссан эцсийн тэр мөч болмогц суурийг ховхолж авдаг байлаа.

	Олон цуваа явчхаад байхад угсрах цехүүд онгоц гаргасаар байсан бөгөөд тэр онгоцнуудыг шууд заводынхоо аэродром дээр фронтын нисгэгч нарт хүлээлгэж өгдөг байсан. Машинд бензин хийнгүүт шууд байлдаанд орохоор нисэх нь олонтоо байж билээ. Тэгэхлээр дайсантай агаарт тулалдаж онгоцныхоо анхны шалгах нислэгийг хийдэг байлаа. Заводын хамт олон өдөр шөнөгүй ажиллаж зохион бүтээх товчооны болон лабораторийн хэврэг, үнэ цэнтэй тоноглол хэрэгслийг бүрэн бүтэн хүргэхийн тулд зохион бүтээгчид, ажилчин албан хаагчдын хамт ачаалалцдаг байлаа. Шинэ газартаа очингуут үйлдвэрлэлээ өргөн эхлэхийн тулд ажилчин, мастер, зохион бүтээгч бүр хамаг чухал юмаа авах гэж хичээнэ.

	Энэ өдрүүдэд нисэх хүчний аж үйлдвэрийн ардын комиссариат цаглашгүй шургуу ажилласан юм. Яагаад гэвэл тус орны бараг бүх нисэхийн заводыг ачаалчхаад байсан тэр заводуудыг очих газарт аль болох түргэн хүргэхүйцээр нүүлгэлтийг зохиох шаардлагатай байлаа.

	Манай цуваануудыг яаж ачиж явуулж байгааг би шалгаж үзье гэж шийдээд Ленинградын засмал замаар машины хар хурдаар шуугиулж «Динамо» цэнгэлдэх, Всехсвят, сувгийн гүүрийг өнгөрөөд эцэст нь заводын төмөр замын салаа руу эргэлээ. Энд чимээ шуугиан их, хэдэн арван ачааны машин, олон зуун хүн оволзож байв. Цувааны уртын хэмжээгээр модон бандан зассаны нэг талд вагонууд нөгөө талд нь суурь ачсан ачааны машинууд зайгүй цувралдан ирнэ. Энэ үймээний дундуур явсаар вагоны дэргэд тулж очлоо. Ээлжийн цувааг зэгж ачаад сүүлчийн аар саар юмыг дуусгаж байв.

	Дулаалсан вагоноос ажилчид гарч ирээд намайг шавж авлаа.

	Цөмийнх нь сэтгэл хөдөлсөн боловч уйтгарлаж гонсойсон шинж ер алга.

	— Шинэ байранд ор л доо гэж нэг дулаалсан вагоныг заалаа. Хоёр давхар ханзан дээр сүрлэн дэвсгэр, хивс дэвсэж тэг дунд нь төмөр пийшин, жижиг ширээ, сандал тавьж таазнаас нь керосин ламп дүүжилсэн байв. Ханзнаас санаагаар унахыг мэдэхгүй сониуч хүүхдийн толгойнууд цухалзаж над руу харна. Эмэгтэйчүүд нь хоолоо хийх ажилдаа орчихжээ.

	— Төвхнөх нь ч муугүй төвхнөлөө харин хүйтрэхээс наана л очвол сайн сан гэж ачаалалтыг хариуцан вандан дээр ажиллаж байсан Михаил Констанович Глазков дэргэд минь ирээд хэлэв.

	— Хүйтрэхийн наана очиход ч очно, харин хоол хүнс чинь ямар байна даа? гэж би асуулаа.

	— Хоол хүнсээ зэхсэн, цуваа бүрд тусгай вагон-мухлагтай, үйлчлэгчээр нь өөрсдийнхөө хүмүүсийг тавьсан. Очих газар хүртэл хоол хүрнэ. Буцалгасан ус ер тасалдахгүй.

	— Замд явах журам ямар байгаа вэ?

	— Цуваа бүрд цехийн нэг даргаар комендант томилсон. Алзахгүй биз.

	Зөөлөвч пүрш хяхтнаж, цуваа хөдлөв.

	— Галт тэрэг залгалаа, одоо замдаа гарна даа. Александр Сергеевич ээ явъя, аягүйтвэл аваад явчихна шүү гэж Глазков инээв.

	Би дулаалсан вагоныхонтой салах ёс гүйцэтгээд бандан дээр гарахад цувааны толгойд галт тэрэг утаа савсуулж байв. Цувааны комендант, цехийн дарга Михайлов өөдөөс гүйж ирээд:

	— Явлаа даа!

	— Мөдхөн уулзталаа баяртай...

	8—10 цаг тутамд тэр бандан дээрээс 40 вагон тэвштэй өөр өөр цуваа Сибирь рүү хөдлөх бөгөөд цөмд нь хүмүүс суурь машин материал ачсан байв.

	Хэдийгээр бид сайн нөхцөл бүрэлдүүлэх гэж хичээвч, дулаалсан вагонд жижиг хүүхэдтэй олон мянган хүнийг дорно зүг явуулна гэдэг хэцүү хүнд ажил байлаа.

	Хэдийгээр цэргийн заводын маш үнэ цэнтэй тоноглол тээвэрлэж байгаа боловч цуваанууд маш удаан явна. Сибирийн их зам нүүлгэж байгаа үйлдвэрийг ачсан цуваагаар пиг дүүрчээ.

	Заводуудыг Ижил мөрөн, Урал, Сибирь рүү нүүлгэхийн тулд ачааг тээвэрлэх шинэ хоршоолол, шинэ урсгал шаардаж байсан бөгөөд энэ нь уг байдлыг бүр ч нарийн төвөгтэй болгоно.

	Үйлдвэр завод ачсан цуваанууд цэргийн болон эмнэлгийн, бас нүүлгэж байгаа хүн суулгасан асар олон дулаалсан вагонтой том цуваатай салаавчлан явна. Эмнэлгийн галт тэрэг, фронтын хавийн нутгаас дорнод руу нүүлгэж байгаа хүн ачсан цуваануудыг эрхэмлэн өнгөрүүлэх нь их байлаа. Энэ бүгд нь төмөр зам дээр нэн их бэрхшээл бий болгоно. Зөвхөн урьд хожид үзэгдэж байгаагүй олон тооны галт тэрэг нэвтрүүлэх төдийгүй харин буудлууд дээр асар олон хүнийг хооллох наад захын үйлчилгээг зохион байгуулах хэрэгтэй байлаа. Гэвч эх орон минь хэчнээн гай зүдүүрийг туулж байгааг цөм мэдэж, болж байгаа юмны учир утгыг ухаж, бүх бэрхшээл, зовлонг хатуужилтай давах ёстой гэдгийг цөм ойлгож байлаа.

	Хүйтний эрч чангарч цас орж эхэлсэн нь уг байдлыг бүр ч хэцүү болголоо. Гэвч аливааг эс харгалзан зорилтоо амжилттай биелүүлж хамгийн богино хугацаанд онгоц үйлдвэрлэх явдлыг сэргээсэн юм.

	Москвад цуваануудыг ачаалж байхад Сибирь, хүмүүс болон тоноглолыг хүлээж авахад бэлдэж байлаа. Нүүлгэн авчирсан сууриудыг ажилд даруй оруулахад чухал хэрэглэгдэх цехүүдийг байрлуулах төлөвлөгөөг зохиож, цахилгаан, шахсан агаар, уур, ус зэргийг залгаж бэлтгээд байлаа.

	Цаг алдагдлыг хамгийн багасгах, фронтод маш шаардагдаж байгаа онгоцны үйлдвэрлэлийг түргэн сэргээх зорилттой байлаа. Түргэн хугацаанд тусламж авах газар өөр хаанаас ч олдохгүй байлаа. Би үүнийг 1941 оны 9-р сард манай заводуудыг яг нүүлгэж байх үеэр Зөвлөлт Холбоот Улсад зэвсгээр туслах тухай асуудал авч хэлэлцсэн ЗСБНХУ, АНУ, Их Британи гурван гүрний зөвлөгөөнд нисэхийн мэргэжилтнээр оролцохдоо бүр итгэлтэй ойлгосон юм.

	Энэ хэлэлцээнд аж үйлдвэрийн нэрт эзэн сүүлдээ дипломат ажил хийх болсон, ерөнхийлөгч Рузвельтийн итгэмжилсэн хүн Аверелл Гарриман америкийн төлөөлөгчдийг толгойлсон юм. Английн хэвлэлийн ихэнхийг хяналтдаа авсан сонины концерны эзэн том хөрөнгөтөн лорд Бивербрук Их Британийг төлөөлөв. Бивербрук бол ерөнхий сайд Уинстон Черчиллийн бие төлөөлөгч бөгөөд түүний гадаад байдал нь ч адилавтархан бух нохой шиг бөөрөнхий нүүртэй махлаг, пагдгар хөгшин байв. Тэр бол английн хямсгар зангүй жирийн, тэгэхдээ ихээхэн наймаачин болох нь шууд харагдаж байв.

	Английн төлөөлөгчдийн нисэхийн мэргэжилтэн Бальфур бол өндөр, дэгжин ямар ч өө сэвгүй хувцасласан хүн байв. Тэр үед британи нисэх аж үйлдвэрийн асуудал эрхэлдэг түүнийгээ ч сайн мэддэг хүн байв. Тэгээд дайны дараа 1959 оны хавар Бальфур бүр лорд болчхоод английн «Вайка-унт», зөвлөлтийн ТУ-104 онгоцнуудаар Москва — Лондоны агаарын шугам байгуулах тухай хэлэлцээнд оролцож билээ.

	Америкийн мэргэжилтэн гэвэл нисэхийн хангамжийн асуудал эрхэлсэн генерал Чанэй, Москвад сууж байсан АНУ-ын цэргийн атташе, хурандаа Файмонвилл нар оролцсон юм. Дашрамд хэлэхэд Файмонвилл өөрийнхөө дарга нарт нэр хүндээр муухан хүн байсан юм. Яагаад гэвэл зөвлөлт-германы фронтын байдлын тухай бодитой мэдээ бүхий түүний илтгэл нь тэр үед Москва дахь америкийн элчин сайдын яамнаас Вашингтон руу цутгаж байсан худал хуурамч, үнэнд харш мэдээнээс гойд ялгаатай байв. Америкийн элчин сайдын яамны зүтгэлтнүүд Зөвлөлт Холбоот Улс бүрэн сүйрэхэд тулаад байна, Гитлер хэзээ хэзээгүй Москваг эзэлнэ. Улаан Арми дууссан, Зөвлөлт засгийн тоотой өдөр үлдлээ гэх зэргийн хов мэдүүлгээр Рузвельтийг булж байв.

	Файмонвилл бол онцлог сонин зүс царайтай: нүүр царай нь залуухан боловч үс нь цэл буурал ажээ. Бас над шиг бүжгэн жүжигт хорхойтой хүн. Сүүлд нь би их театрын салбар театрт «Хунт нуур», «Дон-Кихот» үзэхдээ дайралддаг байлаа. Бид хуучин танилын ёсоор мэндэлдэг байв.

	— Та чинь оросын бүжгэн жүжигт их дуртай хүн юм аа гэж түүнд нэг удаа хэлж билээ.

	Файмонвилл инээж, миний генерал погоныг зааж:

	— Ахлах цолтноос үлгэр жишээ авч байна гэж хэлсэн юм.

	Гурван гүрний хэлэлцээг Спиридоновка гудамжинд байдаг гадаад хэргийн ардын комиссариатын тусгай харшид маш баяр баясгалантай нээлээ. Максим Максимович Литвинов ерөнхий орчуулагчаар ажилласан юм. Хэлэлцэгч талууд үг хэлснийхээ дараа мэргэжилтнүүд тус тусынхаа ажилд орлоо. 9-р сарын 28, 29, 30-ны өдрүүдэд нөхөрсөг байдалд хуралдсан авч үр дүнгүй болсон нь харамсалтай ажээ.

	Холбоотнууд бидэнд юуг, аль зэрэг түргэн өгч чадахыг бид сонирхоно гэтэл тэднүүс биднийг аль зэрэг удаан тэсэж чадахыг мэдэх гэж оролдоно. Бид Гитлерийн хүчийг дорнод руу хэр зэрэг удаан татаж чадахыг мэдэж аваад Англи нацистуудтай урт удаан тэмцэхэд хүчээ дайчилж чадах эсэхийг л Бивербрук мэдэж авах гэж оролдох бололтой байв.

	Хэлэлцээний явцад америкчууд онгоц, мотор, нисэхийн зэвсгийн алиныг ч өгч чадна гэж тодорхой хэлсэнгүй. Тэд ирээдүйд бидэнд юу хэрэгтэй болох вэ гэдгийг л их шалгаалаа. Англичууд бол тэр үед өөрсдөө ч хэрэглэхээ болиод байсан бүрэн хуучирсан сөнөөгч «Харрикейн» гэдэг онгоцоор биднийг хангах дуртай байлаа. Тэр «Харрикейнүүд», «Мессершмиттэй» тулалдаж хэрхэвч чадахгүй байв.

	Нэлээд орчин үеийн сөнөөгч онгоц «Спитфайрыи» тухай биднийг ярихлаар тэр чинь «нууц дансанд» байгаа болохоор экспортоор гаргаж болохгүй гэж Бальфур хэлсэн юм. Ингээд үнэн хэрэг дээрээ бид юуны ч талаар тохиролцож чадсангүй.

	Хэрэв холбоотнууд бидэнд ямар нэг тусламж үзүүлдэг юм аа гэхэд ирээдүйд л туслах нь илэрхий байлаа. Ингэхлээр одоохондоо өөртөө зөвхөн өөрийнхөө хүчинд найдах хэрэгтэй байлаа. Ингэхлээр энэ бол нүүлгэх ажлыг онгоц үйлдвэрлэхэд хамгийн бага хохиролтой, сайн зохион байгуулалттай хийх ёстой гэсэн хэрэг байв.

	ЗБТ-г Сибирьд нүүлгэсний дараа би Москвад үлдэж ардын комиссариатын ажлыг дагнаж хийдэг болов.

	1941 оны намрын Москваг хэзээ ч мартахгүй, Москва ширүүн хүйтэн, нарийн цэгцтэй гэхдээ хэзээ хэзээнийхээс илүү хайртай дотно байж билээ.

	Хотын нүүр царай түргэн өөрчлөгдлөө. Нүдэнд хамгийн түрүүнд өртсөн зүйл гэвэл цонхны шилүүдийг нарийхан цаасаар чагталж наасан байв. Энэ бол бөмбөгдөлтийн үеэр хүмүүсийг шилний үртэснээс хамгаалж байгаа нь тэр. Харуул боомт дээр «зараа» (танкны саад төмөр. Орч.), шуудайтай элс өрж овоолсон байв. Энэ бол германы танк цөмрөх юм бол саатуулах зорилготой ажээ.

	Хот хоосорч, эмэгтэйчүүд, хүүхдийг дорнод руу нүүлгэжээ. Миний гэр бүл бас нүүсэн. Энх амгалан үеийн дасал дадал болсон хувийн сонирхол, заншлаа даруй мартав. Бид өглөөний 2—3 цаг хүртэл ардын комиссариат дээр тогтмол ажиллана. Унтах тасалгаа бэлдсэн болохоор ажил дээрээ унтах удаа их байлаа.

	Завод аэродромоор явах, засгийн газарт чухал хурал хийх, утас зай завсаргүй дуугарах энэ бүгдэд хоног үл хүрэлцэх авч дайснаа үзэн ядах үзэл хүн бүхний хүчийг арав дахин нэмэгдүүлнэ. Дайсны онгоц хот дээгүүр байн байн үзэгдэнэ. Москвагийн захад энд тэнд бөмбөг дэлбэрэх сонсогдож утаа оргилж, түймэр гарах нь үзэгдэнэ.

	Түгшүүр зарласан үед холбооны тусгай салбар бүхий бөмбөгнөөс хоргодох байранд заавал орж байх журам манай ардын комиссариат дээр тогтоосон юм. Ардын комиссар, түүний орлогчид түгшүүрийн үеэр бүх үйлдвэртэй хэвийн холбоо барьж болох байв.

	Хэдийгээр дайсан санаатайгаар бөмбөгдөх гэж мэрийж байсан авч манай заводуудыг онох нь цөөн байлаа. Германы унасан бөмбөгдөгч онгоцны нисгэгчээс нисэх заводууд бас манай ардын комиссариатыг чагт зурж тэмдэглэсэн газрын зураг олдож байлаа.

	Би бөмбөгдөлтийн дундуур засгийн газарт дуудагдаж явах удаа олон гарч байсан. Агаарын түгшүүрийн үед Москва ер бус байдаг сан. Машины хар хурдаар явж байхад хот танигдашгүй, гудамжинд ганц ч хүнгүй, шөнийн цагт зөвхөн прожекторын гэрлүүд харваж зенитийн их буу нүргэж асфальт дээр бууны сумны хэлтэрхийнүүд шажигнан унах нь нам гүм, ёозгүй болчихсон Москвад амьдрал байгааг илтгэнэ.

	Нийслэлээ хамгаалахад Москвагийн иргэд МАЭХ-ын цэргүүд зүйл бүрээр тусалсан юм. Урт удаан хөдөлмөрийн өдөр өнгөрмөгц олон арваад мянган ажилчин, албан хаагчид байшингийн дээвэр дээр жижүүрлэдэг байв. Эхлээд аймшигтай байсан шатаагч бөмбөгийг сүүлдээ үл тоомсорлон «асаагуур» гэж нэрлэдэг болсон юм. Нийслэлийн охид зенитийн их бууны ангид орох гэж цэргийн хэлтэс, комсомолын хороодоос салахаа байж билээ. Хэрэв нийслэлийг агаарын дайралтаас хамгаалж байсан баатруудад хөшөө босгох шийдвэр гарах юм бол би зенитийн их бууч мухар малгай өмссөн Москвагийн охины хүрэл хөшөөг өндөр суурь дээр босгох санал тавих сан...

	Дайны байдал хүмүүсийг нягтруулав. Ямагт бүгдийг аюул занал отож, шувт хамтарч байх, ажил дээрээ бие биедээ туслах шаардлага энэ бүгд нь хүмүүсийг бүр ч ойр дотно болгоно. Хүмүүс өвөр хоорондоо гойд хачин элэгсэг халуун хандах болов. Бид бүгд ер нь жагсаалын цэргүүд ч нөхрийн дэмжлэгийг их мэдэрч үүнийгээ ихэд хүндэтгэнэ.

	Би хэдэн шөнө нойргүй шургуу ажиллаад эцэж ядарчихсан албан тасалгаандаа нэг удаа түгшүүрийн дараа оров. Тэгээд сонин харж суутал Их театрын салбар театрт «Хунт нуур» тавьж байгааг үзээд хурдан бэлтгэж театр үзэхээр явлаа.

	Эргэн тойрон нэгэн адил театр ч зүс царайгаа хувиргажээ. Театрын партер, лоож, давхруудад энх тайван цагийн байдлаар гоёж гоодсон сонирхон үзэгчид алгаа. Театрт ихэвчлэн цэргийнхэн ганц нэгэн хоногийн чөлөө аваад Москвад амрах гэсэн фронтынхон дүүрчихсэн, их хүйтэн байлаа.

	Гэтэл ЗСБНХУ-ын ардын жүжигчин Файер удирдлагын тавцан дээр гарч ирээд хөгжим эгшиглэн, хөшиг нээгдэхэд би «Хунт нуурын» үлгэрийн оронд орох мэт болов. Чайковскийн сайхан хөгжим тайзны гоёмсог чимэглэл, хувцас, агаарт хөвөн дүүлэгч уян зөөлөн бүжигчид тайзнаа дэрвэлзэж Их театрын хөгжмийн шидэт эгшиг уянгалмагц миний сэтгэл цаглашгүй хөдлөв.

	Жүжгийг гүйцэд үзэж чадсангүй гуравдугаар хэсэг гарч байхад намайг ардын комиссариатад дуудав. Германчууд Орёлыг 10-р сарын 3-нд эзлэн авсны дараа хамгийн түгшүүртэй өдрүүд болж, 10-р сарын 6-нд Брянскийг алдлаа. 10-р сарын 11-ний өдрийн Зөвлөлтийн мэдээлэх товчооны мэдээнд Вязьма, Брянскийн чиглэлд дайсантай ширүүн тулалдаж байгаа тухай мэдээлсэн байна.

	Москва, тэгэхлээр бүх орон туулан өнгөрөөж байсан энэ хэцүү өдрүүдэд Сталинтай уулзах завшаан над олдож билээ. Санаа сэтгэлийн байдал үнэхээр хүнд хэцүү байсан юм. Батлан хамгаалах аж үйлдвэртэй ямар нэг талаар хамаатай байсан бид бүгд фронтын байдлын талаар зохих хариуцлага хүлээнэ гэдгээ мэдэж байсан юм.

	Сталин манай ардын комиссар бид хоёрыг Кремль дэх сууцныхаа хоолны өрөөнд хүлээн авав. Өдрийн дөрвөн цаг болж байв. Биднийг тасалгаанд ороход ер бусын анир чимээгүй амгалан байлаа. Сталин ганцаараа байх бөгөөд биднийг ирэхийн өмнө хажуулдаж амарсан бололтой. Диваны өмнөх цагаан зотон бүрээстэй сандал дээр дэлгэж доош нь харуулж тавьсан Горькийн зохиолын боть харагдана.

	Сталин биднүүстэй мэндэлчхээд тасалгаа дотуур нааш цааш явж эхлэв. Би тэр танил биеийг маш анхааралтай ажиж, тэр үед сая сая хүний итгэл найдвар, хараа чиглэчхээд байгаа тэр хүний санаа сэтгэл ямаршуу байгааг тааж мэдэхийг оролдлоо. Тэр маш тайван, сэтгэл хөдөлсөн шинж ер алга. Сталин нойргүй хонож, хэт ядарсан нь үнэндээ харагдаж байлаа. Түүний хэвийн байдлаасаа их цайчихаа юу гэмээр царайд нь ядарч санаа зовсны ул мөр үлджээ. Хөгжил баясгалантай биш ч гэсэн бидэнтэй хийсэн ярианы үед түүний тайван шинж алдагдах байтугай бидэнд нөлөөлж байв.

	Сталин хоолныхоо ширээний хажуугаар нааш цааш явж папирос задалж тамхиар нь трубкээ нэрнэ. Үүнийгээ огт яарахгүй гэр зуурын байдлаар хийх тул бүх юм л нэг жирийн аятайхан мэт болно. Түүнчлэн саяхан түүний хэвтэж амрахад нь үрчийсэн диван, Горькийн боть, бас «Герцеговина Флор» гэдэг ширээ дээр дэлгэж тавьсан дундуурхан ногоон - хар хайрцагтай папирос сэлт нь байдлыг бүр ч амгалан болгоно. Трубкээ тамхиар дүүргэдэг арга барил нь ч маш ердийн, сайн мэдэх зүйл байлаа.

	Нисэхийн аж үйлдвэрийн өмнө тулгарсан чухал асуудал бас онгоц үйлдвэрлэхтэй холбогдсон зүйлээс яриагаа эхлэв.

	Сталин бидний өмнө хэд хэдэн зорилтыг тодорхой зорилго төгс тавьж түүнийгээ яаж биелүүлэхийг зааж өглөө. Сталин заводуудыг нүүлгэх талаар тус ардын комиссариатаас оруулсан зарим арга хэмжээнд засвар оруулахдаа төмөр замын тээврийн бололцоог маш хянамгай харгалзаж билээ.

	Манай зохион бүтээгч заводууд нүүдэл дундуур хийх ажилтай холбогдсон тодорхой асуудал хэлэлцсэний дараа, байлдааны тухай, сүүлчийн хэрэг явдлын тухай, гитлерчүүдийн давшилтын тухай ерөнхий юм ярьж эхэлсэн юм. Сталин тэр үед манай орон, армид тохиолдож байсан хүнд байдлыг нэлээд зөв үнэлж германчууд манай нутгийн ихээхэн хэсгийг эзэлж, Москвад бүр тулж ирээд байсан явдлыг Сталин шийдвэрлэх зүйл биш гэж үзэж байв. Германчууд ийм хурц байдлыг удаан хугацаанд тэсэж тэртэй тэргүй, чадахгүй, ингэхлээр манай бололцоо манай тоо томшгүй нөөц баялаг дайсныг ялахад үг дуугүй шийдвэрлэх роль гүйцэтгэнэ гэв.

	Дайсны цэрэг дайны талаар ийм их амжилтад хүрээд байхад ард түмэн эх орноо хамгаалахын тулд нэгдэл нягтралтай босдог ийм байдал зөвхөн манай оронд бололцоотой гэж Сталин хэлж байв. Түүний бодлоор бол өөр ямар ч орон ийм шалгалтыг даахгүй, өөр ямар ч засгийн газар засгийн эрхэнд тогтож чадахгүй ажээ.

	Манай цэргийн зарим нөхөд (дээд командлах дарга нарыг хэлж байгаа юм) эрэлхэг зориг, ангийн ухамсар, урам зоригтоо найдчихаад харин дайн тулалдаан дээр очихоороо хангалттай өндөр соёлгүй, техникийн талаар зохих ёсоор хангалттай бэлтгэгдээгүй байгааг Сталин их чамлалтай харамсан тэмдэглэж байв.

	— Манайд эрэлхэг зоригтойгоор бардамнан гайхуулагчид олон бий. Гэтэл байлдааны техникийг онцгой эзэмшээгүй бол ганц эрэлхэг зориг юу ч болохгүй. Ганц эрэлхэг зориг, дайснаа үзэн ядах ганц жигшил хангалтгүй. Америкийн индианчууд маш эрэлхэг зоригтой байсан, гэхдээ тэд буутай цагаан арьстнуудын өөдөөс нум сумаараа яаж ч чадаагүй шүү дээ. Одоогийн дайн бол урьд өмнөх бүх дайнаас эрс ялгаатай. Энэ бол машины дайн юм. Байлдааны нарийн машин эзэмшсэн түг түмэн хүнийг командлахын тулд түүнийг сайн мэддэг, сайн зохион байгуулдаг байх хэрэгтэй гэж Сталин хэлэв.

	Төрөл төрлийн зэвсгүүд нягт харилцан ажиллаж чадахгүй байгаа явдал бол бидний фронт дээрх амжилтгүй явдлын нэг ноцтой шалтгаан гэж Сталин үзэж байв. Эдгээр бүх алдаа мадгийг ахар богино хугацаанд арилгах талаар авч байгаа арга хэмжээний тухай Сталин бидэнд ярилаа. Үнэхээр ч Москвагийн ойролцоох фронтын байдалд өөрчлөлт гарсан явдал нь тэр арга хэмжээнүүд байлдааны цаашдын ажиллагаанд их нөлөөлж өгснийг бидэнд удалгүй сэнхрүүлэн харуулсан юм.

	Германы цэргүүд яагаад бидний эсрэг байлддаг билээ. Тэдний олонх нь ажилчин социал-демократууд байгаа биз дээ? гэж би ярианы дундуур асуув. Сталин их харамссан янзтай хариулахдаа: «Олзлогдохлоороо буудчих вий гэж айгаад Гитлерээ харааж эхэлдэг юм» гэж билээ.

	Би бас нэг зүйлийг асуумаар байвч шийдэж ядсаар бүр сүүлд салах ёс гүйцэтгэх болоход тэсгэлгүй ингэж асуув.

	— Нөхөр Сталин Москваг алдахгүй барьж чадах бол уу?

	Сталин шууд хариулсангүй, тасалгаа дотуур явж, ширээнийхээ өмнө зогсож трубкээ шинэ тамхиар дүүргэж аваад:

	— Одоогоор энэ бол гол зүйл биш гэж би бодож байна. Нөөцөө түргэн хуримтлуулах нь хамгийн чухал байна. Тэгээд биднүүс түүнтэй хэсэг зууралдаж байгаад буцааж хөөх болно... гэв.

	Герман удаан тэсэхгүй. Герман хэдийгээр бүх европын нөөцийг дайнд хэрэглэж байгаа боловч Гитлерийн түүхий эдийн нөөц удаан хугацаанд хүрэхгүй. Харин манайд бол өөр хэрэг гэсэн санааг Сталин онцлон тэмдэглэв.

	— Улс орон нөөцгүйгээр оршиж чадахгүй гэж Сталин хэд дахин хэлж билээ. Би ардын комиссариатдаа буцаж ирээд энэ яриаг үг үсэг гээлгүй бичиж авсан юм.

	Бид Сталиныхаас буцахдаа түр зуурын амжилтгүйдэл хэчнээн хүнд хүчир байвч манай тал маргашгүй давуу, бид ялах нь гарцаагүй гэдгийг бат ойлгож харьсан. Бидний сэтгэл санаа сэргэж, нүүлгэсэн заводуудад онгоц үйлдвэрлэлийг сэргээх төдийгүй, харин үйлдвэрлэлээ ихээхэн нэмэгдүүлэхийн тулд шинэ эрчээр ажилдаа орж билээ.

	Олон өдөр ширүүн тулалдааны дараа Вязьмыг зөвлөлтийн цэрэг орхилоо гэж 10-р сарын 13-нд мэдээлэв. 10-р сарын 14-нд гитлерчүүд Калинин хотыг эзэллээ. Дайсан Москвад маш ойртжээ. Тэгээд 10-р сарын 15-ны өглөө ардын комиссар намайг дуудаж зохион бүтээгчдийг нэн даруй нүүлгэх гэж засгийн газар тушаасан бөгөөд тэднийг явуулах ажлыг танд хариуцууллаа гэж хэлэв.

	Засгийн газар зохион бүтээгчдийг ямар нэгэн санамсаргүй явдлаас сэргийлэх зорилгоор тэдгээрийг фронтын шугамаас холдуулах нь чухал гэж үзжээ.

	Манай зохион бүтээх товчоодын үндсэн бүрэлдэхүүн заводынхоо хамтаар нийтийн цуваагаар явсан болохоор одоо бол Москвад үлдсэн ерөнхий зохион бүтээгчдийн тухай ярьж байгаа хэрэг байв. Би уг шийдвэрийг хүлээж аваад албан тасалгаандаа ирж Ильюшин, Поликарпов, Архангельский зэрэгт даруй утасдах гэж шийдлээ.

	Гэтэл энэ ажил бол техникийн ямар нэгэн нарийн асуудал шийдвэрлэхээс ч илүү их түвэг удлаа. Ярьсан хүн бүр ямар нэгэн шалтгаан зааж түргэн явж яагаад ч чадахгүй гэх юм.

	Поликарповт утасдаж:

	— Николай Николаевич аа ажил төрөл ямаршуу байна даа? Заводоо явуулсан уу? Хэрэгтэй юм бүгдийгээ аваа биз дээ? Хүмүүс бүгдээрээ явсан уу? Одоо та өөрөө явна даа.

	— Хаашаагаа?

	Хотын нэрийг хэлэв

	— Юугаар явах вэ?

	— Яасан ч болно. Онгоцоор бол таныг одоохон аэродромтой залгаж яриулна. Хэзээ, хаана очихыг танд хэлнэ. Галт тэргээр явмаар байвал бас бололцоогоор хангана. Эсвэл машинаар явах уу?

	Гэтэл Поликарпов яалаа ч гэсэн даруйхан явж чадахгүй гэнэ; Москвагаас 40 километр зайтай зуслан дээр эгч нь байгаа, түүнийг Москва руу дуудах гэнэ.

	Тэгсээр байгаад Николай Николаевич шөнө машинаар гарахаар тохирлоо. Поликарпов гараа юу гэж үдшийн 11 цагт шалгахад гараагүй байв. Утсаар дуудаж:

	— Николай Николаевич аа та чинь яачхав аа?

	— Хараа биз дээ тэнгэр муухай байна. Цас ороод юу ч харагдахгүй байна. Би өглөөг хүлээвэл дээр байх гэв.

	— Ямар ч тайлбар байж болохгүй, одоохон хөдөл!

	Насаараа амьдарсан төрөлх Москвагаа орхих болно гэж хэн ч санасангүй. Ядахдаа ганц цаг ч эндээ байх юм сан гэж хүн бүр чаргуулдана. Зохион бүтээгч Архангельскийн амаар бол тэр бүр ч хэцүү байдалд орсон гэнэ. Түүнтэй утсаар ярихад:

	— Миний хөгшин эх өвчтэй, хэвтэрт орчихсон. Би түүнийг хааш нь авч явах вэ? Орхиж чадахгүй. Нэг өдрөөр хойшлуулж өгөөч? гэв.

	— Александр Александрович аа, та чинь ойлгож байна уу, үгүй юу? Нэн даруй явах ёстой гэсэн тушаалтай шүү дээ.

	— Тэгэхдээ намайг гэж нэр цохоогүй байлгүй?

	— Тийм ээ, чухам танаас эхлээд бүх ерөнхий зохион бүтээгчдийг нэр цохсон юм шүү. Ингэж тэгсээр байж шөнийн 12 цаг гэхэд бүгдийг нь Москвагаас явууллаа. Шөнийн нэг цагт ардын комиссар намайг дуудаж:

	— За зохион бүтээгчдийн талаар юу болж байна?

	— Цөмийг гаргалаа.

	Тэгээд хэнийг хааш нь юугаар явуулснаа илтгэв. Ардын комиссар маань бүр эцэж ядарсан царай нь ч цайчхаад, нойр хагасдаж нүд нь улайчихсан сууж байв.

	Кремлийн утасны хонх дуугарлаа. Анастас Иванович Микоян ярьж, зохион бүтээгчид цөм явсан уу? гэж асуув. Ардын комиссар цөмийнх нь нэрийг цохож илтгэв.

	Дараа нь ямар нэг асуудалд хариулахдаа:

	— Тийм ээ одоо энд байж байна. Өдөржин зохион бүтээгчдийг явуулах гэж хөөцөлдөөд одоо миний дэргэд байна гэв.

	Ардын комиссар Микоянтай ярилцаж дуусаад: бас таныг ч явуул гэж тушааж байна гэж хэлэв. Би энэ тушаалыг биелүүлэхэд бэлхэн байгаагүй болохоор, өнөөдөржин өөрөө ятгаж байсан бусад зохион бүтээгчдийн адил хойшлуулахыг гуйлаа.

	— Маргааш болтол хойшлуулж болох сон бол уу? Би онгоцоор ниснэ гэв.

	— Та Анастас Ивановичийн хэлснийг сонсоо биз дээ, Тушаал биелүүл гэв. Одоохон явна гэхэд саад болсон мянга түмэн шалтгаан над байх шиг санагдана. Гэвч тушаал биелүүлэхээс өөр арга байхгүй.

	Би шөнийн үлдсэн хэсгийг бэлтгэлд зориулав. Ёстой тамласан шөнө болж билээ. Завод дээрээ очиж, энэ тэр бичиг цаас авах, гэрээрээ орж хувийн аар саар зүйлээ авах, бас энэ тэр юмаа цэгцэлж, хааж түгжих хэрэгтэй. Завод дээр үлдсэн нөхөдтэйгөө уулзаж заавар өгөх, салах ёс гүйцэтгэх хэрэгтэй. Эцэст нь ардын комиссариат дээр буцаж очих ёстой.

	Би 10-р сарын 16-ны өглөөний 6 цагт манай ардын комиссариатын аппарат нүүж очсон газар очихоор «Понтиак» машинаар гарлаа.

	Хөөрхий «Понтиак»! Түүнийг замдаа тэгж махаа иднэ гэж яахин бодох билээ. Энэ машин үүний өмнө зөвхөн Москвагийн засмал зам мэддэг сайн бензин колонкоос дүүргэж аваад л, өдөр бүр угаалгаж гялалзталаа зүлгүүлж байсан юм. Гэтэл одоо Рязаний замгүй шаварт дугуйнхаа голыг тултал лагалдаж эхэлдэг байна.

	Цуваануудаа явуулах гээд бас Москвад үлдсэн миний гол туслагчид ачааны гурван тонны машин, суудлын «эмка»-аар бидний хамт явлаа.

	Рязанийн засмал дээр өмнөөс ч, араас ч машин ер дайралдсангүй зам бүр эзгүй байлаа. Засмалын ирмэгээр энд тэнд нүх ухаж танк эсэргүүцэх их буу зоожээ. Туйпуу байшингийн зоорины цонхоор пулемётын ам цухуйна. Зам төмөр, нуруу төмрөөр хийсэн тоо томшгүй олон «зарааг» замын дагуу тавьжээ. Танк эсэргүүцэх шуудуу окоп бас л олон дайралдана.

	Хүйтэн бүрхэг өглөө, нойтон цас малгайлж орно.

	Бид Рязанид түргэн, энэ тэр саадгүй хүрлээ. Харин эндээс л хамаг бэрхшээл эхэлсэн дээ. Энд асфальт зам дуусаж нойтон, талхичихсан шороон замаар явах боллоо.

	Рязаниас гараад хагас цаг явахад нөгөө өндөг шиг шаргал «Понтиак» маань шингэн шавар наалдаж хөө шиг хар юм болдог байна. Байн байн машинаас гарч түүнийг шавраас гаргах, өмнөх шилийг нь цэвэрлэх боллоо. Удалгүй бид өөрснөө ч чөтгөр шиг амьтад боллоо.

	Жолооч Миша Сущинский таасан юм шиг өөртөө, бас над хоёр том резин гутал авч гарсанд нь би их баярлаж замдаа түүнийг бараг тайлаагүй юм.

	Норж шалбайчихсан хөр хөрстэй замаар хоёр хоног явсны дараа бид ч, манай машинууд ч бүр туйлдлаа. Бас их болгоомжтой явах ёстой байв.

	Ряжскийн районд шөнө очтол тэнгэрт онгоцнууд дүнгэнэлдэж манай цуваа гэрлээ унтрааж зогсов.

	Бид хэдэн минут чив чимээгүй болж, онгоцнууд явчихсаны дараа цаашаа хөдлөв. Тийнхүү арай чуу гэж нэг бяцхан тосгонд хүрч очлоо. Тэндээс цаашаагаа явах арга огтхон ч алга. Бидний түрүүлж явуулсан гурван тонны машин өөрөө шаварт суучхаад гарч чадахгүй биднийгээ татах аргагүй болов. Явган тагнуул явуулсан маань цаашаа явах нөхцөлгүй гэж мэдэгдэв. Тэгээд төмөр зам дээр очихоор шийдсэн юм.

	Ямар ч замгүй атар хээрийн замаар явж байснаа ямар нэг нүх сувгуудыг дамжин төмөр замын дагуу хөдлөв. 

	Нэг гарц дээр очоод тэнд шууд зам дээр гарч дэр модны дээгүүр машинаараа тууж гарлаа. Аз болоход өөдөөс галт тэрэг ирсэнгүй, тэгээд Мичуринск хүрэхэд дөнгөж тав зургаахан километр үлдлээ.

	Мичуринск хүрэхэд зам цаашлах тусам улам муу болно гэж сонсоод галт тэргээр явах болов.

	Нутгийн нөхдийн тусламжаар авто цуваагаа задгай тэвшинд түргэн ачлаа. Би тэвшинд ачсан хөнгөн машин дотроо явсан болохоороо над билет авах явдалгүй байв.

	Ингээд бид хүрэх газартаа гойдын тохиолдолгүй түргэн хүрч билээ.

	Энд, Ижил мөрний эртний нэг хотноо хөдөө аж ахуйн машин үйлдвэрлэдэг нэг заводод ЯК-1 гэдэг сөнөөгч онгоц үйлдвэрлэх ажил хийгдэж байлаа. Энэ нь маш нарийн төвөгтэй байв. Технологийн хувьд ч, анги хэсгүүдийг нарийн хийхийн хувьд ч, хэрэглэгдэж байгаа материалын хувьд ч, онгоцыг хөдөө аж ахуйн машинтай зүйрлэхийн аргагүй юм. Нисэх заводод тохирсон тусгай албуудыг тухайлбал, шалгалт нислэгийн алба, аэродром, ангар, их буу, пулемётоор буудаж шалгах буудлагын газар байгуулах хэрэгтэй байлаа.

	Гэтэл ажил маань зөв замд орчихсон тус завод анхныхаа ЯК-уудыг зэгж угсарч байв. Миний оролцоо бараг хэрэггүй бөгөөд над үүнээс үлэмж нарийн төвөгтэй зорилт тулгарч алсын шинэ замд мордох ёстой байлаа.

	 

	АМЬД ЯВСНЫ ХЭРЭГ – 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

